
ASO LUA, 21 IANUARI 2014 
 
  Na tauaofia le Fono Aoao Faitulafono i le itula e 9:00 i le taeao e tusa ai 
ma le Polokalame o Fonotaga a le Palemene 2013/2014. 
 
Tatalo. 
 
 

MALELEGA MAI LE AO O LE MALO 
 
  Na fofogaina e le Fofoga Fetalai Malelega mai Lana Afioga Mamalu, O 
Le Ao o le Malo. 
 
1. “TUSI mo: 
 
 

Le Fofoga Fetalai: 
 
E tusa ai ma le Mataupu 59 o le Faavae o le Malo Tutoatasi o 
Samoa faapea Tulafono Tumau 95 a le Palemene ua tuuina atu 
nei le maliega i le Fono Aoao Faitulafono e iloiloina ai Tulafono 
Tau Faaofi ua faaalia i inei: 
 
1. Tulafono Tau Faaofi o Teuteuga o le Tulafono o le 

Faletupe Tutotonu o Samoa 2014. 
2. Tulafono Tau Faaofi o Teuteuga o le Tulafono o le 

Faalapotopotoga o Suesuega Faasaienisi a Samoa 2014. 
3. Tulafono Tau Faaofi o Fuainumera Faamauina 2014. 
4. Tulafono Tau Faaofi o le Fasimateina o Manu ma le 

Faasoa Atu o Aano o Manufasi 2014. 
 
 
TUUINA ATU i lou nei Lima i lenei Aso Gafua 20 o Ianuari i le 
tausaga 2014. 
 
 
 
 
(Sainia):  Tui Atua Tupua Tamasese Efi 
     O LE AO O LE MALO. 

Malelega Mai Le Ao o Le Malo 
 

2. TUSI FAAMAONIA O LE TULAGA FAANATINATI. 
 

E tusa ai ma aiaiga o le Tulafono Tumau 99(2) O AU, TUI ATUA 
TUPUA TAMASESE EFI, O LE AO O LE MALO, ua ou tuuina 
atu nei le Tusi Faamaonia o le Tulaga Faanatinati o le Tulafono 
Tau Faaofi ua faaali atu i inei mo le tagofia e le Fono Aoao 
Faitulafono i lana Fonotaga o le a usuia i le Aso Lua, 21 Ianuari 
2014. 
 
1. Tulafono Tau Faaofi o Teuteuga o le Tulafono o le 

Faletupe Tutotonu o Samoa 2014. 
 
 

TUUINA ATU i lou nei Lima i lenei Aso Gafua 20 o Ianuari i le 
tausaga 2014. 

 
 
 

(Sainia):  Tui Atua Tupua Tamasese Efi 
      O LE AO O LE MALO.” 
 
 

SAUNOAGA FAAFEILOAI A LE FOFOGA FETALAI 
 
  FOFOGA FETALAI:  E manatu o lea ua tini-pao le uto e pei o le faiva i 
vai, ua pafuna foi le ‘A e pei o le upu i le seuga-gogo; ua tulima le segaula 
a le Malietoa i lenei taeao fou.  
  I le agaga faaaloalo ou te faafeiloai atu ai i le paia ma le mamalu 
maualuga o lo tatou Maota i ona tulaga aloaia, i le alafa’i mai i le soifua 
manuia ma le soifua maua i lo outou lagi soifua lelei i lenei taeao fou. E 
manatu o le tatou uluai Fono foi lenei o lenei tausaga, e faamalo atu ai 
ma faamanuia atu le Kerisimasi ma le Tausaga Fou. E manatu sa tatou 
maua se faiga malologa fiafia ma se faiga malologa manuia. E ui lava ona 
sa tatou feagai ma le louloua o le tau i le amataga ma le faaiuga o lenei 
tausaga, ae faafetai i le alofa tunoa o le Atua ua tapuaaoina lo outou 
soifua, e leai ni faalavelave tuga na tatou molimauina. O i ina tatou te 
matauina ai ma le agaga faafetai o lo o foemua ma foemuli le Atua i la 
tatou faigamalaga. E ofo alofa atu ai i le paia ma le mamalu o le Maota 
Fono nei lau Afioga i le Palemia ma lau Kapeneta, aemaise foi lea tala-
na-atoa i lau Afioga i le Taitai o le Itu Agai ma sui usufono mamalu uma 
o le Palemene. 
  E i ai le faamoemoe o le tatou uluai Fono lenei o lenei tausaga, o lea ua 
amata foi ma galuega faataatitia aua le faagasologa o a tatou galuega 
fuafuaina. E momoli atu ai le agaga faafetai tele ona o lea e matau atu ua 
atoa pulu fagota o le tatou Fonotaga i lenei aso. Ua matau atu o lo o atoa 
mai sui usufono taitasi ona o le faatauaina o lo tatou valaauina. 

Saunoaga Faafeiloai a le Fofoga Fetalai 

 
  E fia faaaogaina foi lenei avanoa e molimoli atu ai moomooga faafetai i 
le tapuaiga a Samoa. Samoa e, e leai se faiva e aunoa ma se maumau, e 
leai foi se faiva e manuia pe a leai lau tapuaiga. E faafetai atu i la outou 
tatalo, faafetai i la outou tapuaiga a o alo lau Palemene i le faatinoina o 
galuega faatino e pei ona masani ai, e momoli atu le agaga faafetai ma le 
faamalo mai lava i ona Ao seia oo i ona I’u, le paia i Aiga aemaise 
Faleupolu Tofia o Samoa, ua faamalo atu le galulue; faamalo le onosai; 
faafetai le tautua Malo. E talitonu le faamoemoe e leai se mea e tasi e 
manuia, e leai foi se mea e tasi e tulai i se tulaga lelei pe a tatou le 
pulupululima faatasi aua le faasologa o a tatou galuega.  
  E faafetai atu foi i le aufai-tatalo i Fata Faitaulaga e fia i totonu o le 
atunuu, e lagona le mafanafana ona o timaiga i meaai faale-Agaga. O lo o 
sao lava i maau ma tatou sapi i le fale o Punaoa aua le Atua ma Lona 
finagalo ma le tapasaina o lo tatou soifua faale-Agaga.  
  E faapena foi ona momoli atu moomooga alofa i le tapuaiga a le motu i 
Sasae ia Tutuila ma Manua, e le tau faia sa tatou tala aua o Samoa o le 
lauti ua uma ona laulelei i lo tatou va nonofo i le paia aua le Faigamalo, e 
ofo alofa atu ma faamanuia atu le Kerisimasi ma le Tausaga Fou. Ona ou 
manatu lea ua faagasolo le tatou Fono i lenei aso, e i ai le talitonuga o le 
mataupu ua tatou faagasolo ai, o le faitauga faalua o le Tulafono Tau 
Faaofi o le Faatatauina o Tupe Faaopoopo (Nu.1) 2013/2014. 
  E manatu foi o le Tala Faaopoopo lenei o Tupe, ae ua maea atu le Tala 
Autu o Tupe ma ua maea ona tulei ma saunoa i ai le paia ma le mamalu 
o le Maota. E manatu foi na ona tuualalo le Fofoga Fetalai, e taua le 
faataua o tuleiga ma saunoaga ae oto le lauava mumu’a e faafaigofie ai 
ma vave faatulaga le Tala Faaopoopo o le Tupe ma faagaoioi a tatou 
galuega ma faapena ona faagasolo ai e pei o tulaga masani, ae lafo atu 
pea i le paia ma le mamalu o le Maota o lo o i ina le uta a le faimea, tatou 
te talamea faasolo ai ma faasolosolo le talatalaina o le ato ponapona aua 
le tofa ma le faautautaga i outou manatu faaalia aua le tatou Tala 
Faaopoopo o le Tupe. 
 
 

TUUINA ATU O PEPA 
 
  Na tolaulauina e le Failautusi Pepa ua tuuina atu e tusa ai ma le T.T.48: 
 
1. P.P.2013/2014 Nu.72, Lipoti Faaletausaga a le Matagaluega o 

Fesootaiga ma Faamatalaga Tekonolosi 2010-2011. 
2. P.P.2013/2014 Nu.73, Faamatalaga o Galuega ma Tala o le Tupe 

a le Faaputugatupe o Faamanuiaga mo Tagatanuu Matutua o 
Samoa 2012-2013. 

3. P.P.2013/2014 Nu.74, Lipoti Faaletausaga a le Faaputugatupe mo 
le Lumanai Manuia o Tagata Samoa mo le Tausaga 2013. 

4. P.P.2013/2014 Nu.75, Lipoti Faaletausaga a le Kamupani Vaalele 
a le Polenisia mo le Tausaga 2013. 

TUUINA ATU O LIPOTI A KOMITI FILIFILIA 
 
  Na tolaulauina e le Failautusi le Lipoti a le Komiti Filifilia ua faataatia i 
luga o le Laulau a Fono e tusa ai ma T.T.51(5). 
 
1. P.P.2013/2014 Nu.76, Lipoti a le Komiti o Tupe Maua ma Tupe 

Totogi i le Tala Faatatau Faaopoopo Muamua o Tupe Maua ma 
Tupe Totogi a le Malo o Samoa mo le Tausaga Faaiuina aso 30 
Iuni 2014, P.P.2013/2014 Nu.54. 

 
 

TULAFONO TAU FAAOFI O LE FAATATAUINA O TUPE 
FAAOPOOPO (NU.1) 2013/2014 – felafolafoaiga i luga o le  

faitauga faalua 
 
  FOFOGA FETALAI:  E tusa ai ma Tulafono Tumau o le a faagasolo 
nei loa felafolafoaiga i luga o le faitauga faalua o le Tulafono Tau Faaofi 
o le Faatatauina o Tupe Faaopoopo (Nu.1) 2013/2014. 
  O le avanoa lenei o sui usufono e saunoa ai i Tulaga Tau Tupe ma le 
Tamaoaiga o Samoa faapea Faiga Faavae Tau Tupe a le Malo. 
  Ou te faamanatu atu i sui usufono e le tautalagia i le taimi nei 
Meataitasi o le Tulafono Tau Faaofi. E faatoa saunoa i Meataitasi o le 
Tulafono Tau Faaofi i le taimi o le iloiloga auiliili pe a maea 
felafolafoaiga i luga o le faitauga faalua.  
  O le avanoa lenei ua tuuina atu i le Maota Fono e agai mai ai tuleiga ma 
saunoaga e ala i le Tala Faaopoopo o le Tupe ua taatia i luma-Maota. 
  Tulai mai le sui usufono mamalu mo Faasaleleaga Nu.2 ua maua le 
avanoa e te saunoa ai. 
 
  Susuga PAPALII LIO FAAVAIVAIOMANU TAEU MASIPAU 
(Faasaleleaga Nu.2):  Faafetai i lau Afioga i le Fofoga Fetalai mo le 
avanoa.  
  Ua faafofoga le Atua i le faafetai ma le viiga sa siitia e lau Afioga i le 
Fofoga Fetalai i lenei taeao fou. O le Atua lava o Samoa, o le Atua foi o 
lenei Palemene. O le agalelei foi o le Atua na taitai manuia mai ai le 
soifua laulelei o lau Afioga i le Fofoga Fetalai mai lena tausaga seia paia 
mai le Fono amata o lenei tausaga - faafetai, malo le soifua malo foi le 
lagi e mama i lau Afioga i le Fofoga Fetalai. Faafetai foi i le Atua ona ua 
maualuga le aoina o le masina i lena Itu, lau Afioga i le Palemia faapea 
foi le Kapeneta ma lena Itu o le Faigamalo; malo le galulue. 
  I lenei foi Itu le Taitai o le Itu Agai, le Sui Taitai ma lenei Itu e 
lagolagosua ma fesoasoani aua le manuia o lo tatou atunuu. 
  E faafetai foi i le tapuaiga a Lana Afioga Mamalu, O Le Ao o le Malo 
ma le Masiofo aemaise foi o le atunuu mai mauga tetele seia oo i mauga 
iti, le Aufaigaluega Paia a le Atua, faafetai i la outou tapuaiga ma la 
outou tatalo. Ua aulia foi e le Palemene ana Fono amata i lenei tausaga 
ona o la outou tatalo ma la outou tapuaiga.  

Tulafono Tau Faaofi o le Faatatauina o Tupe Faaopoopo (Nu. 1) 

2013/2014 – felafolafoaiga i luga o le faitauga faalua 
 

  E le faagaloina foi lou itumalo o Faasaleleaga Nu.2, faafetai i la outou 
tapuaiga. Mai Vaeluaga o Matagi seia paia Feagaimaleata, i outou Sa ma 
outou paia, o le a ou le oo i ai aua e le mafai ona aveesea. O outou paia 
ma outou mamalu, e tumau lava e faavavau. 
  E faafetai foi i le Aufaigaluega Paia a le Atua i so o se Fata Faitaulaga i 
totonu o lo tatou itumalo, malo le tapuai faafetai le tatalo. Alo maia, o le 
a taumafai foi se sao o lo tatou itumalo aua le faitauga faalua o le 
Tulafono Tau Faaofi o le Faatatauina o Tupe Faaopoopo (Nu.1) 
2013/2014 mo le amatalia o lenei tausaga. 
  E momoli atu le agaga faafetai i lau Afioga i le Minisita e tauala atu i le 
Nofoa aemaise foi le Matagaluega mo le tapenaina o lenei Tala 
Faaopoopo o Tupe. E talitonu foi e le faigofie le galuega, e le faigofie foi 
le faasoa. E talitonu lava ua tapena ma le mautinoa ina ia talafeagai aua 
le tamaoaiga o le atunuu, aemaise foi o le faatinoina o la tatou faasoa 
faale-Malo aua lava atinae ma le taumafaiga o lo tatou atunuu – ua 
faamalo faafetai mo galuega lelei.  
  O lenei foi avanoa ua maua, e ao foi ona avatu sa matou faasoa e 
fesoasoani atu ai aua e talitonu o le tatou galuega e tausoa faatasi, e le 
gata ina ia manuia le faasoa ma lelei le tamaoaiga, ae ia faapena foi ona 
manuia le atunuu lautele. O le mafuaaga o outou tofiga ma lo tatou i ai i 
totonu o le Maota lenei aua le manuia o lo tatou atunuu – o le mea lea ua 
faamalo faafetai ai i lau Afioga i le Minisita ma le mamalu o le 
Matagaluega.  
  Ona ou oo mai lea i le Tala Faaopoopo o le Tupe, faafetai o lea ua maua 
e $14.4miliona le aofaiga o le Tala Faaopoopo o le Tupe. O lau vaavaai i 
ai i le aotelega, e pei o le 25% o lenei Tala Faaopoopo o le Tupe e pei e 
mafuli lava i le siitaga o totogi o tagata faigaluega a le Malo. Malo 
faafetai, atonu o le tasi lea vaega o lo o faatalitali i ai le aufaigaluega a le 
Malo aemaise foi o se fesoasoani aua le tausiga o aiga, aemaise foi o nuu 
ma le Galuega Paia a le Atua, o lea foi ua i ai lenei fesoasoani tele mo 
latou, lea ua i ai le faasoa lea. E taua foi i la matou vaai aua o lea ua 
manino mai, e 32 Matagaluega lea ua i ai le vaegatupe lea e $2.72miliona 
aua le faasoa mo Matagaluega. O lea ua malamalama foi le Maota i 
Matagaluega togia ma Matagaluega o lea e faasoa i ai nei seleni, ae i ai 
foi nai isi Matagaluega i lau vaavaai o la foi e ao a latou seleni. E le tau 
avatua la aua o lena lava e silafia e lau Afioga i le Palemia ma lena Itu. E 
tatau foi ona fesoasoani i tulaga o mea faapenei, o lea e maitau atu i le 
tatou Tala o le Tupe o lea foi e avatu i ai le faasoa mo le latou siitaga. E 
taua foi le matou fesoasoani mo le agai i luma ae aoga foi i a tatou tupe 
ao ma tupe e faatino ai nisi o Matagaluega toaitiiti lea ou te maitau atu i 
ai ina ia fesoasoani i le faasoa, aua siitaga o totogi mo le lumanai. 
  O lenei siitaga i lau vaavaai i ai mo le 3% lenei, ia te au lava ia ua fetaui 
ma talafeagai lelei mo Ofisa Sili Lagolago. Ae i ai se vaega lea i lalo ifo 
mo Principal level, a silasila i ai pei lava ou te iloa e le o se mea fou foi i 
totonu o le Maota, ua lava foi le silafia.  

Tulafono Tau Faaofi o le Faatatauina o Tupe Faaopoopo (Nu. 1) 

2013/2014 – felafolafoaiga i luga o le faitauga faalua 
 
O lo o tele lava le va i le vaega lea, a tuu atu i le Ofisa o Leoleo, ia o le Sui 
Komesina o le Taitai Leoleo po o le Superintendent, o le tele ia o le va. Ae 
manatua foi a oo loa i mea ia o pasene, o lona uiga, ua atili ai le tala atu o 
le va i luga, ae alofa o le lautele o le aufaigaluega o lo o i lalo i le level lea 
e tele lo latou sao mo galuega, ia maimau e pe ana faapea e faa 6% le 
vaega lea e i lalo ifo, semeamanu e talafeagai…. 
 
  FOFOGA FETALAI:  Malie le sui usufono o lo o saunoa, sei tulai mai 
le Afioga i le Palemia mo se faasaoga. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi (Palemia):  Lau Afioga i le Fofoga Fetalai, e tatau lava ona 
ou tu atu pea e faasao le sese a o lei oo ina tele. O lo o i ai lava le fua o lo 
o mulimulitai i ai le tatou Malo, o le fua lea sa faataoto mai i le 2004 i le 
2005 lea sa faataoto mai ai siitaga tetele lava na oo i le 42%. E lei lava 
seleni na faatino ai totogi i le taimi lena, ona faatino loa lea i totonu o le 
tolu tausaga, aua o mea faapenei a oo ina tatou agai ina fai ni siitaga, e le 
na o le itu o siitaga e vaai i ai, ae e tatau foi ona vaai po o fea e aumai ai 
le tupe.  
  E ala ona ou taua le mea lea ona o le toatele o tatou e talanoa i mea ia, e 
na o le pau lava le mea e talanoa i ai o totogi, totogi, totogi, totogi, ae a sii 
atu loa tupe e faatino ai, ona alaga loa lea, talofa e, aua le faia ni totogi ae 
faapefea ona faatino mea ia? E le faatinoa mai i le ea, ae e faatino i 
alatupe e tatau ona saili. O le vaega muamua lena lea ou te tulai atu ai e 
tatau ona faasao a o lei tele atu le pio. 
  O le vaega lona lua lau Afioga i le Fofoga Fetalai, e le mafai ona tutusa 
le tagata e Pule Sili ma le tagata e Pule lua, e le mafai ona tutusa, e le 
mafai foi ona tutusa le Pule Sili ma le labour. E ala ona ou taua le mea 
lea, leaga o lea e tele lava ituaiga manatu faapena, talofa e, sii ae lalo ia 
tutusa ma luga. E le mafai, e le mafai ona pule uma tagata. E tatau lava 
ona i ai se eseesega o le labour ma le tagata e tu i luga. E faapena le 
lalolagi nei, e te le maua i le lalolagi nei se mea faapena na o Parataiso e 
maua ai le mea lea, e tutusa uma lava totogi o tagata, Pule ma le leipa. 
  Lau Afioga i le Fofoga Fetalai, e tatau ona ou vave faasao le mea lea aua 
tatou te iloa uma lava fai a tatou lauga faatosina, ae tatau ona fai lauga 
ma le malamalama lelei i taiala o lo o faataoto e le tatou Malo o lo o 
limataitaiina ai ana faaiuga. 
 
  FOFOGA FETALAI:  Malo faafetai i le faasaoga ma le 
faamalamalamaga a le Afioga i le Palemia. Sei tulai mai le sui usufono 
mamalu e faaauau le saunoaga. 
 
  Susuga PAPALII LIO FAAVAIVAIOMANU TAEU MASIPAU:  
Faafetai o lea ua ou maua le agaga, e talitonu foi o le tatou talitonuga 
uma lava lea i le faasoaina o mea tau seleni. 

Tulafono Tau Faaofi o le Faatatauina o Tupe Faaopoopo (Nu. 1) 

2013/2014 – felafolafoaiga i luga o le faitauga faalua 
 
Ae o se agaga e avatu faafautuaga mo le agai i luma e talitonu lava, ia o 
le faataitaiga lava, o le Pule Lagolago i le taimi lenei e $80,000 a o le 
Principal e $40,000, silasila laia, pei o tulaga faapena lea e mafua ai ona 
faavae se manatu ma lagona e aoga mo le tatou agai i luma, ae le faapea 
o le a ou fai atu ona fai ai lea nei, a o le fautuaga ia e le mafai ona tuua o 
lo matou avanoa lea matou te fautua atu ai. 
  Lau Afioga i le Fofoga Fetalai, o le taua o ia mea aua o le tasi lenei sao 
taua i totonu o a tatou tupe maua. Aua o le mea moni lava ia i lau 
vaavaai i ai, o lafoga ia e maua mai totogi o tagata faigaluega masalo pe 
sili atu i le $50miliona e maua mai ai le fesoasoani i a tatou tupe maua i 
lea tausaga ma lea tausaga. O lona uiga e tele foi le sao, a feoloolo foi le 
siitaga e tele foi le sao o lafoga a le aufaigaluega i totonu o a tatou tupe 
maua. Aua o le mea moni lava ia, aua o siitaga lava ia pe tasi pe fia 
tausaga, a o lafoga o tausaga uma, tausaga uma, tausaga uma o le 
fesoasoani lena i le tatou tamaoaiga. O le tasi lena vaega e avatu atu ai ni 
manatu…. 
 
  FOFOGA FETALAI:  Malie le sui usufono, sei tulai mai le Afioga i le 
Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai o lea la faatoa tau sao mai le 
lauga lea. O le vaega uma lava lea e i luga, o le tele o le tatou lafoga lea e 
maua mai ai, ae toeitiiti lava a leai se lafoga e totogia i lalo e le vaega lea 
e i lalo. O lona uiga la, o i lea e i ai le fua e faalaugatasia ai, po o le a le 
tele, e toe aumai uma lava i totonu o le vaega tele o siitaga e faatupe ai le 
tatou Tala o le Tupe. O lea la faatoa tau sao. O le mea lena e lelei ai le fai 
ma e faalogo i le sui usufono mo Faleata Sisifo aua o le sui usufono mo 
Faleata Sisifo lea sa i totonu i le loteina o mea faapea. 
 
  FOFOGA FETALAI:  Ia tulai maia le sui usufono mamalu e faaauau le 
saunoaga. 
 
  Susuga PAPALII LIO FAAVAIVAIOMANU TAEU MASIPAU:  
Faafetai o le mea sili lea faafetai o lea ua faauta malie le Afioga i le 
Palemia, o le agaga tonu lena, ona o lea sa faapea e faamulimuli atu le 
taua o le sao lea e taumafai e molimoli atu. Ae manatua foi, a sii atu foi i 
luga totogi, o le faaopoopo foi lena o lafoga. Ae faafetai o lea ua maua le 
auga ma le taua o lou taumafai e molimoli atu le feau lea ina ia silafia e le 
Maota ma le tulaga o lea e faanaunautai i ai le faamoemoe. 
  Ona ou oo mai lea i le fetuunaiga o totogi o faiaoga, faafetai o lea ua 
maua atu o lea ua maua sia faaopoopoga i le fetuunaiga o totogi o 
faiaoga. Masalo o le tasi lea vaega o le tatou Malo e ese le taua o le latou 
sao. Aua e talitonu, ana le seanoa faiaoga ia e le maua ai isi matata eseese 
ma isi poto faapitoa o lo o salalau nei ma fesoasoani i mea e fai. 

Tulafono Tau Faaofi o le Faatatauina o Tupe Faaopoopo (Nu. 1) 

2013/2014 – felafolafoaiga i luga o le faitauga faalua 
 
O lea ua maitau atu o lea ua i ai le $318,000 mo le fetuunaiga o totogi o 
faiaoga, malo faafetai, ae ana tuu foi i sina miliona, ai se manaia o 
fetuunaiga o totogi o nai faiaoga. O le taua o lou avatua o mea nei o 
faiaoga ona pau lava ia o tagata faigaluega a le Malo o lo o galulue i nuu i 
tua, e tele foi lo latou sao, o la e nonofo i aiga, o nuu, aua o le tele lava o le 
aufaigaluega a le Malo o nei i le taulaga, a o faiaoga o lo o nonofo i nuu i 
tua, o lea lava e asu le ipuvai i taimi uma taimi uma i afioaga ma nuu, e 
tele foi lo latou sao, e o faatau i faleoloa i tua mai faiaoga, aua o le mea 
moni lava ia o le tele o le aufaigaluega o nei i le taulaga e tele lava ina 
uma totogi i inei i le taulaga, a o faiaoga, e nonofo lava i tua ma tautua i 
tua. Pei o le ala lena, ae faafetai o lea ua i ai lenei fetuunaiga ia tuu i ai 
ma le latou 3%, a o lau lena fautuaga. Ia a tuu i ai sina miliona e fetuunai 
ai o latou totogi, ai se manaia. Ae ui i lea faafetai, o le mea sili lea ua i ai 
lea faaopoopoga, o lea foi ua faafofoga mai faiaoga, ia fai faalelei a outou 
galuega o lea ua manaia o lea ua i ai nai ia faaopoopoga ua tuuina atu. 
  Ona ou oo mai ai lea i le Penisione a le Aumatutua ona e le mafai ona 
tuua, o le matou foi tala faafetai leaga o lenei lava e faufautua atu mo nai 
tama ma tina matutua. O le faatauaina pei o latou nei o lea e tatalo ma 
faanonomanu aua o tatou faiva, ioe, e talitonu foi o le tatalo a le 
aumatutua e mamana, ioe, e manuia ai foi o tatou faiva ma a tatou 
galuega fai i totonu o le Palemene lenei ona o tatalo a nai tagata matutua. 
Ae silasila i ai e $285,000 lea e faaopoopo i ai ma ua mafai ai ona toe 
faaopoopo ai le $5 lea i le penisione. O le a le mea e le tuu atoa ai i ai sina 
$2miliona aua ai lava se fiafia o nai toeaiina ma nai tina matutua, ioe, 
aua e talitonu lava o le tasi lea fesoasoani mo latou e faalototetele ai foi 
nai tama ma tina matutua. Aua e talitonu lava faafetai o lea ou te 
vaavaai atu o lea e i ai le isi foi $5miliona lea e faaopoopo i ai i le tatou 
fono lea…. 
 
  FOFOGA FETALAI:  Malie le sui usufono o lo o saunoa, sei tulai mai 
le Afioga i le Minisita o Tupe, tulai mai lau Afioga i le Minisita. 
 
  Afioga Hon Faumuina Tiatia Faaolatane Liuga (Minisita o Tupe):  Lau 
Afioga i le Fofoga Fetalai faafetai mo le avanoa, faafetai foi mo le 
finagalo ua faaalia e le Afioga i le sui usufono mamalu o lo o saunoa nei. 
E leai se manatu e faalavelave pau o le mea, na o le faamanino atili. O le 
$5 lea e faaopoopo i le tupe maua o le Penisione, e tele isi mea e 
faaopoopo i ai e pei o le malaga i vaa i totonu o le atunuu, o talavai ma 
fualaau avefua e latalata i le $200 a le tagata e toatasi i le masina, 
faafetai. 
 
  FOFOGA FETALAI:  Malo. Tulai mai le sui usufono mamalu e saunoa. 

  Susuga PAPALII LIO FAAVAIVAIOMANU TAEU MASIPAU:  Malo 
faafetai, o lea foi ua malamalama lea itu, ana tuu la i ai ma pasi ma taxi, 
ai se manaia o lona uiga ua fiafia nai tama ma tina matutua e feoai. Ae e i 
ai le mea lea ou te fia fai atu ai i lau Afioga i le Minisita e tauala atu i le 
Nofoa, e i ai le $2 o lo o tipi a nai tama ma tina matutua e tele lava ina fai 
mai ai, po o le a ea foi lea $2 ua toe aveese, o le a le mea e le faatupe ai e 
le Malo lena $2 e alu i faletupe ma mea faapena? Ia o nai tagata matutua 
pei a alu ese se $1 pe $2, se pei lava ua alu ese atu le mea tele lava. Ae 
manatu o le a le mea e le faatupe ai e le Malo lena $2 mo fesoasoani i nai 
tama ma tina matutua? O le isi la itu o le o lea i Tutuila, ua tele ina le toe 
o fua nai tama ma tina matutua i Tutuila, e tasi lena fesoasoani e 
faaopoopo atu i lau Afioga e tauala atu i le Nofoa. 
 
  FOFOGA FETALAI:  Malie le sui usufono o lo o saunoa, sei toe tulai 
mai le Afioga i le Minisita o Tupe. 
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai, o le alu i Tutuila o la ua alu i fafo atu o Samoa, a tatala loa la 
Tutuila, ua tatala foi ma Niu Sila, Ausetalia ma Amerika. E leai la ni a 
tatou tupe e totogi ai pasese o tagata aua e international travel lea e te 
saunoa i ai. O mea lava i totonu o le atunuu lea e faaaoga i ai, aua o le 
mafaufauga lea e i ai, o le tele o tatou tuaa matutua ua le toe feoai i le o 
mamao ona o le tulaga ua i ai le soifua, a o le fesoasoani lava ia i totonu o 
le atunuu, o le mea lena e i ai, ae taatia mai le $2 lea sei ou suesueina po o 
le a le mea o lo o faaaoga i ai, po o le teuina o a latou tupe i totonu o le 
faletupe ia po o le service foi o lo o ave ai nei auaunaga i le mamalu o le 
atunuu, faafetai lava. 
 
  FOFOGA FETALAI:  Malo faafetai. Tulai mai le sui usufono mamalu e 
faaauau le lauga. 
 
  Susuga PAPALII LIO FAAVAIVAIOMANU TAEU MASIPAU:  Malo 
faafetai, ia a mea foi ua kolosi le tatou deadline i le tatou va ma Tutuila 
ua faapea ai ona….ia a o tatou uso lava e le o nisi o tatou uso lava, e i ai 
foi aiga o nai toeaiina ma loomatutua i Tutuila. Ae ui o lea, ia manatua e 
na o le vaa a lalo e le o i se vaalele, ae faafetai o le a lafo atu i ina o lena e 
i ina le faimea e fesoasoani ifo i lea itu. 
  Ona ou oo mai lea i le matou Matagaluega ma le Minisita mo Leoleo ma 
Falepuipui, ia malo galue i lau Afioga i le Minisita ma le tatou 
Matagaluega. O lea e maitau atu i le Tala o le Tupe o lo o i ai le $500,000 
lea e ave i le fanua o le STEC, ia sa faapea foi o fanua o le Malo ai e 
fetuutuunai ma le toe alu atu foi o lea $500,000 i le Ofisa o Leoleo, aua o 
fanua o le Malo o lena e i ina le pule atoatoa.  

E mafai lava ona faasoa faapea e fetuutuunai ia eleele o le tatou Malo ina 
ia fesoasoani ai foi i le Matagaluega o Leoleo ma Falepuipui ona e taua 
foi le nofoaga lea o le nofoaga mo…. 
 
  FOFOGA FETALAI:  Malie le sui usufono o lo o saunoa, sei tulai mai 
le Afioga i le Palemia mo le faamalamalamaga. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le isi sui usufono lea sa 
lauga i le nofo aitalafu o isi Faalapotopotoga i isi Faalapotopotoga, po o 
le a le mea ua le totogia ai a latou aitalafu? E faapena le mea e le feaiaai 
ona e i ai lava aseta a le Matagaluega ia a sau le mea i le isi itu, e faapena 
ona…e le aumai fua, o la e faagaoioi lava faapisinisi tulaga faapena. O le 
mea la lea e le o faapena ona faia. E manatua foi lipoti na e avatu i ina 
lea tou te o outou tilotilo i lipoti ona outou omai lea lauga mai ai i ina, a 
lauga mai ai i le lē totogia e le isi Matagaluega aitalafu i le isi 
Matagaluega e aofia ai la ma mea ia, ae maimau la pe ana faapea aua la 
tou te toe lauga mai ai, ae manaia lava le tata o outou i le laina lea ae sei 
manatua na outou lauga mai ai na fetuu ai foi isi faalapotopotoga i le 
nofo aitalafu ae le totogia mea faapea. 
 
  FOFOGA FETALAI:  Malo faafetai, tulai mai le sui usufono mamalu e 
faaauau le saunoaga. 
 
  Susuga PAPALII LIO FAAVAIVAIOMANU TAEU MASIPAU:  
Faafetai lava mo le avanoa. Ua ou laga lea itu aua ou te talitonu o lea foi 
e faafofoga mai le Minisita e tauala atu i le Nofoa, ia ai sa tau fai se 
promotion a le Matagaluega i le tausaga na tea nei ae toe tolo foi, ua le 
iloa pe tolo o le leai o se tupe pe tolo o se isi pito. Pei o le agaga lena o lea 
e avatu, o lea e na o le tomumu solo o leoleo i le lē faia o le latou 
promotion. O ituaiga mea faapea, o le mea lea e taua ai lou avatuina o le 
manatu lea ina ia taatia atu i autafa o lau Afioga i le Minisita, sei silasila 
ifo aua le agai i luma o lau Matagaluega aua e…. 
 
  FOFOGA FETALAI:  Malie le sui usufono se i toe tuu atu le avanoa i le 
Malo. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o se mea e fia faasao. O le 
mea sili o lea ua saunoa le sa avea ma Sui Komesina muamua. O lea la ua 
faafogafoga mai outou na leoleo lea e talau mea i le Itu Agai, e leai lava 
ma se tou paupau e maua mai ai. O le tali i mea faapea, o e vaai le 
Minisita, ae le o le o laulau i o, aua na o le pau lava lea o le mea o le 
muimui i i, ae leai lava se paupau e maua ai.  

Ae a i ai se faaletonu faapena, ona outou o lea e fai i le Minisita e 
fesoasoani ane, ae le o le laulau i o i le sa Sui Komesina, ia na o le pau 
lava le la, na o le muga mai lava i le la Itu, ae leai lava se mea e faia. 
 
  FOFOGA FETALAI:  Tulai mai lau Afioga i le sui usufono mamalu. 
 
  Susuga PAPALII LIO FAAVAIVAIOMANU TAEU MASIPAU:  Malo. 
O lo o silafia e le Afioga i le Minisita lo ma galulue faatasi. O le ala foi lea 
o lou malamalama i mea uma lava o le Matagaluega, aua na o le pau lava 
lenei o le Minisita Agai o lea e faafeagai ma le Minisita i taimi uma taimi 
uma lava, ona o le a? Ona o le manatu i le manuia o le galuega ma le agai 
i luma. 
 
  FOFOGA FETALAI:  Malie le sui usufono se i tuu atu le avanoa i le 
Malo. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi: Lau Afioga i le Fofoga Fetalai, e faapea lava faiga o mea 
faa-Kerisiano. Afai ua lua talanoa ma le Minisita, e uma ai lava i ina. E 
faapena ona fai. O lona uiga la, e i ai le mea ua tupu i i, ua e le alofa i le 
Minisita sa fai a lua upuupuga e toe nofo ma faaleaga le leoleo Komesina 
na alu atu molitu atu na mea ia te oe. Ia vaai la i ai i lou le manatunatu i 
mea faapena. O oe o le Tiakono. Afai o oe o le Tiakono ae auala atu ni 
mea i tua ona e alu lea e vaai le Minisita, e uma ai lava i ina. E te le toe 
sau aumai i luga i i. O lona uiga afai o oe na maua i luga, ua soloa i luga, 
a o lea ua tali i lalo nei lou faaletonuga. 
 
  Susuga PAPALII LIO FAAVAIVAIOMANU TAEU MASIPAU:  Ia, 
faafetai. E faamalulu atu foi i lau Afioga i le Palemia, e leai, o le Afioga i 
le Minisita, e ese lea talanoa faa-toeaina.  E talanoa fesoasoani, e faapena 
foi sau faufautua e ave i ai. A o le mea ia, e le mai le Minisita mea ia, o 
mea lava ta te feosofai solo lava ma faapipii pepa i o i le Ofisa, o le ala foi 
lea o lou malamalama ma lou iloa. Ae faamalulu atu i lau Afioga, e leai, e 
le i saunoa mai le Minisita i le tulaga lea. Ae faafetai, o lau lena fautuaga 
i le Minisita, ia se i silasila ifo i lea pito. 
  Ia, ona ou oo mai loa lea i mea ia o oloa gaosi i totonu o le atunuu. A ou 
vaavaai foi i tatou tupe maua, tasi lea vaega taua e ese le tele o le 
fesoasoani i a tatou tupe maua o tatou fale gaosimea i totonu o le atunuu. 
Ia ou te masalo e le fou foi i le faafofoga a le Maota lenei se naunau foi o 
lenei sui usufono aua lava nisi tatou fale gaosimea e fesoasoani, aua o lo o 
agai pea i luga a tatou tupe faaalu aua tatou galuega fai ma le manuia o 
le atunuu. Ou te manatu foi, e lelei foi le silasila i se isi vaega, i fale 
gaosimea i totonu o le atunuu, e le gata o le fesoasoani i tupe maua i 
totogi o tagata faigaluega, a o le fesoasoani foi i a tatou tupe maua.  

Aua o le tele o tatou oloa e ave i fafo, ou te talitonu foi o le tele lena o 
tatou tupe maua. O le mea lea, ua ou maitauina, faafetai lava i le Afioga i 
le Minisita mo Faatoaga ma le Matagaluega. O le mea moni lava ia i 
galuega sa faatino e le Matagaluega, ua matua tele naua le talo, ae o le 
agaga lava ia o se fautuaga, pe leai se isi fale gaosimea e gaosi i talo se i 
faaaoga i ai le tele o le talo lea i totonu o le atunuu i lenei taimi, ua alofa 
foi i le au faatau talo latou, e maua ai foi le latou… ona ua le mafia ona 
ave se tatou container po o le tatou talo i fafo, ae ua tele naua talo a le 
atunuu. E pei o le agaga lena, pe leai se isi fesoasoani mo le aufaifaatoaga 
e faaaoga i ai fua o a latou faatoaga, aua tupe maua mo aiga taitasi ma 
afioaga ma nuu.  
 
  FOFOGA FETALAI:  Malie le sui usufono o saunoa se i tuu atu le 
avanoa i le Minisita mo Faatoaga. Tulai mai lau Afioga i le Minisita. 
 
  Afioga Hon Le Mamea Ropati (Minisita mo Faatoaga ma Faigafaiva):  
E faatalofa atu i le paia ma le mamalu o le tatou Fono i lenei taeao 
aemaise foi lau Afioga i le Fofoga Fetalai. O le mataupu lea e laga e le sui 
usufono mamalu, e le o nofonofo ai le Mataglauega, o lo o galulue le 
Matagaluega i le tulaga lea, e le gata i le ave o le tatou talo lea  e ave  nei i 
containers, a o lea foi e taumafai le fuafuaga mo le ave i le frozen taro ina 
ia faafaigofie ai ona maua se isi avanoa. O le talo foi, ua maea fesootaiga 
ma se kamupani tele lava mai Ausetalia i le mea lea o le tau faiga o taro 
chips. E ese le faiga pei o le mea lea e fai ai nei. A faapea e faamanuiaina 
le fuafuaga lea i le masina fou i le kamupani lea e toe omai ai e vaavaai i 
le tulaga lea, ia talosia ia, na o le tatalo lava i le Alii e fesoasoani mai. Ae 
sao lelei lava lau saunoaga i le taimi lenei, o le matua tele lava o le talo i 
le tatou atunuu, ae faafetai lava lagolago mai i lau Afioga. 
 
  FOFOGA FETALAI:  Mo le faasaoina o le taimi le sui usufono 
mamalu, sei tulai mai le Afioga i le Sui Palemia. 
 
  Tofa Hon Fonotoe Nuafesili Pierre Lauofo (Sui Palemia):  Lau Afioga i 
le Fofoga Fetalai, malie lava lau Afioga ona e aiga lava le tulaga o le 
mataupu lea sa saunoa i ai le Afioga i le Minisita mo Faatoaga ma le 
mataupu lea i le saunoaga a le sui usufono mamalu i le tulaga lea o oloa 
gaosi. O le mafuaaga lea o lo o i ai le tatou polokalame o lo o faagasolo i 
le taimi nei, ma o lo o galulue faatasi ma le Matagaluega o Faatoaga i le 
tulaga lea o le gaosiga o oloa, aua e i ai foi oloa e gaosi mai i fua o 
faatoaga, ona faapena lea ona auina atu pe faatauina atu i fafo. E lei 
mamao atu nei masalo po o le masina o Novema lea foi sa fai ai le tatou 
faaaliga oloa i Niu Sila, ma o se faaaliga sa talisapaia e le aufaipisinisi i 
Aukilani, faapea foi isi itu o Niu Sila sa faapena ona asiasi atu i ai ma 
silasila i ai. 

  E tele a tatou oloa fou sa faaali ai i le faaaliga oloa lea, masalo e maua le 
25+ ae ona o le taimi na faagata ma faatapulaa ai ona o le femalagaaiga o 
vaa e ave ai oloa nei na faamuta ai, a o le tele o isi oloa fou na gaosi ua le 
maua le avanoa, a o lea e fuafua foi se isi faamoemoe faapea mo le 
tausaga nei po o le faaiuga o le tausaga nei po o le amataga foi o le 
tausaga fou, ona faapena lea ona faatino le isi faaaliga oloa faapena ma 
faasolosolo atu ai i isi atunuu. 
  E pei o le vaega lea ua ou tali atu ai, ae o lo o tele lava fuafuaga 
faataatitia a le tatou Malo o lo o faagasolo nei mo faamanuiaga ma 
fesoasoani foi i le vaega lea a le au gaosi oloa. 
  E pei o le tali atu lea lau Afioga i le Fofoga Fetalai. 
 
  FOFOGA FETALAI:  Malo faafetai i le faamalamalamaga a lau Afioga 
i le Sui Palemia. Tulai mai le sui usufono mamalu toe lua ou minute. 
 
  Susuga PAPALII LIO FAAVAIVAIOMANU TAEU MASIPAU:  
Faafetai. Ia e taua tele le laga o lenei mataupu. Faafetai i lau Afioga i le 
Minisita mo Faatoaga faafetai foi i lau Afioga i le Sui Palemia. Vaai i ai i 
le taua tele o le tatou talatalanoa i mataupu faapenei aua le manuia, ia, e 
talitonu, o le a lafo atu, e faamoemoe atu foi le aufaifaatoaga ia te oulua 
aua le faamoemoe taua lea aua a latou oloa e ave i fafo. Aua o le mea 
moni lava e pei ona saunoa le Sui Palemia, e tele tatou oloa lea e i ai ae le 
o avea i fafo. Ae faafetai i lau malaga ma lau fono lea sa taua, o le a lafo 
atu i lau Afioga faapea foi le Minisita mo Faatoaga, e manaomia se 
fesoasoani mo le aufaifaatoaga talo e faaaoga i ai lo latou malosi aemaise 
foi o le faatinoina o nai fesoasoani, aua o le toatele lava o le atunuu, 
masalo po o le 60% i le 70% o le atunuu o lo o galulue i maumaga talo e 
le gata o le fofoga taumafa ae mo seleni aua le manuia o aiga, tautua i le 
nuu, aemaise foi o le galuega paia a le Atua. Ia, ou te talitonu ua maea foi 
lau lauga, ae momoli atu le agaga faafetai i lau Afioga i le Fofoga Fetalai. 
O a foi ni mea ua laga ae talitonu lava o le tatou galuega e tausoa faatasi, 
aua le manuia e le gata o le tou faasoa, faasoa a le tatou Malo, ae ia 
manuia foi le tatou atunuu mo le agai i luma. Ia manuia le tatou Fono, 
manuia lau Afioga i le Fofoga Fetalai, manuia le Maota. 
 
  FOFOGA FETALAI:  Malo faafetai saunoa i lau Afioga i le sui usufono 
mamalu mo Faasaleleaga Nu.2. Ia, o le maitau lava lea a le Fofoga 
Fetalai i taimi uma o le tatou Tala o le Tupe, o le ala foi lea o le tuuina 
atu o le avanoa i lau Afioga i le sui usufono mamalu, ona o le anoa, 
tuusao, sagatonu, puupuu, manino. O le agaga lena e tatau ona tulai ai 
saunoaga a sui usufono mamalu. Aua ne i faamaimaua pe sasa solo fua 
ma le tele o mea le faavaea ma le naunau i isi mea e toese ai lou ai. Ae 
faafetai i le sui usufono mo Faasaleleaga Nu.2 mo le saunoaga, e manatu 
o le a logosaia uma e sui usufono mamalu ma agai i le alafua lea ua e 
saunoa i ai. 

  Ia, o se isi sui usufono e fia saunoa i le tatou Maota? Ia, tulai mai le sui 
usufono mo Aana Alofi Nu.3, o lea ua avanoa le Maota mo lau saunoaga 
mo le tatou Tala Faatatau Faaopoopo o le Tupe. 
 
  Afioga TOEOLESULUSULU CEDRIC POSE SALESA SCHUSTER 
(Aana Alofi Nu.3):  Faafetai i lau Afioga i le Fofoga Fetalai mo le avanoa. 
E avea foi lenei itula e fia piiama ai i lau Afioga e tusa ai foi o le taulaga 
molia aua le tatou Tapaau i le lagi i Lona faatasi mai i le malaga a le 
tatou atunuu i le tausaga ua tuanai, ma ua aulia mai foi le Fono amata o 
lenei tausaga. 
  E avea foi lenei avanoa e faatalofa ma faafeiloai atu ai i le paia ma le 
mamalu o le Palemene, i le afio o lau Afioga i le Palemia ma le Kapeneta, 
faapea lena Itu o le Maota, liliu mai foi i lenei Itu i le Afioga i le Taitai 
ma le Sui Taitai ma lenei Vaega, ia faamalo. 
  E faatalofa atu foi i Faauluuluga o Matagaluega ma Faalapotopotoga a 
le tatou Malo ua faapea ona tatou faatasi i lenei aso. E faatalofa atu foi i 
le tapuaiga a le tatou atunuu i le paia o le Tafatolu o Samoa i ona paia 
faale-Agaga, paia faale-Atunuu ma paia faale-Malo. 
  Lau Afioga i le Fofoga Fetalai, o le a taumafai loa ni manatu aua foi le 
Tala Faatatau Faaopoopo o le Tupe ua faapea ona opea i le tatou Maota i 
lenei taeao. Lau Afioga i le Fofoga Fetalai, e muamua ona avatu le 
faamalo i le Afioga i le Minisita o Tupe aemaise le Matagaluega sa latou 
faamaopoopoina lenei Tala Faatatau Faaopoopo o le Tupe. E le gata foi i 
lea o Matagaluega ma Faalapotopotoga sa faapea ona latou veloaso i le 
faatinoina o lenei Tala Faatatau Faaopoopo o le Tupe. 
  Lau Afioga e amata mai se vaivaiga po o se manatu lau Afioga i le 
Fofoga Fetalai i tupe faaopoopo po o additional revenues ia ua maua e 
faatino ai galuega fai a le tatou Malo. Ia, e faamalo atu ona o lea e maitau 
atu lau Afioga e tele se faaopoopoga lea ua maua mai i le Asian 
Development Bank. O le talosaga, o se vaega e fia malamalama ai, po o 
lenei additional grant pe na o se vaitaimi nei pe o le a faapea ona 
faaauauina le aumaiga lea o tupe, grants faapenei i totonu o le Atunuu 
ona e taua ma e talitonu o se vaega aoga lea mo polokalame, aemaise lava 
le tulaga o i ai le tatou tamaoaiga i le manaomia o seleni faapenei e le toe 
totogiina. 
  Ona ou see mai lea lau Afioga i nisi foi o faaopoopoga ua faapea ona 
faailoa mai ua maua, additional revenues, ia faafetai, atonu o le tatou 
fale fou lea o le Tuiatua lea ua mafai ona totogiina le latou rent lea ua 
maitauina ua maua ai seleni fou.  
  Lau Afioga i le Fofoga Fetalai, na pau le tuualalo, ona o lea e maitau atu 
i le faaopoopoga ua faapea ona maua i VAGST. E talitonu o le tele foi o 
Matagaluega ma Faalapotopotoga o lo o faapea ona faaooina mai foi a 
latou Annual Reports i le Matagaluega nei, e maitauina o le tele o nei 
Matagaluega e le o mafai ona totogiina nisi o VAGST.  

E talosaga i le tatou Ministry of Finance, ina ia mafai ona faatauaina foi 
e lenei Matagaluega le totogiina mai o outstanding nei, ou te talitonu e 
tele se tupe o le a faapea ona toe faaopoopoina i tatou tupe maua a le 
tatou atunuu. E le gata foi i lea lau Afioga, ou te talitonu o le 
naunautaiga lava ia Faalapotopotoga Tumaoti a le tatou Malo po o 
SOEs, ou te talitonu lau Afioga, e talosagaina ina ia faapea ona 
faamalosia le uunaia o ia Pulega foi ma ia Faalapotopotoga ina ia mafai 
ona maua mai ai ni dividends e pei foi ona faapea ona faailoa mai e le 
Komiti o Tupe sa faapea ona latou iloiloina. Ou te talitonu e tele se tatou 
vaega seleni e fesoasoani i faagaoioiga o galuega a le tatou atunuu pe afai 
e lelei ma lava tapena nei Pulega i le sailia lea o seleni mo le tatou Malo. 
  Lau Afioga i le Fofoga Fetalai, ona ou see mai lea i tupe faaalu. E 
maitauina o lo o faailoa mai i le $5miliona o lo o faapea ona fuafuaina mo 
le fonotaga tele o lo o fuafuaina i lenei tausaga, o le tuualalo lau Afioga i 
le Fofoga Fetalai, ou te talitonu e maitauina o le tele o nei vaega seleni o 
le a faaaluina i le toe faaleleia ma le fausia o ni fale fou aua le vaega o lo o 
faatulaga mo le fonotaga. O le talosaga lava ina ia tapena maeaea le 
faatinoina o nei galuega, e pei foi ona maitauina o nisi o nei fale sa fausia 
mo taaloga a le Pasefika, atonu e le i lelei lona fauina ae atonu ana lelei le 
fauina e itiiti se seleni a le tatou atunuu e toe faaalu i le faafouina ma le 
faia faalelei o ia fale. E talosgaina ai i latou o lo o faatinoina ia galuega 
ina ia tagai lelei i ai ma faaaoga lelei ata aemaise o le vaaia faalelei o 
seleni ina ia faaalu aoga ina ia aua ne i toe alu nisi seleni e toe faaleleia ai 
mo le tausaga fou pe a faapea e faia mai taaloga ia a le Commonwealth 
Games. 
  Lau Afioga i le Fofoga Fetalai, i le fonotaga lava lea, o le fautuaga ma se 
tuualalo ona sa matauina sa faapea ona saunoa e le gata o le Afioga i le 
Palemia a o le Minisita foi mo le Siosiomaga i le faanaunautaiga ina ia i 
ai se zero emission le fonotaga; faamalo. O le fesili po o a mai tapenaga o 
nei vaega aua o le faamoemoe lava ina ia mafai ona faaitiitia e le gata o le 
seleni e alu…. 
 
  Tofa Hon Faamoetauloa Lealaiauloto Ulaitino Faale Tumaalii (Minisita 
mo Punaoa Faanatura ma le Siosiomaga):  Lau Afioga i le Fofoga 
Fetalai…. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa i le Minisita mo Punaoa Faalenatura ma le Siosiomaga.  
  Tulai mai lau Afioga i le Minisita mo Punaoa Faanatura ma le 
Siosiomaga. 
 
  Tofa Hon Faamoetauloa Lealaiauloto Ulaitino Faale Tumaalii:  Lau 
Afioga i le Fofoga Fetalai, e momoli atu foi le faatalofa i le paia ma le 
mamalu o le Fonotaga a Samoa, ae ua ou tulai atu ona o le tulaga lea. E 
leai se mea e tau o le zero emission.  

O le pledge lea na fai pe afai o lea e refer i ai le sui usufono mamalu, o le 
carbon neutral le tulaga lea aua ua uma ona achieve le target lea na 
pledge ai le tulaga foi lea e ese le carbon emission, ae ese foi le filter ina o 
le carbon emission e pei o le poloketi lea e i totonu o le Matagaluega. E 
pei la o le totoina o laau e tai miliona le fuainumera o laau ia e toto. O le 
vaitaimi nei ua ova atu i le 1,600,000 laau ia ua totoina e le Matagaluega 
ma o lea la e calculate ai i ina le carbon zinc lea ma fuafua i le emission 
lea e .006% o le total emission rate. 
  O lea ou te tulai atu ai e faasao le mataupu lea, e leai se carbon zero, na 
o le carbon neutrality le tulaga lea. 
  Ma lou faaaloalo lava.  
 
  FOFOGA FETALAI:  Malo, faafetai i lau Afioga i le Minisita. Mo le 
faasaoina o lou taimi le sui usufono mo Aana Alofi Nu.3, sei tulai mai lau 
Afioga i le Minisita o Tupe.  
 
  Afioga Hon Faumuina Tiatia Faaolatane Liuga:  Lau Afioga i le Fofoga 
Fetalai, ina ia faasaoina le taimi taua o le sui usufono mamalu ma nisi foi 
sui usufono e fia saunoa i le mataupu lea mo le toe faaleleia o fale taalo. 
O fale lava ia sa saunia mo Taaloga, ae e le i saunia mo ni fonotaga. O le 
polokalame lea e fai nei, o lea e fai ia matua mautu fale mo international 
conferences ina ia mafai ona fai e le gata o le SIDS, ae ia amata foi ona 
fai mai i Samoa nei fonotaga faava o Malo e sili atu i le afe agai i luga 
tagata e auai mai ai. 
  Ma le faaaloalo lava. 
 
  Afioga Hon Palusalue Faapo II (Taitai o le Itu Agai):  Lau Afioga i le 
Fofoga Fetalai, o se mea e fia faamalamalama. 
 
  FOFOGA FETALAI:  Sei tulai mai le Taitai o le Itu Agai. 
 
  Afioga Hon Palusalue Faapo II:  O lea e fia malamalama ona o lea ua 
tali le Minisita o Tupe faapea e toe fau e fuafua mo fono. O le mea lea e i 
ai, ua ato atoa lava le fale, ae na o le fitu tausaga talu ai apa la. O le fale 
lea e faamoemoe e fai ai le fono, o la e fai se idea e fai ai ni beam ina ia 
aua ne i toe tutulu le fale. O le mea lea ua tupu i le faiga o le galuega, ua 
aveese uma apa ia sa ato ai i le fitu tausaga talu ai, ae toe ato atoa le fale. 
E le taugofie lea mea aua e le suia apa pe afai o le a sui le fale i totonu mo 
le fono lea e faamoemoe i ai le Malo, a o le mea lea e tau avatu e le Itu 
lenei na o fautuaga e avatu. Aua ana faapea e le suia atoa le ata o le fale, 
meamanu e sao le mea lea e saunoa i ai le Minisita o Tupe. 
 
  FOFOGA FETALAI:  O lea ua maua le finagalo o le Taitai o le Itu 
Agai, o le a se i tuu atu le avanoa i le Malo e tali atu. 

  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  E le iloa po o le a tonu le mea lea e tulai mai ai le sui 
usufono. 
  O le mea lava ia o le toe faaleleia o fale, o le upu lena; o le faaleleia o 
fale. Afai lava la na i ai se mea na faaletonu, o le avanoa lenei e faalelei 
ai. E faapena le tele o fale, e i ai isi fale e tai pei foi o le fale lenei. Se i 
tilotilo ae i le fale lenei? Ua vaai ae i luga i le fale lenei? E taape mai i lalo 
le taualuga. E le i umi foi ona fai le fale lea e i tua atu i inei na tutupu ai 
foi faaletonu.  
  O lea ou te manatua le anoano o fale e fai foi i fafo, e fai i Peretania, fai i 
Amerika. Ua faafia ea ona tele ni fale e le i uma atu ona fai – o le toatele 
ia o tagata na feoti ai. O mea o gym tetele, e fia selau e ova i le 60,000 
tagata o lea e maliliu ai i mea o taaloga soka. E te’i lava ua collapse ifo le 
fale ae faatoa uma ona fau, a o tagata na latou fauina o le matua inisinia 
ma o tagata fau fale maoae. 
  E faapena mea e fai e Malo, a oo i lea vaitaimi toe siaki fale e pei foi o le 
fale tele o le Malo lea e i ai nei. Na uma atu tsunami tetele ma le mau afa, 
ona amia foi lea e le Malo inisinia mai fafo e omai se i vaai. Na omai fai le 
lipoti aumai i totonu i le Malo faapea mai, “O lea e lelei le fale e le i 
afaina.” E faapena ona fai mea a Malo magafagafa. E mafai lava ona 
tutu ai fale la se i atoa le isi 20 tausaga faatoa siaki, a o lea foi la ua siaki 
atu o lea ua toe faaleleia mea ia, a o lea foi ua faitio. A le faia ua faitio, a 
fai ua faitio. Ua le iloa po o le a le mea lea e tupu. A fai ua faitio, a le faia 
ua faitio. 
  Lau Afioga i le Fofoga Fetalai, o le mea e sili ai ona ou faanoanoa, e le i 
lauga. O le Tulafono Tumau, e le mafai ona e tulai i luga e 
faamalamalama se mea pe afai e te le i lauga. O lea lava e saoloto, e te lei 
lauga (i le Taitai o le Itu Agai), e le mafai la ona e tulai i luga e 
faamalamalama se mea, a o se mea e agai i se lauga a ai. O le Tulafono 
lena, a o le a e tulai ae lava i luga - ana e tulai ae a o se mea e fia faasao, 
ona sao lea. E le o se mea e fia faasao lea na e tulai ae ai i luga, a o se mea 
e fia faamalamalama. O le a e tulai ae i luga e fia faamalamalama e te le i 
lauga? 
  O le mea lena e mafua ai ona sese a tatou mea, a e Taitai, faitau 
Tulafono. 
 
  Afioga Hon Palusalue Faapo II:  O lea lava ua maemaea le Afioga i le 
Palemia…. 
 
  FOFOGA FETALAI:  Malie le Taitai o le Itu Agai o lea sei fai atu lau 
tala. 
  O lea ua malamalama le mataupu, ae na tuu atu pea le avanoa ona o lau 
Afioga o le Taitai o le Itu Agai i mataupu na e saunoa i ai. O lea na 
fesiligia e le sui usufono mo Aana Alofi Nu.3 le tulaga i le toe faaleleia. 

E leai se tulaga faaletonu na saunoa i ai le sui usufono mo Aana Alofi 
Nu.3 pe na faitio foi. O lana faamanatu ia fai ia lelei ma mautu. O lea ua 
saunoa le Minisita o Tupe, o a tatou fale faatalaloa lea sa fai ona o taimi 
o taaloga e le manaomia le punipuni ma e leai ni nofoa, e leai ni mics ma 
e leai uma ni mea na, a o le taimi lenei o lea ua faaleleia fale ia ona o lo 
tatou alo atu mo le fono a le SID lea e taua, ae ou te manatu ua 
malamalama le mataupu. 
  Tulai mai le sui usufono mo Aana Alofi Nu.3 e faaauau le saunoaga. 
 
  Afioga TOEOLESULUSULU CEDRIC POSE SALESA SCHUSTER:  
Faafetai lava i lau Afioga i le Fofoga Fetalai mo le avanoa. 
  Lau Afioga i le Fofoga Fetalai, o le auga o se manatu i le vaega lea o le 
fonotaga ona e talitonu o le tasi o auga o le fonotaga o le taumafai e 
faaleleia e le gata o le puipuiga o le siosiomaga, a o atinae foi e pei ona 
saunoa i ai le Malo i le renewable energy ma energy products. O le 
talosaga lea o lea e tuuina atu lau Afioga i le Fofoga Fetalai ina ia 
tagatagai pe mafai ona faatino le fonotaga i le eletise mai le solar po o 
nisi renewable energy po o se wind, ina ia aua ai ne i i ai se eletise e alu i 
le diesel i le fonotaga, e le gata foi i lea a o air-conditions ia ua matau atu 
o le a faaaogaina mo fale tetele. Afai foi e mafai ona tapena air-
conditions e faaitiitia ai le alu o le eletise, o vaega uma ia e le gata foi i lea 
o le faaaogaina o moli CFL lights ma vaega uma faapenei, e talitonu lau 
Afioga i le Fofoga Fetalai atonu ua maea ona tapena i ai le Afioga i le 
Minisita ma le Malo, a o le faamanatu. Afai e tau ane ai, e talitonu o se ai 
tele foi lea o lo tatou atunuu i le faatinoina o lenei fono ona o i latou o lo o 
faapea ona oo mai o le a tagatagai i ia vaega ina ia latou iloa ai foi le 
commitment a lo tatou atunuu i le sustainable development. 
  Ona ou oo mai lea i se faamanatu po o se tuualalo i le tapenaina o lenei 
fonotaga. E talitonu o le tele e pei ona matau atu i le tele o nisi o 
faamaumauga, e silia i le 3,000 i le 5,000 tagata o le a omai. E le gata la o 
le tapenaga a lo tatou atunuu mo le fonotaga, ae talitonu foi afai e lelei 
ona faaleleia a tatou mataaga o le a faapea foi ona autovaa i ai i latou o le 
a malaga mai e faaalu ai a latou seleni, ma e tele foi se seleni e maua ai a 
lo tatou atunuu. 
  O se faataitaiga lau Afioga i le Fofoga Fetalai o le auala savali lea e i 
luga i le tuugamau o Tusitala. Ua matua afaina lava ma ua faaleagaina. 
O le Palolo Deep, e manaomia lava le toe faaleleia. E le gata foi i lea o 
Lake Lonatoo. O vaega nei e talitonu e toatele i latou o le a autovaa mai 
pe tasi, lua itula e avanoa ai mai se fonotaga ona mafai lea ona asiasi i ai. 
E le gata foi i lea o nisi o eleele faasao o le atunuu e pei o Togitogiga, o le 
togatogo i Sataoa, o tua atu o le Maota Fono ma nisi o vaega o le atunuu 
e mafai ona faasoa atu i ai tagata tafafao maimoa mai po o i latou o le 
omai i le fonotaga, e le gata o le a maua ai tupe mo lo tatou Malo, ae e 
talitonu o se tulaga lelei foi lea mo afioaga i nuu i tua. E le gata foi i lea o 
galuega taulima a lo tatou atunuu. 

  Lau Afioga i le Fofoga Fetalai, ona ou see mai lea i le vaega lea i nisi o 
tupe o lo o fuafuaina e faaalu i le Health ma le Education Sector. Ua vaai 
atu ua i ai lava le faanaunautaiga o le Malo o le a faatuina le aoga o le 
Oceania University of Medicine. E talitonu o se vaega taua e pei lava ona 
faailoa i nisi o fonotaga ua tuanai le taua o le i ai o se Teaching Hospital. 
E taua lea vaega ae pau lenei o le tuualalo lau Afioga i le Fofoga Fetalai, 
atonu e talosagaina foi le Malo ina ia tagatagai, afai e tele se tatou 
commitment e alu i ai, e ao foi ona vaai faalelei ina ia aua le na o tupe 
maumau, ae ia faapea ona siisii ai i luga le galulue a i latou, ae le gata i 
lea o le faaaogaina tele o vaega fou ua faapea ona i ai i le falemai.  
  Lau Afioga i le Fofoga Fetalai, o le a ou le oo tele i siitaga o totogi mo 
faiaoga ona o lea ua taua ma e talitonu o le faanaunautaiga lava atonu e 
le o le taimi nei, ae e talosagaina pe e le toe mafai ona toe re-assess totogi 
o faiaoga i se taimi o i luma ina ia sii i luga totogi aemaise lava o Pule 
Aoga ina ia maualuga laitiiti ae nai lo le level lea e i ai, aua ou te talitonu 
o le tasi lea auala e faatosina ai foi faiaoga e nonofo ai pea, ae aua le tasi, 
lua, tolu, fa tausaga maua mai avanoa i isi galuega e tetele totogi, ona see 
lea i ai ae afaina ai pea ma le atoatoa ai le auaunaga mo aoga. 
  Lau Afioga i le Fofoga Fetalai e avatu foi le faafetai i le Afioga i le 
Minisita ona o lea ua maua o le a faatinoina le faaleleia o le malae taalo 
mo le aoga a Aana Alofi Nu.1. O le talosaga lava sa tuuina atu atonu o se 
avanoa foi lea o le a mafai ai ona faaleleia ai foi e le gata o taaloga, a o 
nisi foi o avanoa mo i latou o alo ma fanau i le itu Aana aua taaloga 
eseese o le a mafai ona faaaogaina ai nei malae. 
  Lau Afioga i le Fofoga Fetalai, o se faaopoopoga i le talosaga ona e 
matauina pea i faamaumauga ua tuuina mai, e silia ma le 80% o tamaiti 
e amata atu i le Year 1 e tau i le Year 13 e le o mafai ona ausia le 
Iunivesite, a o le taimi nei e le o i ai se tatou polokalame e mafai ona 
aotauina ai nei alo ma fanau. O le talosga mo le lumanai ia mafai ona 
faatinoina ni vocational training mo i latou aua atonu o le le lava o seleni 
a matua ua alu ese ai mai le Year 8, a o le Year 9 pe ua fa i le lima 
tausaga ua le o toe aoga ae ua toe fia alu i totonu o le work-force ae ia i ai 
se avanoa e mafai ona toe aotauina ai. O lea e matau atu ma ua faaalia 
foi e le Afioga i le Minisita, o lea o le a tapena vocational training i totonu 
o High Schools ma Colleges. E taua lea, a o le talosaga lau Afioga i le 
Fofoga Fetalai, o le population lea o lo tatou atunuu ina ia toe maua se 
avanoa e toe aooga ai.  
  Lau Afioga i le Fofoga Fetalai…. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa i le Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, na ona ou tulai atu lava e toe 
momoli atu le faamalo i le sui usufono. 

O lea ua uma ona e taua o lea o lo o tele fuafuaga faapena a le tatou 
Matagaluega o lo o i ai, ma ua advance foi. Ae o lo o i ai foi isi gaoioiga o 
la e alu lava mo i latou ia. Ua ala ona ou taua le mea lea, i tei ua faatino le 
vaega fou lea ae tu ae foi le Taitai o le Itu Agai faapea o lea la ua faatino 
e outou le mea sa matou faatinoina. Ae na ona ou fai atu, faamalo lava i 
le faamalosiau atili, a ua leva lava ona i ai le fuafuaga lena, masalo po o 
le tausaga fou e faatino ai. Ae o lea la o le a ou toe tau atua, a toe tu ane 
se isi o outou ma faapea mai, o lea ua fai tonu lava mea na matou fautua 
ai, o lea ua ou tauina atua nei, faamanatu atu nei, ua leva lava ona i ai 
fuafuaga a le tatou Malo. Ae faafetai toe tuitui mai, a oo foi la ina 
faatino, aua foi tou te toe faitio, leaga o le mea lea e tupu nei i le tou 
Taitai, a fai se mea ua faitio, a le faia foi ua faitio.  
 
  FOFOGA FETALAI:  Tulai mai le Taitai o le Itu Agai. 
 
  Afioga Hon Palusalue Faapo II:  Lau Afioga i le Fofoga Fetalai leaga o 
lea e taua ita ma lou faaaloalo lava. Aua o le mea lava lea matou te 
talosaga atu ai pea lava pea lava pea o le totogi o faiaoga. O lea la ua 
saunoa manino le Palemia, faafetai i lo outou amanaia o se tuualalo atu. 
Ioe, faafetai tele lava. 
 
  FOFOGA FETALAI:  Tulai mai lau Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, e ala ona ou fai atua mea ia, 
leaga o mea tonu lava ia na matou aoaoina ai, o le tama ao lea a le HRPP. 
O lea o le a toe alu atu toe fai mai mea na fai atu e le faiaoga i ai. 
 
  FOFOGA FETALAI:  Malo faafetai tuitui le sui usufono mo Aana Alofi 
Nu.3. Tulai mai e faaauau le saunoaga. 
 
  Afioga TOEOLESULUSULU CEDRIC POSE SALESA SCHUSTER:  
Faafetai i lau Afioga i le Fofoga Fetalai mo le avanoa. Lau Afioga i le 
Fofoga Fetalai, ona ou see mai lea i si mataupu lea atonu mo le lumanai, 
ma o se tapenaga foi – talu ona ou oo mai lau Afioga i totonu o le Maota 
nei ma ou vaai foi i tapenaga e le gata i lou itumalo a o itumalo foi o le 
tatou atunuu, ua oo mai ai se manatu e ao ona faaoo atu pea i lau Afioga 
i le tatou Malo, o le tulaga lea i le fia tapenaina o se district sustainable 
development plan, pei o se peleni po o se ata faataatia lea ina ia mafai 
ona tuu uma i ai galuega fuafuaina ma manaoga o le itumalo i le 5-10 
tausaga. E talitonu o lau vaai i ai lau Afioga i le Fofoga Fetalai, o le tele o 
Matagaluega a le Malo o lo o fai a latou peleni mo atinae taitasi i totonu o 
afioaga ma itumalo, ae a mafai ona tuufaatasia i se peleni po o se plan mo 
se itumalo po o afioaga taitasi, o le a faigofie foi ona latou silafia le taimi 
e oo atu ai le fesoasoani a le Malo.  

Ae le gata i lea, e taua i lou lea talitonuga lau Afioga i le Fofoga Fetalai, 
le faatinoina o nei peleni, e mafai ai foi e afioaga, faalapotopotoga ma 
itumalo ona latou saili seleni foi, e le gata i faalapotopotoga a o Malo mai 
fafo, ina ia aua ne i faalagolago tasi i le tatou Malo e faatupeina galuega.  
  O le talosaga lea lau Afioga, pe mafai ona tagatagai i ai le tatou Malo pe 
fai faa-pilot project i se itumalo se tasi pe lua le fausiaina ma le 
tuufaatasia, a ia auai le tele o sui o afioaga, ona o nisi o vaega o lo o 
fitoitonu lava i le Matagaluega, ae i ai foi manaoga o afioaga ma itumalo 
ae le o mafai ona faaleo i totonu i le taimi nei. 
  Ona faaiu ai lea lau Afioga i le Fofoga Fetalai o se manatu, o le talosaga 
lava e tuitui atu pea i le Afioga i le Palemia aemaise o le Minisita mo 
Punaoa Faanatura ma le Siosiomaga, ua silia nei ma le fitu masina ona 
taoto, e le i toe faatinoina se fonotaga a le Komiti foi lea sa saunoa i ai le 
Afioga i le Palemia ma tofiaina e galulue ma lenei afioaga o Satapuala 
ina ia soalaupuleina nisi o vaega eleele o lo o faatalatalanoaina. E 
talosaga atu ai ina ia toe maua se feiloaiga ma faagasolo polokalame ona 
o lea ua faagasolo lava le tatou Paeaiga, ae o le faanaunautaiga lava, ina 
ia maua se avanoa e faamaea ai lea vaega. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa i le Afioga i le Minisita mo Punaoa Faanatura ma le Siosiomaga. 
 
  Tofa Hon Faamoetauloa Lealaiauloto Ulaitino Faale Tumaalii:  Lau 
Afioga i le Fofoga Fetalai, o le mea e fia faasao foi pe fia faamalamalama. 
O le tulaga lea sa faatalitali lava i ai le Malo i le tulaga o le fonotaga ma 
sui o le itumalo ona o tulaga o faamasinoga ia na fai. O lea la ua uma, ua 
uma foi la ona ou faatonuina le Komiti lea ina ia amata loa ona feiloai 
ma sui o le itumalo. O lea la ou te iloa foi o lea e silafia e le sui usufono 
pei ona ou faatonuina ai, lea e taitaifono ai le Pule Sili o le STEC. Ma o le 
tulaga la sa ou toe fesili foi talu ai nei a o matou malaga mai ananafi mai 
o i Abudabi, o le tala o lea ua uma ona logo le Komiti mo se fonotaga i se 
aso lata mai. E pei o le tulaga lea, o lo o i ai lava fuafuaga a le Malo e 
faatino ai ia tulaga. Ma lou faaaloalo lava. 
 
  FOFOGA FETALAI:  Malo. Ia, o lena ua tali le manaoga le sui usufono 
mo Aana Alofi Nu.3, faaiu maia le saunoaga toe lima ou minute. 
 
  Afioga TOEOLESULUSULU CEDRIC POSE SALESA SCHUSTER:  
Faafetai. Atonu o lea ua uma ona saunoa le Afioga i le Minisita, o le a 
faatalitali mai tusi. O le agaga lava lea ina ia mafai ona faatino aua se 
lumanai, e le gata o lenei foi afioaga ae o le tatou atunuu. 
  Lau Afioga i le Fofoga Fetalai, faafetai mo le avanoa. Ia manuia le 
Fonotaga. 

  FOFOGA FETALAI:  Malo. Faafetai saunoa i le sui usufono mamalu 
mo Aana Alofi Nu.3. E tele foi lou sao taua aua le tauavagameaina o le 
tatou mataupu i lenei taeao. 
  Ia, ua avanoa le Nofoa mo se tasi o sui usufono e fia saunoa. 
 
  Afioga Lafaitele Patrick Leiataualesa (Alataua Sisifo):  Lau Afioga i le 
Fofoga Fetalai, a ua leai se isi saunoaga, ua talafeagai le pasia o le Tala 
Faatatau Faaopoopo o le Tupe.  
  Ma lou agaga faaaloalo. 
 
  Afioga Hon Palusalue Faapo II:  Lau Afioga i le Fofoga Fetalai, o lenei 
tatou te felafoai, sei vagana ua saunoa mai le Afioga i le Palemia ua lava 
matou e lauga ae malolo latou.  
 
  FOFOGA FETALAI:  E leai o lea e faatonutonu folau atu, o lea foi e 
mataitu lelei e le Nofoa. O le Tala o le Tupe o le Tala o le Tupe a le Malo. 
O lea e avatu le faamuamua i lea Itu, o lea e tau tauanau gata mai le tou 
Itu, ae tatau ona muamua tou laga fetalai i lenei taeao ona o le Tala o le 
Tupe o le Tala o le Tupe a le Malo. E manatu foi ailoga e toatele nisi e 
lauga leaga o le latou Tala o le Tupe, a o lea e lafo atu pea le…. 
  Sei tulai mai le Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le Fonotaga o le Tala Autu 
o le Tupe i le tausaga e 1986, ua 18 tausaga talu ai, na o le tasi lava le 
lauga na fai a le Itu Agai, ae fai loa le iuga, i le mea lava lea o le fiu e 
faatali e fai atu e lauga ae nonofo. Na ona fai mai lava o le faatonuga a le 
Fofoga Fetalai, o le a tali le Malo, ia tali loa ma le Malo, ae na o le tasi 
lava le lauga na fai. Na ona umi lava o faatali le Fofoga Fetalai, le onosai 
loa ma le Fofoga Fetalai. 
  O le mea lea ou te fautuaina ai lau Afioga, ia e alofa lava ia e onosai. 
Ave pea le avanoa se i nofonofo ai pea matou nofonofo atu, ia ma matou 
matamata o le isi i le isi, a ua silia i le toeitiiti lava atoa le masina o avatu 
le Tala Faatatau Faaopoopo o le Tupe ae le i faitauina e nai toeaiina. Ia 
sei tuu pea se isi avanoa, afai foi ua alu alu ua lelavava lauga, ia tatou 
malolo i lenei aso, ae tatou toe amata i le ta o le sefulumaletolu. 
 
  FOFOGA FETALAI:  Ia, tulai maia le sui usufono mo Faleata Sasae, o 
lea e maitau atu o lea ua e sagisagi mai e te fia lauga i lenei vaega o le 
taeao.  
  Tulai mai le sui usufono mo Faleata Sasae. 
 
  Tofa AVEAU TUALA LEPALE NIKO PALAMO (Faleata Sasae):  
Faafetai lava i lau Afioga i le Fofoga Fetalai mo le avanoa. 

  E avea foi lenei taeao e momoli atu ai le faamalo ma le faafetai i lau 
Afioga i le Palemia, aemaise foi le paia o le Kapeneta aemaise le mamalu 
o le Malo i galuega foi sa faatinoina i le tauaveina o le tatou Malo i le 
tausaga ua tuanai, aemaise foi o le faamalo i Ofisa Sili o Pulega aemaise 
foi Sui Ofisa Sili o Pulega ma a latou Matagaluega taitasi i le faatinoina o 
galuega e pei ona i ai le tatou faamoemoe i le tausaga ua tuanai, ae 
faapea foi i sui usufono. 
  Ae ua ou tulai atu e muamua ona ou faatulou atu i le paia ma le 
mamalu o Samoa aemaise foi o le Maota Fono i Tiafau nei, sei fai sina 
manatu i le Tala Faatatau Faaopoopo o le Tupe e pei ona faataatia. 
  Ae lei faia la sau tala i le Tala Faatatau Faaopoopo o le Tupe, e 
muamua ona momoli lau faafetai i le Afioga i le Minisita aemaise o lau 
Matagaluega mo le tapenaina o le Tala Faatatau Faaopoopo o le Tupe, 
aua e talitonu lou manatu e pei lava ona tuuina mai i totonu o le Lipoti a 
le Komiti o Tupe Maua ma Tupe Totogi sa iloiloina le Tala Faatatau 
Faaopoopo o le Tupe, ia, e le o lava le faasoa a le Matagaluega i tupe 
maua. Ae ou te iloa o le limalima lelei lava o le faasoa aemaise foi o le 
tagisa o Matagaluega i le faatinoina o galuega aua le alualu i luma o le 
atinae o Samoa, ia lea ua ala ai ona tatou maua lenei Tala Faatatau 
Faaopoopo o le Tupe. 
  E muamua la ona fai ni ou manatu lau Afioga i le Fofoga Fetalai i nai 
motugaafa foi e faufautua atu ai i le Kapeneta aemaise o a tatou 
Matagaluega. I totonu o le Tala Faatatau Faaopoopo o le Tupe lenei, o lo 
o i ai sau fautuaga i le Matagaluega o Faatoaga, ona o lea e maitauina e i 
ai se fesoasoani na tuuina mai fafo e fesoasoani ai i le afa o Evani, o lea e 
oo mai lava i le aso e le o mafai ona faasafua lea fesoasoani. A o lea foi e 
maitau atu i suesuega a le Komiti o Tupe Maua ma Tupe Totogi, o lo o 
faapea mai le Matagaluega e fai sina faigata o tuutuuga na aumai fafo e 
faatino ai lea faamoemoe. A o lea foi e faapea mai le Matagaluega o 
Tupe, e leai e le tele ni tuutuuga na tuuina mai. O lea na ona ou fautua 
atu i lau Afioga i le Minisita ma le mamalu o le Matagaluega, ua tatau 
ona faatino lea faamoemoe, o lea ua tausaga talu ona tea le Evani, ae o 
lea lava e leai se tupe o lenei vaega e mafai ona tuuina atu e fesoasoani i 
faatoaga. 
 
  FOFOGA FETALAI:  Malie le sui usufono o lo o saunoa se i tuu atu le 
avanoa i le mataupu tonu lea ua e saunoa i ai i le Minisita mo Faatoaga.  
  Tulai mai lau Afioga i le Minisita. 
 
  Afioga Hon Le Mamea Ropati:  Lau Afioga faafetai. E fia fesoasoani 
atu i le saunoaga a le sui usufono mamalu, e moni lelei, o le tulaga foi 
lena o lo o i ai i lou tagata nei i le taumafaiga o le fesoasoani lenei. Ma ou 
te tau sao atu, e le o nofonofo ai le Matagaluega. Masalo e tatau ona 
silafia aua atonu ua maua foi sa outou feiloaiga ma nisi o lo o aafia tonu i 
le mataupu lea. E sao o lena foi ua e toe tali i ai i le tulaga lea.  

O le tupe lea e aumai fafo i le World Bank, e le o se tupe faapea na ona 
aumai lava i le Matagaluega pule loa matou ma o tufa solo i le au – e i ai 
aiaiga mo tupe nei e aumai fafo, e fai foi fuafuaga i le aufaigaluega, 
faasalalau tagata e omai e faigaluega i le mataupu lea ma fuafua. O lea la 
ua mautu, masalo o le masina o Fepuari e tatau ona amata ai ona 
faagaoioi le mataupu lea, o le masina o Fepuari i le tausaga nei, o lona 
uiga o le masina lea. Ae faamalulu atu, e tutusa lelei lava lou atugalu ma 
lou foi atugalu i le mataupu lea i le tuai, ai foi ua tiga taliga o le 
Matagaluega i le fai soo fai soo atu i ai, ae le o latou. E fai lava sina 
lavelave o le mea, faapea lava tatou na ona aumai lava o tupe ave loa 
tufa. Na ona fia faaalu faapena, a o lea la ua maua le tala fiafia, o le 
masina fou, o lea ua mautu uma mea, o lea o le a faagaoioi.  
  O le soso atu lea ma le agaga faaaloalo. 
 
  FOFOGA FETALAI:  Malo faafetai le faamalamalama i lau Afioga i le 
Minisita. Tulai mai le sui usufono mamalu, o lea ua malamalama lea 
mataupu.  
 
  Tofa AVEAU TUALA LEPALE NIKO PALAMO:  Faafetai i le Afioga 
i le Minisita. E pei lava ona ou fai atu i le amataga, e leai na ona ou 
fautua atu i lau Afioga i le Minisita aemaise le mamalu o le Matagaluega, 
se i vaavaai ane e faavavevave lea vaega, o lea ua atoa le tausaga. 
  O le vaega lona lua, e pei ona saunoa se tasi o sui usufono i le tele o le 
talo i totonu o le tatou atunuu i le taimi lenei. Ma e i ai foi lou talitonuga, 
e le o nofonofoai le Matagaluega, aemaise lava i le aufaifaatoaga i le tau 
sailiga o se maketi o le talo. Ae pei lava ona ou taumafai atu foi i le 
Fonotaga ua tea, na pau lava tagata e tausami i le talo i le lalolagi lenei, 
na o tagata Samoa. So o se atunuu lava, ae atonu foi e i ai isi atunuu e pei 
o Fiti, ae le tausami tele i le talo. A o le tele lava o le talo, o tagata Samoa 
lava latou te faaaogaina. O lona uiga, o lea e faatau e tagata Samoa le 
talo a Fiti, ae le faatauina le tatou talo, ona manuia ai lea o Fiti. 
  O le uiga o lou manatu, pe le tatau ona fai se taumafaiga a le tatou Malo 
tatou te oo atu ai i tagata Samoa uma lava i Niu Sila, Ausetalia e talosaga 
i ai, ae a pe a faatau le talo a Samoa, aua e manuia ai lona aiga lea e faia 
le maumaga, manuia ai le atunuu, toe lelei ai le tamaoaiga o le tatou 
atunuu. 
  Ua ala ona ou taua lea vaega, ona sa ou talatalanoa foi i nisi o le 
aufaifaatoaga…. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa i le faamalamalamaga a le tatou Malo, tulai mai lau Afioga i le 
Palemia. 

  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le taua ia o le fautuaga a le 
sui usufono mamalu, ae aua foi tatou te faitio pe a tele a tatou 
taumafaiga e fai. O le tele ia o taumafaiga ua fai i o tatou tagata. Ua uma 
ona ave i ai faamatalaga, ou te le iloa pe ua fia savali e alu i fafo, feiloai 
ma le tatou community. Sa auai uma foi faifeau EFKS i le samiga o le 50 
tausaga talu ona amata le EFKS i Niu Sila i Aukilani, na ou faia ai foi lea 
o le lauga. Ona uma lea o le lauga o le a ou sau ae taofi atu loa ua agi 
Evans, e agi la Evans a o la sa ou faifai lauga i ina i Aukilani i le 50 
tausaga, ae momono atu ai ma le faasalalauga o a tatou talo ua numera 
tasi, ae ou toe fetaui atu mulimuli i isi toeaiina ae fai mai, “Ioe, a ta 
vaavaai i le tatou talo e pei e alu ai lava le talo a Fiti.” E ese mamao lava 
faamatalaga e fai mai, ae oo loa i mea ia e i ai lava nai o tatou tagata e 
faalogologo mai i a tatou polokalame ae alu alu lava e o lava e faatau le 
talo a Fiti. A o le mea moni i lipoti ia e aumai o la ua amata malie lava 
ona talitonuina a tatou talo, o lea lava la e faatino. 
  O le vaega lua, e lelei ona ou faasilasila atu o isi tagata e aupito sili ona 
ai talo o Saina, leaga ua ou oo i ai ma ou vaavaai i ai. E sili atu lava ona 
tetele faatoaga talo a Saina i le itu i sauté ma togafai ma toganiu, nai lo i 
o tatou maumaga ia e i ai nei. E aupito sili atu foi ona tele talo lapopoa a 
Saina. O isi la ia tagata ai talo o le au Saina, ae pau lava le mea e eseese 
ai le latou faiga ma tatou, e ai lava e latou ma fa o talo, o lautalo e oo lava 
i lautalo ua pula e fai ai lava a latou sapasui ma a latou supo, ae le feu la.  
  E pei la o le tulaga lena e pei e ese lava tatou talo aua e oo mai loa i inei 
- e oo foi i talo ia e aumai i fafo, o isi a tatou talo ia e toto e oo mai loa i 
inei feu loa. A o talo ia i Saina leaga ua ou ai ai i totonu o faleaiga e 
amata atu lava i le three course meal e alu atoa le three course meal e 
amata atu lava i le aiga muamua sei tau lava i le latou desert, e talo uma 
lava, lautalo, fa o talo e fai atoa e le au Saina. O le mea la lea, ana le se 
mamao i o Saina e alu uma e tatou te fiu e ave i ai a tatou talo e avatu 
lava e le taitai tofu Saina. A o le mea lea e tupu ia tatou, lea e tupu ai le 
mea foi lele na i ai lava i le tausaga e 1962, e ave a tatou mea e faasalalau 
i fafo e tai pei o paopao, ia na ona alu ane lava o le isi faipisinisi, o le a le 
tau o le paopao lea? Ia alu atu le tali, e $10 Amerika. Ou te manao la e fai 
sau oka e aumai sau sefulu miliona paopao ia Ianuari o le tausaga fou, 
sefulu miliona ia Fepuari, 20 miliona ia Ianuari, o le a faapefea ona tatou 
taina na paopao? E uma laau o Samoa e le uma. O le mea la lena o le tele 
o isi maketi tatou te le gafatia, o lea e oo mai nei o la e ave e le tatou 
Women in Business ia le tatou koko, la e ave le tatou suauu popo i 
Peretania e silia ma le kuata miliona ia le latou seleni na maua mai ai i le 
isi foi tausaga tua atu o le tausaga lea na tea nei. O le tele ia o a tatou mea 
ia e ave i fafo, ae o lea la e faaaoga ai le isi vaega lea o le Women in 
Business lea e o atu i tua ma faaaoga mea o Organic Farming ina ia 
uunaia ona o le tele o tagata o le lalolagi i le taimi lenei ua taua tele ia 
latou mea o taumafa e le faaaogaina ai ni vailaau.  

Ou te lagona la o le isi lena laasaga o talo e fia taumamafa talo pe afai e 
alu atu ia a tatou talo o lea e toto i eleele e le o faaaogaina ai ia vailaau. A 
o le mea lea e i ai nei o a tatou talo uma lava lea e ave i fafo a o le vailaau 
loaloa lava le lea e faaaoga. 
 
  FOFOGA FETALAI:  Malo faafetai faamalamalama i lau Afioga i le 
Palemia. Tulai mai le sui usufono mamalu mo Faleata Sasae. 
 
  Tofa AVEAU TUALA LEPALE NIKO PALAMO:  Faafetai lava i lau 
Afioga i le Palemia mo le tali umi. Ua ala ona ou taua le talo, o le mea 
muamua o lea e i ai ia puipuiga foi ia po o regulations ma standards e 
ave ai le tatou talo, o le faataitaiga o le vaega e fai lava le tele o le talo. A 
e tagai i Niu Sila i le talo Fili o lo o faatau i Niu Sila, e pule lava Fiti ia i le 
size o le latou talo e avatu e le o i ai ni size e fuafua i ai. 
  O le vaega lona lua, o lea foi na maua se faamatalaga mai nisi o tagata 
faifaatoaga, e i ai ia puipuiga a Ausetalia o lo o tuu i luga o le talo e 
faigata ai ona ave le tatou talo i Ausetalia, faafetai o lea ua ou faalogo atu 
ua saunoa mai le Afioga i le Minisita o lea o le a fai ai ni chips. Ia atonu 
ai e faigofie ai le vaega lea. Ae o lau talosaga i le vaega lea o le WTO ma 
le vaega lea o le Ofisa o Faatoaga, pe mafai ona tagai i restrictions ia e 
tuu e Ausetalia i luga o le tatou talo, ona o le isi mafuaaga lena o lea e ala 
ai ona faapea le tatou talo…. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa e faamalamalama le mataupu lea e le Afioga i le Minisita mo 
Faatoaga, tulai mai le Afioga i le Minisita. 
 
  Afioga Hon Le Mamea Ropati:  Faafetai i le sui usufono mamalu mo le 
saunoaga, ae ou te tau atu i le sui usufono mamalu, e le o nofonofoai le 
Matagaluega lenei i le mataupu lea, e silafia foi sa i ai le mea o le taro leaf 
blight i le tatou atunuu. O le mea tonu lava lea o lea e matua faafaigata ai 
le toe ave o le tatou talo i Ausetalia ona o lea sa lavea i le faamai. O lo o i 
ai foi le polokalame lea e galulue ai le Malo o Ausetalia ma le 
Matagaluega o le mea lea o le farmer, o latou ia o lo o taumafai malosi 
ina ia aveese tulaga ia ma faalaitiitia ia fuafuaga ia e taofiofi le tatou talo 
e ave i Ausetalia. O le matua fefefe lava o Ausetalia, e feoloolo atu Niu 
Sila i lo Ausetalia, leaga foi o la e fai maumaga o isi tagata i luga i 
Ausetalia i le itu i matu i le north north and side of Ausetalia. O le mea la 
lea e fefefe ai te i ua lavea a latou talo ma a latou maumaga i le faamai 
lea sa lavevea ai a tatou talo. Ae ou te tau atu, o lo o taumafai ma le 
malosi le tatou Matagaluega i fuafuaga ia ina ia toe mafai ona alu le 
tatou talo. O lea e mafai ona ave le frozen talo, a o le faalavelave e le o i 
ai ni tatou facilities e fai ai mo le tulaga ia a o lea e vaavaai i ai le 
Matagaluega i le taimi nei.  

O lea foi sa ou taua le kamupani tele lea i Ausetalia lea ua fai le feiloaiga 
ma le Matagaluega i le faiga o le isi tulaga mo le faia o le taro chips lea e 
tau ave i Ausetalia, ia talosia ia ia manuia le faamoemoe o le masina fou 
lea e faapea e toe omai ai matou te fai ai loa le feiloaiga mautu ia ma fai 
ni a latou Factories i inei mo le faamoemoe o le aveina o le talo e fai ai 
chips. 
  A o le tulaga lea e le o nofonofoai le Matagaluega, o lo o taumafai ma le 
malosi. O le talo lea e ave i Niu Sila, e leai se regulations foi lea o le size o 
le talo, a o le tatou talo lea e i ai nei a outou silasila i ai pei ni taamu isi 
talo, ua sili atu ma le 12 masina o ola le talo ae sei ifo, ua pei ni taamu le 
talo a o le faalavelave a ave i Niu Sila talo na, na o le oo atu lava masalo 
po o ua 2, 3 aso e oo atu i Ausetalia ua pala le talo. O le matua tele o le 
talo lea e i ai nei, o lea o le a taumafai le Matagaluega i nisi auala e 
fuafua ai. O lea foi e i ai a tatou containers ia e galulue ai i le vaiaso lenei 
e ave i Niu Sila, o lea foi e sauna mea mo Amerika, na o Ausetalia lava 
lea e faigata ona o Ausetalia lea e i ai a latou maumaga talo pei o tatou, 
ae o lo o taumafai pea ae faafetai lava i le fesoasoani mai. 
 
  FOFOGA FETALAI:  Malo faafetai saunoa faamalamalama i lau 
Afioga i le Minisita. 
 
  Tofa AVEAU TUALA LEPALE NIKO PALAMO:  Faafetai lava i lau 
Afioga i le Minisita. 
  O le isi vaega i le tatou talo o lea ua amata ona tau faaletonu le talo a 
Fiti, e faamaonia lau faamatalaga lenei o lea ua amata ona agai mai le 
auvaega lea le au Fiti e lau le tatou talo i fafo, e pei ona silafia o lea ua i ai 
le isi vaega lea ua omai ave le container. O lau fesili la, po o ua i ai se 
aiaiga o tatou talo ina ne i te i foi ua ave e Fiti ia tatou varieties ia ua uma 
ona fai, po o i ai ni puipuiga o tatou talo ina aua ai ne i totoina e Fiti a 
tatou talo nei? Aua a silasila lau Afioga i le Fofoga Fetalai, o le talo Niue 
lea ua ave e Fiti, o le talo a tatou na avatu i inei ona faaigoa lea e Fiti o le 
tausala, lea la ua alu alu oso le lega i inei, ia tatou te le tuuaia se is ii le 
lega aua e le iloa pe na sau se isi ma se lega togi i inei ia tatou aua ai ne i i 
ai le tatou talo. Ae o lea ua fia tausaga o taumafai le Ofisa o Faatoga o le 
USP i Alafua ma le SROS i le taumafaiga o se talo lelei, o lea ua mautu 
ma manaia le taumafaiga lea, o i ai la se puipuiga o le tatou talo ia puipui 
ai ina ia aua ne i totoina e Fiti. Aua o le mea lenei o le talo, na ona ave 
lava o le container talo i Fiti tipitipi le talo ae toto, ona maua ai lea o le 
talo e tau le avatua se tiapula. O lea la ou te talosaga atu ai i le tatou 
Matagaluega sei tagai, silasila totoa i ai i le vaega lea. 
 
  FOFOGA FETALAI:  Malie le sui usufono, sei toe tuu atu le avanoa i le 
Minisita mo Faatoaga, tulai mai le Minisita. 

  Afioga Hon Le Mamea Ropati:  Ina ua lavea tatou i le faamai lea, sa sue 
solo mai ni ituaiga talo mai isi atunuu o le Pasefika ma breed i inei ina ia 
maua ai se talo lelei mo tatou. Masalo a fuafua i atunuu uma o le 
Pasefika i le taimi lenei, o tatou o se atunuu e aupito sili ona tele varieties 
o le talo lea ua i ai nei. Ia o talo na, o talo foi na aumai i isi atunuu lea na 
aumai ma fai i ai suesuega a le tatou Matagaluega lea la ua maua ai a 
tatou talo ia, o le ituaiga talo lea ua i ai, ua pule lava oe po o le a le 
ituaiga malo e fia taumafa ai, a e manao e matua malo lava tai pei o se 
maa e maua foi, a e maua i sina afa malo e maua foi, a e manao e vaivai, 
vaivai, a e manao i ni talo susu e maua. O ituaiga varieties ia ua maua ia 
tatou i le taimi lenei, e leai se atunuu o le Pasefika e maua ai a tatou talo, 
ia a o talo foi na maua mai i isi atunuu lea e fai ai le suesuega. E faapena 
le fetufaaiga lea e i ai nei a le tatou atunuu ma isi atunuu. E oo foi la i Fiti 
po o a tatou aiaiga e fai, o lena ua saunoa tonu lava i le mea lea e fai i 
mea o suesuega i mea nei o talo, e mafai lava ona ola mai le talo i le 
lautalo, ioe, e sau lava se isi i nei sasala atu sina lautalo pe sasala atu sina 
tumutumu o le talo alu fai ai ana suesuega i o ia maua isi talo. E faapena 
le fetufaaiga lea ua i ai nei, o le tulaga lena. Ae ona o le talo lea Niue e te 
taua, o le talo tonu lava lena e ese le fiafia i ai o le lega, o le faigata ia ona 
toe fai ai se isi fuafuaga vagana le motu lea o Daveuni lea i Fiti, ua 
faapitoa lava i le totoina o le tatou talo lea, ae e le o se mea leaga lo tatou 
fetufaai. O le soso atu lea ma le faaaloalo. 
 
  FOFOGA FETALAI:  Ia. 
 
  Tofa Lealailepule Rimoni Aiafi (Faleata Sisifo):  Lau Afioga i le Fofoga 
Fetalai, na o le fesili i le Afioga i le Minisita aua o lea ua tele ituaiga talo 
ia ua saunoa i ai malo vaivai susu, a o le talo lea na laga o le talo foi lele 
tai pei e taufuifui vine, a sei mai e tasi le tiapula ae sefulu talo e sau ai. Po 
o ua oo la i ai le suesuega a le Afioga i le Minisita? 
 
  FOFOGA FETALAI:  Ia malie lau Afioga i le Minisita ia sagatonu lau 
tali i le sui usufono mo Faleata Sasae, leaga o lea o le a tatou i le suesuega 
o le variety a o lea na saunoa le sui usufono mo Faleata Sasae o le tau 
puipuiina o le tatou variety ne i faoina, a o lea ua malamalama lau 
faamalamalamaga. 
 
  Afioga Hon Le Mamea Ropati:  Ia vaeane lava le saunoaga a lau Afioga, 
ua ta le iloa pe i ai se maumaga o lou uso lea, ae moni oe, o lea ou te fai 
atu e ese le faaamuia o le tatou atunuu i le ituaiga talo lea ua i ai nei, 
vaavaai foi i le afa lea na agi nei o Eveni a, na alalaga uma lava la outou 
itu ma isi tagata fai mai o le a oge lo o tatou atunuu. Ia o fea o i ai se oge? 
Ae lei oo mai se oge i Samoa. Aisea? Ua tele le ituaiga talo lea ua i ai.  

Ae pau lava le mea lea ua taumafai nei, e le o nofonofoai le Matagaluega 
ia taumafai i ni auala e foia ai le mea lea o lo ta alofa i nai faifaatoaga foi 
lele ua tele le talo ua toto ae le mafai ua faigata mea o regulations a fafo 
ma latou puipuiga. Ae o se isi foi itu, e lelei foi mo tatou, ioe, mo tatou nei 
e leai ni maumaga e o atu, sa amata i le tai $30 le tau talo pau i le $20, 
pau i le $10, a o lea ua $5 i le tau talo. Se i tagai la i ai, e ese le manaia o le 
mea lea ua i ai, ua matua mau. Silasila foi i le lipoti fou lele a le Faletupe 
Tutotonu lea ua sau nei, fai mai ua alu i lalo le inflation talu ai le taugofie 
o fua o faatoaga i le taimi lenei. O tala fiafia tatou te fiafia uma ai, ae e le 
o nofonofo ai la le Matagaluega ona o lo o sailia pea ni auala e tau ave ai i 
fafo faaeleeleaga a le atunuu. 
  O lau soso atu lea ma le faaaloalo lava. 
  
  FOFOGA FETALAI:  Tulai mai le sui usufono mamalu. E manatu ua 
manino ma malamalama atugaluga o le sui usufono, ae faasolo lau 
folasaga. 
 
  Tofa AVEAU TUALA LEPALE NIKO PALAMO:  E eseese o ma 
manatu ma le Afioga i le Minisita. O le talo lea e ola i inei e le i aumaia i 
se isi atunuu. Na aumai varieties fai ai le breeding a le Matagaluega o 
Faatoaga ma maua ai ituaiga talo eseese ia.  
  E pei ona saunoa le Afioga i le Palemia i le tele o vaega o faatoaga o lo o 
auina i fafo e maua mai ai seleni…. 
 
  Afioga Hon Tuisugaletaua Sofara Aveau (Minisita mo Fesootaiga ma 
Faamatalaga Tekonolosi):  Lau Afioga i le Fofoga Fetalai…. 
 
  FOFOGA FETALAI:  Malie le sui usufono se i tuu atu le avanoa i le 
Afioga i le Minisita mo Fesootaiga ma Faamatalaga Tekonolosi. 
  Tulai mai lau Afioga i le Minisita. 
 
  Afioga Hon Tuisugaletaua Sofara Aveau:  E manumanu lava ina ne i te 
i ua faaseseina i tatou i ni faamatalaga e le faamaonia. 
  O a tatou talo ia e i ai nei na mafua mai ona o talo na aumai mai fafo. O 
talo nei na aumai e eseese uma lava. O le talo lea na tatou faaigoaina 
muamua lava o le talofili, o le talo lena mai Filipaina. O isi la talo a 
manao foi e laulau atu, o talo na tatou aumaia i fafo ona tatou 
faafofoaina lea i inei, ona maua ai lea o a tatou talo ia e i ai nei. 
 
  FOFOGA FETALAI:  Malo; e manatu o lena ua tali le Malo i lou 
finagalo le sui usufono mo Faleata Sasae. O lea ua saunoa le foi sa seei i 
le tofi Minisita i le Matagaluega i le taimi tonu lava lea na faaletonu ai lo 
tatou atunuu i le lega, ae see ane ia i se isi mataupu. 

  Tofa AVEAU TUALA LEPALE NIKO PALAMO:  O le a see ese, 
atonu e i ai se taimi ona faamalamalama mai lea e le Matagaluega. 
  O le vaega lea na saunoa i ai le Afioga i le Palemia i le tele o seleni e 
maua a lo tatou atunuu i le Matagaluega lenei o Faatoaga. A tagai i tupe 
maua ia e maua i le Matagaluega o Faatoaga, na o le $600,000 i le 
tausaga pe a tilotilo i ai i le faatinoga i totonu o le Tala Autu o Tupe. O 
lea la ou te fautua atu ai i lau Afioga i le Minisita, o le mea lea e ala ai 
ona fai mai le isi vaega lea, e le o faatoaga le ivi autu po o le backbone o 
lo tatou atunuu. E mafua ona e le o mafai ona aumai atoa e le 
Matagaluega o Faatoaga tupe maua uma i mea tau faatoaga i totonu o 
Samoa e ala i Tala o Tupe nei sei silasila i ai le atunuu i le tele o le sao o 
tagata faifaatoaga i le tamaoaiga o Samoa. O lau fautuaga lena i lau 
Afioga i le Minisita. 
  Ona ou see mai lea i le Minisita mo…. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa i le Minisita mo Faatoaga ma Faigafaiva. 
 
  Afioga Hon Le Mamea Ropati:  Faafetai tele lava i le sui usufono. E sao 
lelei lava oe i le mea lena. O le faalavelave foi i le calculate ina o le mea 
lea o le GDP a le atunuu, e fai lava i le tele o mea i tupe ia e maua mai 
fafo ae le aafia ai le tele o mea e pei o faatoaga lea e te saunoa i ai ma 
meataumafa ia e maua - locally. Ana aumai uma e le Matagaluega o 
Tupe mea uma na e te saunoa i ai, masalo pe oo i le 30% i le 40% le GDP 
po o le sao o faatoaga, a o le faalavelave o lea e calculate mai lava na o 
mea ia e ave i fafo e i ai i’a ma faaeleeleaga ia e fai, a o le mea e aupito sili 
ona taua lau Afioga i le sui usufono, o le fofoga taumafa o le atunuu - 
taatia ia fafo, ae ia aua ne i mole se manava o se tagata Samoa, vaeane 
lava le paia o le Fono ma o la foi e faafofoga mai le atunuu. O le aim taua 
lava lena a le Matagaluega i le taimi lenei, ia aua ne i oge le atunuu ae ia 
lava pea taumafa. O tatou i tua a lava a le miti ma ulu pe fai le umu talo 
ma palusami. O mea uma na, taatia ia fasi povi ma mamoe ma mea ia 
mai fafo, ae ia lava meataumafa. O le aim lena a le Matagaluega lenei. Ia 
aua ne i i ai se tagata Samoa e fia taumafa. 
  E pei foi ona ou taua le tau o le talo lea ua i ai nei ua taugofie, o le tasi 
lena fuafuaga lelei ina ia gafatia e nai tagata ia e le tetele ni o latou totogi, 
ia lava le faasoa e faatau mai ai tautalo i le $5 ae ua le o toe $20. 
  O lau soso atu lea ma le faaaloalo ae faafetai mo le fesoasoani mai. 
 
  FOFOGA FETALAI:  Malo faafetai; tulai mai le sui usufono mamalu 
ua toe lima minute o le sui usufono. 
 
  Tofa AVEAU TUALA LEPALE NIKO PALAMO:  Ona ou oo mai lea i 
le Matagaluega a le Palemia.  

O lau fesili i le Matagaluega a le Palemia aemaise lava o le Immigration, 
o le a le mea ua le mafai ai ona fai le visa e alu ai i Ausetalia i totonu o 
Samoa? E i ai lau matau, o lea ua i ai le kamupani ua faatinoina lea 
faamoemoe ona ave lea i Fiti e fai mai ai le visa mo Ausetalia. Na ona ou 
fesili atu ai i le Matagaluega pe aisea, aua o lea sa mafai ona faatino 
muamua i inei le mea lenei, a o lea ua le mafai. Ua tele foi isi tau 
faaopoopo i le mamalu o le atunuu i le faatinoina o ia vaega. 
  I le fonotaga lea o le a fai nei a atunuu laiti, o lea ua vaai atu i le lipoti o 
lea o le a aumai le vaa e faaaoga e fai ma apitaga o i latou o le a i ai i le 
fonotaga. O lau fesili faamolemole, ua i ai se fuafuaga i meataumafa i 
vegetables po o fualaau aina ma mea uma e faatino ai le faamoemoe lea, 
pe o sau lava le vaa lea ma aumai mea e faatino ai meataumafa i le taimi 
lea o le fono? E i ai lou popolega ina ne i t e i ua faatino faapea, ona misi 
foi lea o lo tatou atunuu i lea faamanuiaga. 
  Ona ou oo mai lea i le Matagaluega o Aoga, Taaloga ma Aganuu. E 
momoli atu lau faafetai i lau Afioga i le Minisita mo Aoga, Taaloga ma 
Aganuu ona o lea ua matau atu ua amata ona faagasolo polokalame ma 
ua tele foi faleaoga ua faatinoina ma ua matagofie sauniuniga e pei ona 
outou tagatagai i ai i lenei vaitau e pei ona ua sauniuni i ai faiaoga. Ona 
pau lava lau fesili lau Afioga i le Minisita, o lea ou te vaai atu i le lipoti ua 
tuuina mai ai taimi faaopoopo o aoga, e le o compulsory a o lea e i ai le 
avanoa lea e mafai ai ona tusi atu matua e le fia auai o latou alo i taimi 
faaopoopo ia. Sa ou faapea ai o taimi faaopoopo ia e alu i aoga uma. O 
lea la ou te fesili atu ai i lau Afioga i le Minisita po o le faatinoga lea o lea 
vaega? 
  Ou te masalo ou te le toe oo foi i totogi, ae pau lava lau fautuaga pe 
mafai ona tuu laitiiti i luga le entry level foi lea o le faiaoga pe a alu e 
amata lana aoga faafaiaoga i fafo, ae pe mafai ona tuu laitiiti i luga le 
vaega lea i lona totogi. 
  O le Matagaluega o Galuega, Felauaiga ma Atinae Eseese lau Afioga i le 
Minisita, pe atonu foi o le Minisita o Punaoa Faanatura ma le 
Siosiomaga e i ai le tulaga lea, se i tagai ane lava i le lolovai lea e lolovai 
ai le maketi ma Taufusi. Sa ou faapea o le vai lea e ia matou e mafua ai le 
lolovai lea, a o timuga ia na uma atu nei na matua le sao lava se taavale i 
le oso mai i Taufusi ma le alu atu i le maketi, ae sa le masani ai ona 
faapea. O lea ua le toe sau se suavai mai le vaitafe lea ia matou e faafetai 
atu ai i lau Afioga i le Minisita, ae e fesili atu ai pe ua i ai se suesuega i le 
mafuaaga o lea vaega, ae pe ua i ai foi se faamoemoe e foia lea faafitauli 
ina ia aua ne i toe tupu lea itu i totonu o lea vaega o le atunuu? 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa i le Minisita mo Galuega, Felauaiga ma Atinae Eseese. 
  Tulai mai lau Afioga i le Minisita. 

  Afioga Hon Manualesagalala Enokati Posala (Minisita mo Galuega, 
Felauaiga ma Atinae Eseese):  E faatalofa atu i le maualuga o le Maota i 
lenei taeao aemaise foi o lenei Tausaga Fou ma le faafogafoga tapuai mai 
a le tafatolu o Faigamalo aemaise o Samoa. 
  O le mataupu e pei ona laga, o la e faaauau i ai sailiiliga ma o lo o faia 
pea, faia pea sailiiliga ona o vaega ia e fai sina afaina tele i lologa pe a 
tetele mai timuga. O le mea mautinoa ua fai lava sina siisii o le tai i lenei 
vaitau i suiga i le siitia o le sami ma ua faapena foi ona aafia ai tele tatou. 
O la e i ai suesuega ma ona pau lava le faiga e fai ai o le sii i luga o auala, 
ia tanu i luga auala ina ia mafai ona faasaoina, a o vaega uma ia o lea e 
vaavaai i ai ma fua agai i ai polokalame a le Pulega o Felauaiga i luga o 
Ala Tetele i tulaga i auala o lo o aafia i le tele o lologa.  
  Ua tele lava suiga e pei ona i ai Faleata Sasae aemaise o auala laupapa, e 
tasi na vaega o suiga o lo o i ai, a o le vaitau lea na uma atu nei e moni e 
le i afaina tatou i le afa, a o le isi mala faalenatura lea sa i ai o lologa ma 
le timu, ua aafia tele ai lo tatou atunuu ae faafetai o lea ua masuiga malie 
ma toamalie, a o tulaga i suesuega e faaauau pea. O galuega o lo o 
faaauau pea ina ia mafai ona foia ia faafitauli. 
 
  FOFOGA FETALAI:  Malo faafetai i le tali malamalama a lau Afioga i 
le Minisita mo Galuega, Felauaiga ma Atinae Eseese a le Malo. 
  E faamalie atu i sui usufono mamalu, ona ua matau atu o lea ua oo tonu 
i lo tatou taimi malolo, o le a faauma lau lauga (i le sui usufono mo 
Faleata Sasae) pe a tatou taliu mai i la tatou malologa masani. 
  A o le i tolopoina le Fono, e talosaga atu i le Komiti o Galuega a le 
Maota – Business Committee, o le a faia le tatou Fono a o faagasolo le 
malologa ona o mataupu taua i le faatulagaina o polokalame o fonotaga 
mo lenei tausaga. O lea e talo atu ai i le Komiti ia tatou fono i le taimi o le 
malologa a o faagasolo le malologa e pei ona talosaga atu ai. 
  Ou te faasilasila atu ua faataatia ese Taualumaga a le Fono Aoao mo 
lana malologa masani o le taeao. 
 
  Na faataatia ese Taualumaga a le Fono Aoao mo lana malologa masani i 
le itula e 10.45 i le taeao ma toe faaauau i le itula e 11.27 i le taeao. 
 
  FOFOGA FETALAI:  Ou te faasilasila atu ua toe amatalia nei 
Taualumaga a le Fono Aoao. E momoli atu le agaga faafetai i lenei vaega 
o le aso ona o lea ua tatou taunuu mai i le afa muamua o a tatou galuega 
talu mai le taeao. E i ai foi le talitonuga ua maua lo outou faasiliga malosi 
le paia maualuga o le Maota, ua matu i fau ma ua sao i alo le palepalega 
aua le taliga o la outou malu taeao i lenei taeao fou. O a mea ua foai e le 
Atua e fai ai le tatou taumafataga, ia viia le Alii. O lea tatou te talanoa i 
le tau faasoasoaina o lo tatou tamaoaiga i le Tala Faaopoopo o le Tupe, o 
lena o lo o taumafai pea le Ofisa ina ia maua pea ni tulagae tali ai la 
outou sua aua lava a tatou galuega. 

Lafo mo le Suia o Itula Fono 
 
  A o le i tuuina atu le avanoa i le sui usufono mamalu mo Faleata Sasae e 
faaauau ma faaiu mai le saunoaga, ou te tapa lau Afioga i le Palemia mo 
le lafo mo le faatulagaina o a tatou galuega mo lenei aso ma lenei vaiaso. 
  Tulai mai lau Afioga i le Palemia. 
 
 

LAFO MO LE SUIA O ITULA FONO 
 
  Susuga Hon TUILAEPA FATIALOFA LUPESOLIAI AIONO NEIOTI 
SAILELE MALIELEGAOI:  Lau Afioga i le Fofoga Fetalai, ua faamalo 
i le paia o le Maota ona o lea ua sao i alo le vai vevela sa tapena e lau 
Matagaluega, faamalo. O lea foi la ou te matau i le faagasologa o a tatou 
galuega i lenei taeao, e ui lava o le Tala Faatatau Faaopoopo o lenei Tupe 
na o sina tamai $14miliona e faaopoopo i le tupe tele lava na tatou pasia e 
$784miliona i le Tala Autu o le Tupe. O lona uiga o sina tamai Tala 
Faatatau Faaopoopo lava o le Tupe. O tulaga masani o lea e faaauau le 
tatou Tala Autu ma nai pinati laiti ia e faamaea ai le tausaga. O lea la e 
aoga uma lava saunoaga autu o le Tala o le Tupe. 
  Talu ai e toaitiiti lava foi e toe fia saunoa i lenei Tala Faaopoopo o le 
Tupe ma e le tatau ona toe soona saunoa i ai le toatele, o lea ou te tulai 
atu ai ma le agaga faaaloalo ina ia tuu atu pea le avanoa ia i latou toaitiiti 
ia e saunoa ai ma faaumiumivale ai ma le tatou Fono ina ia toe 
faaopoopo ai ni nai itula e faatino ai faamoemoega faapena, ma o le a 
amata atu ai le tatou Fono i le 9.00 i le itula e 1.00 ma tatou toe 
faataupepe ai mai le 3.00 i le aoauli a nanei i le 7.00 a nanei. A oo atu foi 
a taeao o lo o toatele pea, ona tatou amata atu foi lea i le 3.00 ae faaiu i le 
1.00 i le vaveao. O mea uma lava ia e masani ai Palemene uma o le 
lalolagi, ae amata muamua le lafo,   9.00 i le 1.00, 3.00 i le 7.00 i le po ona 
tatou malolo ai lea ma toe amata ai foi taeao. 
  O le lafo lea ma le agaga faaaloalo.  
 
  Faaluaina e le Minisita o Tupe, Sui Palemia ma le Minisita mo Tina ma 
Tamaitai, Atinae o Nuu ma Afioaga ma Agafesootai. 
 
  Na faamaonia le lafo.  
 
  Na toe faaauau felafolafoaiga i luga o le faitauga faalua o le Tulafono 
Tau Faaofi o le Faatatauina o Tupe Faaopoopo (Nu.1) 2013/2014.  
 
  FOFOGA FETALAI:  O o tatou taimi faigaluega na mo lenei aso le 
paia o le Maota, tatou te malolo i le itula e 1.00, ona agai lea e fai se faiga 
malologa ma toe amata ai i le itula e 3.00, ona tatou faaiu lea i le itula e 
7.00 i le afiafi nei lava. 
  Tulai mai le sui usufono mamalu mo Faleata Sasae e toe faaauau mai le 
saunoaga. 

  Tofa AVEAU TUALA LEPALE NIKO PALAMO:  Faafetai i lau 
Afioga i le Fofoga Fetalai. Faafetai ua palegaauau le taliga o le sua, ua 
sao i alo le taumafataga i le mamalu o le Maota, ae o le a faaauau atu nai 
vaega laiti e faauma ai manatu i lenei aso. 
  Ona ou oo mai lea i le Matagaluega o Leoleo. E momoli lau faafetai i lau 
Afioga i le Minisita i galuega e le gata i le Matagaluega o Leoleo a o le 
LTA, e pei lava ona silafia e le mamalu o le atunuu le saogalemu i le 
vaitaimi o malologa ia i taimi o le Kerisimasi ma le Tausaga Fou. E ese 
foi le matagofie o le vaai atu i le galulue a Malu o le Malo i luga o auala, 
ma ua tele ai foi le suiga i tupulaga o le tatou atunuu ona ua amata ona 
faaaoga taavale laupasese e o ai e tafafao. E momoli atu ai lau faafetai 
tele i le Afioga i le Minisita.  
  Na ona ou fesili atu lava i lau Afioga i le Minisita, o fea ua oo i ai le 
sailiiliga foi lea sa faatino e le Afioga i le Komesina ma Sui Komesina? 
Aua e pei ona silafia, o lea ua fai sina umi, a o lea o lo o totogi pea i totogi 
masani. Pe i ai se faamalamalamaga i lea mataupu? Afai ua leai, o le a le 
mea e le toe faafaigaluega ai loa? 
  O le Pulega o le Uafu, e i ai le manatu o lea ua lisi e le SPA le uafu agai i 
le Shipping. Atonu o se faamoemoe taua lea vaega ina ia maua ai se 
seleni e faaaoga ai. Ona pau lava lou manatu foi lea, pe mafai ona 
faamamaavega le lisi o lo o tuuina atu i le Shipping e faaauau ai ia 
galuega pe afai ua fai sina faigata ona faatinoina e le SPA lea vaega. 
  Ona faauma atu ai lea o lau lauga i le falemai. Malo faafetai i le 
Minisita mo le Soifua Maloloina i galuega uma o lo o fai. E oo foi i le 
aoga e pei ona saunoa i ai nisi o sui usufono, le tatou aoga lea faa-fomai, e 
matagofie ma manaia lea vaega, e aoao ai o tatou fanau ma outou alo aua 
le soifua maloloina o le tatou atunuu. 
  E toe tasi lava si vaega lea ou te fia pai i ai lau Afioga i le Fofoga Fetalai, 
ou te faafetai i le Komiti o le Maketi, le Komiti lea e vaaia le tatou 
maketi, o lea ua aumai masalo e uma ia Mati. E ala ona ou faafetaia le 
vaega lea, ona o le mataala o le project manager, o e o lo o vaaia 
standards ma mea e faatino ai galuega faapenei. A faapea uma le 
mataala o e e tuu i ai lenei vaega e vaaia le faatinoina o le galuega, ou te 
masalo e le toe i ai se faaletonu o se galuega e faatino i totonu o le tatou 
atunuu, ma o le a umi foi pe afai e follow lava i standards o le galuega. O 
lea la ua amatamea mai ai le maketi i le mea o lo o i ai nei, ia, na pau lava 
lau fautuaga, ia vaavaai faalelei konekarate faapenei e avatu le latou pili 
ae le o fetaui mea o lo o avatu e tusa ai ma tuutuuga o galuega. 
  Ia ona faauma atu ai lea o lau tautalaga i lau Afioga i le Fofoga Fetalai 
aemaise le paia ma le mamalu o le – ae ou te le i see ese lava, 
faamolemole lava lau Afioga i le Minisita mo Fesootaiga, na o le talosaga 
atu lava i le tau o le internet ua fai lava sina taugata laitiiti. Ma e 
talosaga atu ai po o le a tonu lava le mea ua oo i ai le tatou broadband foi 
lea, ona e pei e foliga mai o le broadband e le o se mea mo le atunuu, o se 
network lea i totonu o le Matagaluega. 

  Lau Afioga i le Fofoga Fetalai, e faamalulu atu foi i Afioga i Minisita 
aemaise o Matagaluega, Ofisa Sili o Pulega ma le mamalu o le Maota, 
afai foi ua i ai se pati ua sala pe ua see ese mai a le sui usufono foi, ia 
malu ave i fale i o outou finagalo, o ni nai mafaufauga lava ma ni manatu 
aua le tauatiaeina o le tatou atunuu. Ia manuia le Maota. 
 
  FOFOGA FETALAI:  Malo faafetai saunoa i lau Afioga i le sui usufono 
mamalu mo Faleata Sasae. Ou te talitonu e taua lou finagalo aua le 
tuuina mai o fautuaga mo le faafoefoeina o tali a le tatou Malo ma le 
tatou Tala Faatatau Faaopoopo o le Tupe. 
  Ia ua maua le avanoa mo se isi sui usufono e fia saunoa. Ia, o le a tuuina 
atu muamua le avanoa i le sui usufono mo Falelatai ma Samatau lea na 
muamua tulai mai, ona tuu atu lea o le avanoa i se tasi o sui usufono mo 
Falealili, Tofa Tusa Misi Tupuola. 
  Tulai mai lau Afioga i le sui usufono mo Falelatai ma Samatau.  
 
  Afioga TAEFU LEMI (Falelatai ma Samatau):  E momoli atu le faafetai 
i lau Afioga i le Fofoga Fetalai e tusa ai o le faafoeina o le tatou Fonotaga 
i lenei taeao. E faatalofa atu foi i le paia o le Maota i ona tulaga faalupe i 
le Afioga i le Palemia, le Kapeneta aemaise foi o lenei Vaega Faaupufai. 
E faafetai atu foi ma faatalofa atu i le Afioga i le Taitai o le Itu Agai, 
aemaise foi o lena Vaega Faaupufai. I le faafofogaaga a Samoa i ona 
tulaga faalupe, i le tapuaiga a Lana Afioga Mamalu O Le Ao o le Malo 
ma lau Masiofo, lau Afioga i le Sui o le Fono a Sui Tofia ma lau Masiofo, 
o Auauna o le Talalelei o lo o talafaauto i itu e fia o lenei atunuu e nono 
manu aua se manuia o lenei Maota, aemaise foi o le au i luma o Samoa 
ma lona atinae.  
  E faatalofa i le lavaloa o Samoa i ona tulaga faalupe, ia Tumua ma Pule, 
Ituau ma Alataua, o Aiga ma Tama o Tama foi ma Aiga, Aiga i le Tai ma 
le Vaa o Fonoti. 
  E faatalofa i lou itumalo o fita faafogafoga i le paia o le Aiga Tauaana 
ma le latou Tama, e faatalofa foi i le Usoalii ma Leulumoega i le latou 
tapuaiga, malo le folau malo le soifua manuia, ia manuia tele fuafuaga o 
le a feagai ai i lenei foi tausaga fou ua tatou savalia.  
  Lau Afioga i le Fofoga Fetalai, ua ou tulai atu ona o nai galuega e fia 
faaleleia mo lenei itumalo. E moni lava o le Tala Faatatau Faaopoopo o le 
Tupe, ae le tuua ai le galuega ma le tuitui pea e pei ona masani ai le tatou 
Maota nei.  
  Lau Afioga i le Fofoga Fetalai, e muamua ona momoli atu lau faafetai i 
le Afioga i le Minisita mo Leoleo ma Falepuipui ona na maua le avanoa e 
asia ai nei nofoaga i Tafaigata aemaise foi o Olomanu, e lagona lava le 
agaga faafetai i le tele o le auaunaga o tapenaina e le Matagaluega. A o 
nai atugaluga lava lau Afioga i le Minisita, e fai lava sina toatele o le au 
nofo sala i le toese ae toaitiiti e o lo o auauna i lea vaega o le puipuiga.  

O le tuualalo lau Afioga i le Minisita, ona o le manumanuga i nai 
aufaigaluega ma tulaga faapena, ua alualu pea i luma le soifuaga nei, ua 
televavave foi soligatulafono ma tulaga faapena, a o le tuualalo lava ia 
mau pea i le iumaea lau Afioga, aemaise foi o le tau faafoeina o le 
Matagaluega ina ia lava tapena Malu o le Malo, aemaise foi o i latou i le 
Toese i Tafaigata ma Olomanu aua le puipuiga.  
  O Olomanu lau Afioga i le Minisita, e tele lava se galuega e tatau ona 
faia i Olomanu lau Afioga. Ua manino i le Lipoti a le Komiti o Tupe 
Maua ma Tupe Totogi le tulaga o i ai Olomanu i le toatele o i latou o lo o 
nofo sala ai, ae toaitiiti Malu o le Malo o lo o nafa ma le puipuiga. 
  O atugaluga lau Afioga i le Minisita, o le lava saunia o le puipuiga. E 
leai lava se mea e mafai pe a na o le toafa ae toa 60 i latou o lo o nofo sala 
i lea nofoaga lau Afioga i le Minisita. O le tuualalo, sei toe silasila i ai lau 
Afioga, e fai o facilities po o fale o lo o faatinoina ai le galuega, a o tofiga 
foi o lo o i ai. E i ai nai tamalii o lo o tautuaina lea vaega o le tatou 
auaunaga, se i toe silasila i ai lau Afioga faamolemole i le tofiga ma le 
tulaga e tatau ona i ai i le overall structure o le Matagaluega. Aua e 
maitauina, na o le Leoleo Asiasi lava la e nafa ma lea vaega, a o tofiga ma 
matafaioi o lo o tuuina atu i ai, e fai lava sina maualuluga ma tele foi lo 
latou faitau i le tali mai a lea tamalii i galuega faatino e pei ona tuuina 
atu i ai. O le talosaga lea lau Afioga i le Minisita, sei toe silasila ane i ai i 
le vaega lea. 
  Lau Afioga i le Minisita mo Galuega, Felauaiga ma Atinae Eseese, e fia 
faamauina le faafetai a lenei Itumalo ona o lo o faagasolo i le taimi nei 
taligalu sa amata mai lava i le la Paeaiga, ma o lo o tuitui atu pea ona e le 
i maea ona fai. E fiafia lava e molimauina ua faagasolo i lenei taimi le 
faatinoina o taligalu o lenei itumalo. Faafetai tele lava i lau Afioga. 
Faafetai mo le tofa tatala ua matuu mai ai le auafa ma ua faatinoina foi 
galuega sa taatia i paga mo lenei itumalo. 
  Lau Afioga i le Minisita, leai na ona valuvalusia lava o aa o le laau. E 
pei lava ona ou talanoa atu aua o le itumalo lenei o se tasi o itumalo tele 
lava faa-Palemene. O Falelatai ma Samatau e le o ni nuu laiti. O 
Falelatai, e tasi lava le auala galue lea ua faata mo lena nuu tele o Samoa. 
E feoloolo foi si o matou nuu lea o Samatau, ma e le o se nuu laitiiti foi. A 
afio atu lau Afioga e te silasila i ai, e tasi foi le auala galue ua faata. O le 
tatalo faatauanau i lau Afioga, sei e silasila ane i le faasoa. E i ai lava le 
auala lea o si o matou pitonuu ua leva lava ona matou talanoa ai ma ua 
ou tautino foi i ai ua uma ona ou faaooina atu i lau Afioga le talosaga ma 
ou lauga faafia ai, o le auala galue o le pitonuu lea o Pata i Falelatai. Sei e 
alofa ane lau Afioga, sa sau foi le lisi faataitai lea na aumai, o lo o lona 
tolu mai si o matou pitonuu lea, o lea lava ua le iloa po o fea ua oo i ai le 
lisi faataitai lea, ae o lo o tumau pea le talosaga a lenei pitonuu lau Afioga 
i le Minisita, o auala galue o si o matou nuu o Pata Falelatai ua fia 
faatinoina. E fai o le mamao i uta o le talaloa o lenei nuu e galulue i ai, a 
o le agaga ia lelei auala galue e agai ai i faatoaga. 

O le tatalo lava ia e faapena, aua maimau e pe ana fua o tatou auala 
galue e ave i ai le faamuamua i nuu o lo o galulue ma lau mai fua o 
faatoaga i le maketi ma lau foi i fafo, ae le gata i lea o auala galue o lo o 
nofoia i le talaloa e le nuu i le agai i uta, aua o ia vaega uma o lo o maua 
la i lenei pitonuu o le matou itumalo, o le pitonuu lea o Pata i Falelatai. E 
agai i uta le talaloa, aemaise foi o faatoaga a lenei nuu ua ou tatalo atu ai. 
 
  FOFOGA FETALAI:  Malie le sui usufono o lo o saunoa mo Falelatai 
ma Samatau, sei avatu le avanoa i le faamalamalamaga a le Malo.  
  Tulai mai lau Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o lea lava ua faagasolo 
polokalame a le Minisita, e amata mai o lea ua feoloolo nai afioaga ia ua 
tatala. E lima auala na tatala ea e le i faia le kerisimasi, o lea sa tele le 
taimi na alu i isi auala, aemaise lava o mea sa faaleaga e le afa. Ae o le 
taua ia o le faamanatu mai, o la e faagasolo a tatou polokalame, e faatoa 
faamaea ia Mati o le 2016. O lona uiga la o le 2014 lea ua tatou i ai, 2015, 
2016. Ae sei ou toe fesili atu lava; a uma la lou auala fou lea ona tolu ai 
lea o ou auala? E sao au, a? E tolu ai i lea ou auala? E na o le tolu pe i ai 
ma se isi auala e faafa ai? 
  Ua ala ona ou fai atu, ona e 49 le aofai o sui usufono. A 49 faatele i le 4, 
e tai fa uma lava auala, ua matua selau pasene, e tatau ona tatou toe 
omai uma. Onosai, onosai. Ou te manatu e lua lima o faalagolago ae i ai 
le Minisita, o la e ua tasi, o la e ua leai ona o le taua tele o lau feau, ae 
taua le faamanatu. 
 
  FOFOGA FETALAI:  Malo. Faafetai le faamanatu i lau Afioga i le 
Palemia. Ia, tulai mai le sui usufono mamalu e faaauau le saunoaga. 
 
  Afioga TAEFU LEMI:  Faafetai i lau Afioga i le Fofoga Fetalai, faafetai 
foi i le Afioga i le Palemia. O le agaga lava ia e faaoloolomaau ma tuitui 
pea le faitotoa, ae faamauina pea le agaga faafetai mo galuega ua 
faatinoina aemaise foi o le tau faapupulaina. E le o se itumalo laitiiti lenei 
itumalo, o nisi foi o galuega o ni galuega ua fai sina leva ona faataatia 
mai isi Paeaiga, o ni galuega o lenei Paeaiga ta te tuitui atu ai 
faamolemole.  
  Lau Afioga i le Minisita mo le Punaoa Faanatura ma le Siosiomaga, 
malo faafetai. Sa galulue foi ma se tasi o Ofisa Sili o Pulega sa i ai, ua fai i 
lagi le folauga, ae sa i ai nai galuega sa taatia mai i le taligalu i le nofoaga 
tonu o lo o faaagaaga aua le falemai o lenei itumalo. Ia o le tulaga lea, sa 
saunoa mai le Ofisa Sili o Pulega ae le i maliu, ia o le tausaga lenei e 
faatino ai. O lau tatalo la faamolemole e pei lava ona tuualalo, ia aua ne i 
aveesea lea vaega o lota itumalo ma lau faamuamua faamolemole i lenei 
tausaga. 

  Lau Afioga i le Minisita mo Aoga, Taaloga ma Aganuu, e momoli lau 
faafetai tele, e tele lava suiga ua faataatia mo le tatou Matagaluega ma 
tulaga faapena. Na pau lava le tulaga e i ai, e taatia atu lava o i lau 
Afioga le atoaga. Ae o tatou aoaoga ma tulaga faapena, ua tatou masani 
lava, tatou te galulue lava ma aooga mai o tatou sasavao ma saluvao, sa 
salu le lapisi ma tulaga faapena. O galuega fai i totonu o aiga, o galuega 
fai i fale o matai, o le fale o ekalesia, e faamalosia foi, e ala i totonu o 
aoga ma tulaga faapena. E ao lava ina paleni le ola aoaoina o tupulaga 
ma fanau a Samoa. O le agaga lea. 
  O le isi mea ua tatou malosi lava e vaoia le tulaga i le sasaina o tamaiti 
ia po o ua malosi foi lena upu sasa, ae ona o le aoaoina lava o le tamaitiiti 
Samoa ia ua le tau toe faailoaina ua silafia ma ua tatou masani i tamaiti 
Samoa e mafai foi ona aoao ma tau tuu le ta i le lima po o le nofoaga foi, 
ina ia lelei aoaoga ma tulaga faapena. E i ai le aoga o lou itumalo lau 
Afioga i le Minisita o le aoga lea i le pitonuu o Siufaga i Falelatai, ua leai 
nei se Pule Aoga, a o le Pule Aoga lea pei sa iloa ai lenei faleaoga, ua 37 
tausaga e le toe maua se kolisi mai le aoga lea o le matou pitonuu o 
Siufaga, ona alu atu loa lea o le Pule Aoga lea tasi lava le tausaga e lua i 
le tausaga na maua ai le kolisi. Ua faamavae le Pule Aoga, ona o ni 
feteenaiga lava na mafua mai ona ua oo foi le sasa i le fanau, ae eseese foi 
o tatou tagata e i ai foi matua e le fiafia i lea faiga ma soona sulufai mai 
ai i le Matagaluega, o lea la ua tuua ai nei le aoga a lenei pitonuu o lo 
matou itumalo e aunoa ma se Pule Aoga. O le talosaga faamolemole toe o 
le faiaoga litaea o lo o faaauau lava ma le Infant Supervisor o lo o 
faaauauina galuega i lenei taimi, ae silasila ane ai lau Afioga ma le 
Matagaluega ina ia lava saunia ma faaauau pea ona maua mai ni tamaiti 
atamamai o lenei pitonuu o lo matou itumalo: Malo ma e momoli atu ai 
le agaga faafetai. 
  Lau Afioga i le Minisita mo le Soifua Maloloina, o lo o taatia a i paga se 
talosaga a lenei itumalo i sina clinic po o sina mea laitiiti e tau ina 
toomaga i ai lenei itumalo i nai vailaau o le masini e faamanava ai nai 
tamaiti pe a tau momole, sei silasila ane i ai lau Afioga, e le o se mea tele 
ua matou talosaga atu ai, ua na o sina mea itiiti lava. 
  Lau Afioga i le Minisita o Tupe, e momoli lau faafetai e tusa ai o le Tala 
Faatatau o le Tupe ua taatia nei i lumamea. Ua atagia e pei ona aumai i 
le lipoti, o tupe maua lava mai le totogiina o le tatou fale fou lea le 
TATTE aemaise foi o le tatou tupe o lo o maua mai i le VAGST lea e fai 
ai le tatou faasoa aemaise foi o le tupe maua mai le Faletupe o Asia, e 
momoli le faafetai. Faafetai ua matou maua sa amata mai le tupe lea o 
aumai i nai tuutuuga mama ae ona o le lelei faafoeina o le tamaoaiga o le 
tatou atunuu, o lea ua iu lava ina faapea mai lea faletupe, leai ni 
tuutuuga mama ae avatu e fesoasoani i le tatou Tala o le Tupe. O le mea 
lea e momoli atu ai le agaga faafetai.  

E pau lava le matou talosaga lau Afioga i le Minisita, o le Maota lea o le 
Tui Atua, pe leai se finagalo o lau Afioga e tatau ona run foi lenei pe fai 
le fale lea i se faiga foi lea e tatou te tilotilo ai i ana ia lava tupe alu ia ma 
tupe maua mai aua ua matou maitau atu nei, o lea ua na o le maua mai 
lava o le rent ia fesoasoani lava i le faatupe o le tatou Tala o le Tupe. Ae e 
alu taimi sau taimi e moomia faaleleia lea vaega ma lea vaega o le fale, ia 
i ai latou o lo o leoleoina, sapalaiina o le vai ma le moli ma tulaga 
faapena, pe e te le finagalo e faatino lava se account pe run le fale lea 
faapisinisi foi lo ta mafaufau e fai ai, ia ona tatou autilotilo loa lea i le 
tupe e maua mai ai aveese sina vaega aua le maintenance i le lumanai ma 
tulaga faapena…. 
 
  FOFOGA FETALAI:  Malie le sui usufono mamalu, sei tulai mai lau 
Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga o faiga faavae mea ia e le faia se faiga faapea, 
sei vagana mea o faalapotopotoga tumaoti, ae o faiga faavae mea ia e 
saunoa i ai le sui usufono e le mafai ona fai ni faiga faapea mo le taimi 
nei. 
 
  FOFOGA FETALAI:  Ia tulai maia le sui usufono e faaauau le 
saunoaga. 
 
  Afioga TAEFU LEMI:  Faafetai i lau Afioga i le Fofoga Fetalai, faafetai 
foi mo le faamaninoga a le Afioga i le Palemia, e na ona taatia atu 
faapena se lagona ae o le manatu ina ia lelei ma maua ai se tatou seleni 
ma faamatuu mai foi se tupe aua le faaauauina o galuega a le tatou Malo 
e ala i le tatou Tala o le Tupe. 
  Lau Afioga i le Minisita mo le Soifua Maloloina o nai mea ia e moni ua 
ou taua le matou tamai health centre, ae e i ai nai vaega na o foi le 
asiasiga ma matou vaavaai i le tatou falemai fou i Motootua, e momoli 
atu le agaga faafetai ua manaia ia fale aemaise foi o le faatotogaina, ua 
siitia le auaunaga ma tulaga faapena, e momoli atu lava le agaga faafetai, 
e manaia le siitia o le tulaga ua i ai nei le auaunaga i le soifua maloloina, 
ia e talanoa lava nisi ua siitai foi le tatou pili, ae o le fautuaga lava ia i le 
atunuu, ia taumafai e aua le gasegase, aua le mamai, fai faamalositino 
ma tulaga faapena e faatoa e totogia lava le ulufale atu i Motootua pe a e 
gasegase ua e le puipuia foi tulaga faapena aua le gasegase ma le malosi o 
le tino e ono maua e ala i le fuafua lelei o le taumafa ma tulaga faapena. 
  O le Iunivesite o le tatou falemai o le OUM, e tasi lea atinae e tele lava 
lona faamanuiaina o le tatou atunuu i la ta ita maitauina, a lelei lona 
faatinoina ma tulaga faapena, e faafetai foi i ia tamalii o le tatou atunuu 
ua ofoina le soifua e fesoasoani ai i lea fuafuaga a le Malo.  

Ae ou te talitonu, ia o se mea e ono faatele ma se mea e ono toomaga mai 
foi lenei itulagi o le Polenisia e faaaoga lea vaega o le Iunivesite pe a 
faapea e lelei ma mausali lona faavaeina. O le taimi nei, o lea e taatia i 
paga le tulaga o le konekarate po o le maliliega foi o lo o fesoasoani mai 
ai se tina mai fafo i le faatupeina o le Iunivesite, ia e talosaga atu i lau 
Afioga i le Minisita aemaise foi o le Malo ina ia mausali ma faamautuina 
faavae o lenei Iunivesite e taua lava o le tatou Iunivesite e tautua ai lo 
tatou Malo, e tautua ai foi lenei itulagi o le Pasefika. Ae pei o le tulaga lea 
i le matou maitau, a oo lona ina mautu mai le tulaga e pei ona taatia ai le 
structure po o le vaega le run ina atoa o le Iunivesite Faafomai, ia ona 
tele lava lea o isi a tatou fesoasoani e ono maua mai i atunuu mamao, ae 
faapena…. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa i le faauilavea o le mea fia faamalamalama a le Afioga i le 
Minisita mo le Soifua Maloloina. 
 
  Afioga Hon Tuitama Talalelei Tuitama (Minisita mo le Soifua 
Maloloina):  Lau Afioga i le Fofoga Fetalai, o le tolu ai lea o sui usufono 
lea ua saunoa i le Iunivesite talu mai le amataga o felafolafoaiga o le Tala 
o le Tupe, te i foi la ua toe laga i se isi taimi o lea ua malamalama sui 
usufono ia na muamua atu i le tulaga o le Lipoti a le tatou Komiti o Tupe 
lea o lo o taua ai le Iunivesite lea ma fuafuaga mo le agai i luma. O lea la 
na ona toe faamanatu atu i le sui usufono, e faitau ane i le Lipoti lea e 
tatou te fono ai nei, o lo o aumai ai le Lipoti a le Komiti e tusa ai ma le 
tatou OUM, ia ona maua ai lea o se isi malamalamaaga, a o se taimi o le 
a malamalama atili le Maota nei i fuafuaga alualu mamao mo le tatou 
Iunivesite, ma le faaaloalo lava. 
 
  FOFOGA FETALAI:  Ia tulai maia le sui usufono mamalu e faaauau le 
saunoaga. 
 
  Afioga TAEFU LEMI:  Faafetai i lau Afioga i le Fofoga Fetalai faafetai 
foi i le Afioga i le Minisita, o lea ou te talanoa atu tau ina ou faaopoopo i 
le matou Lipoti lea o lo o taatia nei i lumamea, ae o le agaga lena. O se 
faamoemoe lelei lau Afioga i le Minisita, faamoemoe lelei, faamoemoe 
mausali e vaitiiti lava le nofoaga lea e i ai le tatou Iunivesite lea, lea e 
feomiai faatasi ma le NKF po o le vaega foi lenei e faamama ai toto. Ia 
silasila foi i ai le tatou Malo i lea vaega aua o lena foi e tele le lotoa pe a 
maea nei le tatou phase two o le faaleleiina o le falemai ina ia mausali ia 
le nofoaga o lo o i ai le tatou Iunivesite, ae aua foi ne i aveesea ai le 
faatauaina o le falemai faamama toto latou, o le agaga faafetai lea i lau 
Afioga i le Minisita.  

Ua ou maitau atu i le Tala o le Tupe, e i ai sina vaega lea e ave e 
faaagaaga mo tatou gasegase foi nei e ave i atunuu mamao, o le agaga 
lava ia ia faaaoga lelei, e le faapea ua fai nei se faamatalaga ona ua 
faaletonu le faaaogaina, ae o le talosaga lau Afioga ua loa nisi o soifua o 
auaunaga o nisi o fomai o lo o nafa ma lea auaunaga mai Niu Sila le 
afioga i le Papaliitele, ae o le agaga e lelei lava pe a o silasila lau Afioga i 
le faatinoina o lea faiga e tele foi nisi o alo ma fanau o le tatou atunuu o 
fomai iloga i Niu Sila e silasila i ai lau Afioga ma le faafoega o lea vaega. 
  Lau Afioga i le Fofoga Fetalai, pau ia o nai manatu na manatu e folasia 
i lumamea, e momoli lau faafetai i le Taitai o le Malo lau Afioga i le 
Palemia, e faafetai ona o le faiga lea e fai ai le tatou Palemene nei, ua 
maua foi ia matou sao e auala atu i Komiti Faa-Palemene ma tulaga 
faapena, ae ua matou maua le saunoaga manino a lau Afioga i le Taitai o 
le Malo ni tauofoga ma tulaga faapena, aemaise o le taumafai o tatou e 
laalaa ese ma mea nei o suiga i galuega pe a maea tauofoga, aua o i ina 
tonu e ono mapuna mai ai nisi tau faaopoopo ia po o ni tau e ono ogaoga 
ma ono alu ai tupe a lo tatou Malo ae lei avea ma tauofoga i le taimi na 
tauofo muamua ai le galuega.  
  O le faafetai lea e momoli atu i lau Afioga aua ua faafofoga foi le Maota 
ma faafofoga Samoa i saunoaga a lau Afioga i luga o televise ma alaleo, 
ina ia mausali lea faiga ma laalaa i luma lo tatou atunuu ia faaitiitia mea 
ia o suiga i galuega fai, ona o tau faaopoopo e ono aliae mai ai e momoli 
foi le faafetai. E pau lau talosaga i lau Afioga i le Palemia aemaise foi o le 
tatou Malo o faiga faatauofoga lava nei e fai nei e tele lava ina tauofo ona 
tuu mai lea o le tauofoga, ona filifili lea o le tatou Komiti foi lea o 
Tauofoga ma tuu atu i lau Afioga ma le Kapeneta e pasia ai. 
  E i ai le tatou faiga foi lenei e tatou te masani ai foi o le tusi o le ata ma 
fau, ia po o le design and build, o se faiga lea e ta te vaavaai i ai ita e ao 
ona tatou po o le a foi se silasila a lo tatou Malo ae tatou vaavaai i ai ina 
ia tatou laa ese mai ai i lea faiga, o le design and build, pei a manaia lava 
le ata i le amataga ia ona leai atoa atu lava lea o isi kamupani e ono 
taugofie pe lelei foi le latou tau e ono fausia ai le ata lava lea e tasi, ia 
peitai ua faavae se faaiuga i luga o le ata. O le agaga la e tuualalo i lau 
Afioga i le Palemia ma le tatou Malo, ina ia silasila totoa i ia vaega, ia 
aua lava ne i o tatou filifilia le tusi e faitau, ona o le manaia o le cover po 
o le ata o lo o i luma, ae ia sailiili maeaea pea ina ia tauofo le tusiga o le 
ata ia ona uma foi lea tatou toe iā i ai, ia tauofo le fausia o le ata lava lea 
e tasi. 
  O le agaga lea na ou tau faapulapula lau Afioga i le Fofoga Fetalai ma 
faataatia atu foi ae ua atagia lau faafetai e uiga i le faaaogaina o matou 
tagata i le tautuaina o le Maota nei e ala i Komiti Faa-Palemene, e i ai 
lava le manatu e fai ma faataatia mai a tatou Lipoti i luma o le Palemene, 
ona faasoa mai lea e lau Afioga le faasologa o a tatou galuega e vave ai foi 
ma manino ia mea uma i le tapuaiga a Samoa aemaise foi o le tatou 
Maota nei.  

Ia manuia tele le Fono i lau Afioga i le Fofoga Fetalai, manuia le Fono i le 
tapuaiga a Samoa aemaise foi o lou itumalo i le Aiga Tauaana ma le 
latou Tama, aemaise foi o Leulumoega, faafetai. 
 
  FOFOGA FETALAI:  Malo faafetai saunoa i le sui usufono mamalu mo 
Falelatai ma Samatau, faafetai mo lou sao taua i le tatou Tala o le Tupe. 
  O lea ua avanoa le Maota mo le saunoaga a se tasi o sui usufono mo 
Falealili, Afioga Tusa Misi Tupuola, tulai mai o lea ua maua lou avanoa 
aua le saunoaga mo le tatou Fonotaga i lenei aso. 
 
  Tofa TUSA MISI TUPUOLA (Falealili):  E momoli atu le faafetai tele i 
lau Afioga i le Fofoga Fetalai mo le avanoa mo lenei itumalo, e avatu ai 
foi nai motugaafa aua foi le tatou Tala Faaopoopo o le Tupe 2013/2014 
pei ona soalaupuleina nei e le Palemene a lo tatou Malo.  
  Lau Afioga i le Fofoga Fetalai, o paia ma sa ma faigata o le atunuu ou te 
le toe oo i ai, o Samoa ia o le aomamala o le folauga o ao ma le atufolasa, 
o ona paia o sa ma faigata e tumau pea, ae ou te momoli atu foi le agaga 
faafetai i lenei itula o le aso, e momoli atu foi le faafetai i lau Afioga mo le 
taitaiina o le tatou Palemene mai lena tausaga ua tuanai, aemaise foi lau 
Afioga i le Taitai o le Malo lau Afioga i le Palemia ma le mamalu o lau 
Kapeneta, ia malo lava le faatoatoa i feau ma galuega pei ona feagai ai i 
lena tausaga ua tuanai e le faigofie, e faigata e tele foi faafitauli, ae ou te 
manatu ona o le lelei pea o le tatou fono tatalo i Aso Lulu taitasi i le 
Maota Tatalo a le atunuu, o le ala lea o le maua pea o le malosi i lau 
Afioga ma le mamalu o le Kapeneta aua le faasoasoaina aua le tamaoaiga 
o le tatou atunuu. 
  E faatalofa atu foi ua maua ai lenei avanoa i lou itumalo o Falealili i le 
afua mai i le Tapulolou i le itu i sasae seia paia ia Iliili i sisifo, ia malo 
faafetai i la outou tapuaiga i lena tausaga i feau ma galuega a o outou sui 
usufono, le Afioga i le Minisita, le Afioga i se tasi o sui usufono mo 
Falealili, Tofa Hon Tuiloma Lameko, aemaise foi o lou sui usufono 
faatauvaa e tusa foi o la outou filifiliga e pei ona i ai nei i lenei Paeaiga o 
le tatou Palemene. Malo faafetai le fai tatalo ma le onosai, faafetai foi i a 
outou faamanuiaga ua manuia ai feau ma galuega pei ona i ai lena 
tausaga ua tuanai, o lea foi o le a toe amataina lenei tausaga fou, matou 
te faamoemoe lava i la outou tapuaiga mamalu ma la outou tatalo, 
aemaise le paia o le aufaigaluega i lau Susuga i le Toeaina Faatonu ma le 
Pulega a Falealili, ia, malo lava faafetai tele mo mea lelei uma ua saunia 
mo lena tausaga ua tuanai atu. Ia tatou alofaiva i lenei tausaga aua lava 
feau ma galuega e pei ona faagasolo nei i ai. 
  Ua ou tulai atu lau Afioga i le Fofoga Fetalai e faaali foi se lagolago a 
lenei itumalo i le tatou Tala Faatatau Faaopoopo o le Tupe e pei ona 
talanoaina nei i luma o le Palemene. Faafetai tele i lau Afioga i le 
Minisita o Tupe, aemaise foi le afioga i le Ofisa Sili o Pulega ma le 
Matagaluega o Tupe a le tatou Malo. 

Faamalo faafetai, malo galulue, e le faigofie. E pei lava ona matou fai 
atu, ona o le tele lava o feau ma galuega, o le ala lea o le maua pea o le 
Tala Faatatau Faaopoopo o le Tupe i lea tausaga ma lea tausaga, o i ina e 
iloa ai le tupu pea ma le lelei pea o le faatinoga o feau ma galuega a le 
atunuu, aua le saogalemu ma le soifua lelei o le atunuu e tusa ma le 
taitaiga a le Faigamalo. 
  Ou te manatu lau Afioga, e leai so matou leo e oo tele i le tatou Tala 
Faatatau Faaopoopo o le Tupe, e pei lava o lea ua saunoa foi le Palemia 
ma nisi o saunoaga, o lou lava manatu ma le manatu o lenei itumalo, e le 
o taitai lava ona auau le Tala Faatatau Faaopoopo o le Tupe i le tele o a 
tatou fuafuaga ma atinae e toe faaleleia, aemaise le sauni atu o si o tatou 
atunuu mo lana taligamalo i lenei tausaga e pei ona silafia e le atunuu, o 
mea ia e tatau ona ave i ai le tatou faamuamua aua fuafuaga a le tatou 
Malo mo le saogalemu o nei tagata e toatele ma nei atunuu e toatele o le a 
faimalaga mai mo lenei fono i totonu o Samoa. A o le matou tatalo lava e 
pei ona faaalia foi e nisi o usugafono ina ia saogalemu ma lelei le tatou 
taligamalo e pei ona masani ai le atunuu.  
  Lau Afioga i le Fofoga Fetalai ma le mamalu o le Maota, e pau lava le 
mea taua i le matou vaavaai i le suiga mai o le Tala Faatatau Faaopoopo 
o le Tupe, na ona matou vaavaai atu i ai i le tulaga faatupulaia o tatou 
tupe maua o lo o faaopoopo ma fesoasoani i tatou Tala Faaopoopo o 
Tupe o lo o faia pea i lea tausaga ma lea tausaga, ou te lagona o lo o 
galulue pea le aufaigaluega mamalu a le tatou Malo. O lo o maua pea e i 
latou le agaga fesoasoani ma le agaga tinou e faatino ai feau ma galuega 
ina ia mafai pea ona maua Tala Faaopoopo o Tupe e fesoasoani ai i a 
tatou galuega i lea tausaga ma lea tausaga. 
  O le mea lea e momoli atu ai le faafetai tele i a outou Afioga i Minisita, 
aemaise foi o Matagaluega o fitoitonu i a outou Afioga ma le mamalu o le 
aufaigaluega ona o le faatinoina o ia tiute, e ui lava ina le o auau pea, ae 
ua mafai ona faatinoina i le tulaga e sili ona manaia ma lelei aua se 
manuia o si o tatou atunuu. 
  O le matou faamatalaga lau Afioga e pei ona saunoa foi nisi o sui 
usufono i lenei taeao, ou te lagona o Falealili le isi itumalo aupito sili ona 
toatele lea e i ai nei i totonu o le atunuu. Masalo o Falealili e 16 pe a, e 14 
nuu ma pitonuu, ae le o manatu lava i le tulaga e tagisa lenei itumalo i 
nisi mea. Na pau lava o le matou tatalo i a outou Afioga i Minisita, ia 
outou alolofa ane i le tele o talosaga na ua tuuina atu i a outou Afioga, e 
le toe laugaina mea ua matou talosaga i ai ma lauga muamua i ai, o lea 
lava ua nofo fale ia Satuiamaa i o outou finagalo le tele o nisi atinae ma 
galuega e fia faatino i si o matou itumalo o Falealili. E pei o matou auala, 
o matou taligalu, ma nisi lava o fuafuaga e pei ona taoto atu, ae ua maea 
ona matou tautala atu ai i fonotaga ua mavae, ia, sosoo atu ai ma nai tusi 
na tuuina atu i a outou Afioga e talosagaina ai la outou fesoasoani, a o lea 
lava ua matou talitonu e le mafai ona le faatinoina. 

  Lau Afioga i le Fofoga Fetalai, masalo na pau ia o nai mataupu pei ona 
matou tulai atu ma le agaga e fia lagolagoina. O le lagolago lava a lenei 
itumalo e le faaitiitia i tulaga uma ua saunoa i ai lau Afioga i le Palemia 
ma le Kapeneta aemaise lava nei mea o Tala Faatatau Faaopoopo o 
Tupe. Na pau lava le tatalo, ia alofa mai le Alii ia fesoasoani mai i 
fuafuaga uma a le tatou atunuu i lenei tausaga ua amatalia foi, ina ia sao 
ma uli mea uma i le fesoasoani mai o le Atua. Ia manuia tele lau Afioga 
ma le mamalu o le Palemene o Samoa, manuia foi le faafofogaaga a si o 
tatou atunuu, manuia foi le tapuaiga a si ou itumalo o Falealili, ia 
manuia le Fono. 
 
  FOFOGA FETALAI:  Malo faafetai saunoa i le sui usufono mamalu mo 
Falealili, Tofa Tusa Misi Tupuola, e fitu minute, o se saunoaga sili ma 
taua le tuuina mai o finagalo ma manatu ma lagona e ala i le tatou Tala 
Faatatau Faaopoopo o le Tupe. Malo faafetai mo le vagana fetalai. 
  Ia, ua avanoa le tatou Maota mo se tasi sui usufono e fia saunoa. Ia, 
tulai maia lau Afioga i le Sui Taitaifono. Ou te manatu o le tali foi lea, o 
le a amata ona tali le Komiti. 
 
  Afioga TAFUA MALUELUE TAFUA (Aleipata Itupa i Lalo):  Lau 
Afioga i le Fofoga Fetalai o lea ua ou tulai atu e faatu le lafo ina ia pasia 
le tatou Tala Faatatau Faaopoopo o le Tupe. Afai e leai se isi e lauga, e 
puupuu lava lau lauga ma le agaga faaaloalo. 
  E muamua ona ou faatulou i le Maota i le afio o lau Afioga i le Palemia 
ma le Kapeneta aemaise foi le Taitai o le Itu Agai ma le mamalu o sui 
usufono. E momoe ma manu e le fati ae sau mala e atiae. Talofa e ua 
masaa le toto o lou itumalo i le aso 2 o Ianuari i le tausaga nei. Ia, e le o 
se finagalo po o se manatu o se isi, o le Atua lava ia ma Lana Pule 
Tutoatasi. 
  I le paia o Alaalamalae faapea foi Laupola ma le Toalima, le afio o le 
Valasi faapea le Faauluuluga o le Valasi, Alii o le Fono faapea foi le alo o 
Fagasoaia, Lesa ma Tauanuu, Siimoa ma le Afolau, o paia ia o si ou 
alaalafaga sa aafia i le faalavelave na tupu i le aso 2 o Ianuari. E momoli 
atu ai le faamaisega Laupola ma le Toalima, faapea lea vaega o le tatou 
nuu e tusa ma le mala ua tupu, o le mala faafuasei. A o lenei itula lau 
Afioga i le Fofoga Fetalai, e lagona lava le faanoanoa ona sa ou lauga i le 
auala lea ua tupu ai le faalavelave. Na ou tusi foi i le Matagaluega e a 
latou le galuega, sa lelei foi ona fai le auala ma fausia, sa ou maitauina pe 
faatolu pe faafa ona fausia i le tausaga ua tuanai. E momoli atu ai le 
agaga faafetai i le Afioga i le Minisita aemaise le Matagaluega sa 
faatinoina le galuega. Ae pau lava o lea, e lagona le faanoanoa ona e 
foliga mai, e tau lava ina faatino, ae sa maualuga le manatu, e manaia 
lava pe a do it once, do it right, fai tasi, ma fai ia lelei ma atoatoa.  

Atonu foi e aoga mea e tutupu e faatupu manatu mo le tatou Malo, e le 
gata i le Matagaluega, ae mo isi Matagaluega a le Malo, aua masalo o le 
lape lava lea o le tele o tatou galuega, o le leai o se follow up pe monitor 
lelei a tatou galuega. E lagona ai lava le faanoanoa, ona a na lelei ona 
monitor e le Matagaluega le konekarate sa faia lea auala, atonu e le tupu 
mai se faalavelave. E ui i lea, o le faalavelave le maalofia ona o le lologa 
sa tupu mai, o le ala lea o le mataupu. 
 
  FOFOGA FETALAI:  Malie le Afioga i le sui usufono o saunoa, sei tuu 
atu le avanoa i le faamalamalamaga a le Minisita mo Galuega, o lea ua 
taua le mataupu na tulai mai.  
  Tulai mai lau Afioga i le Minisita mo Galuega, Felauaiga ma Atinae 
Eseese. 
 
  Afioga Hon Manualesagalala Enokati Posala:  I le faaaloalo lau Afioga i 
le Fofoga Fetalai, ou te manatu o lenei mataupu e pei ona saunoa i ai le 
sui usufono mamalu, e le o se mataupu e mama i le tatou Malo ma le mea 
na tulai mai. Ou te manatu foi o la e na amatamea lava, “E momoe ma 
manu e le fati, ae sau mala e atiae.” O le tulaga i le auala lea, o le vaitau o 
le 1990 i luma mai sa faatinoina ai le auala lea o Richardson track lea e 
alu atu i Aleipata. O le taimi lava na fausia ai sa lelei, sa fai foi asiasiga a 
le Matagaluega, le Pulega o le LTA ma maitauina ai, o la e i ai nai 
aafiaga. Ae ua i totonu la o polokalame i auala e tatau ona faalelei. Ae a 
silasila i le afa o Evani i le 2012, sa leai foi se faamoemoe e afaina le auala 
laupapa i Leone, o la e ua mautu ma mausali, ae peitai ane o le mamafa o 
lologa ma timuga ma tafega na aafia ai. O le tulaga foi lea ua i ai le vaega 
o le auala lea i tua i Tiavea. O le vaega o le auala lea, o le tasi lea 
catchment area la e i ai, o le tele o alavai i uta e fetaiai mai i le vaega lea. 
E le i aafia la i le vaitaimi o Evani, peitai, o le timuga tetele lea sa tulai 
mai i le amataga o lenei tausaga, e peiseai sa lafo i o le tele o uaga ma 
afaina ai le auala. E le iloa pe na poloka ona sau ai lea o le vai i luga. A 
fua foi i le afaina tele o le taavale sa afaina, e maitauina ai le malosi tele o 
le tafe sa i ai ma tele ai le afaina o le taavale i le taimi na i lalo ai o le vai. 
A o fuafuaga ia a le tatou Malo e ala mai i le Pulega o Felauaiga i Luga o 
Alatetele, sa faatino lava i le tulaga e i ai, ua i ai foi i totonu o le lisi mo 
polokalame e tatau ona faalelei. E le na o i, e i ai isi auala laupapa o lo o 
faagasolo pea i ai le tatou polokalame, ona e tele foi nai seleni sa 
faaaluina i le faaleleia o le afa o Evani ma auala sa tulai mai, o lena e 
faagasolo ai a tatou polokalame. E ave foi le faamaisega i aiga ua aafia 
ma le faalavelave ua tulai mai, ia aumaia le mafanafana o le Atua ia 
maua ai le toamalie i totonu o tatou aiga ua aafia, ma le tatou nuu. 
  O lea e faamalulu atu ai, o la e agai i ai polokalame. A i ai foi se 
faaletonu, o mea lava ua tulai mai ona ua tetele timuga ma tafega. Ma le 
faaaloalo tele. 

  FOFOGA FETALAI:  Malo faafetai mo le saunoaga faamalamalama a 
lau Afioga i le Minisita.  
  Ia tulai maia lau Afioga i le Tuiatua Faanofonofo e faaauau le 
saunoaga. 
 
  Afioga TAFUA MALUELUE TAFUA:  Faafetai lava i lau Afioga i le 
Minisita, e leai, e talia ma le fiafia se tuualalo ua aumai ma se fautuaga 
mai lau Afioga. E leai foi se agaga ta te finau pe fai se ta feupuaiga i lea 
mataupu, e leai, o le agaga moni lava ia, e lelei le taulogologo. Fai mai le 
tala a le Tusi, “E tuitui atu ona tatala mai ai lea.” A o ta talanoa la i le 
vaega lea, e faamalulu atu i lau Afioga e i ai le tupe e $731,000 sa pasia 
ua lua nei Tala o Tupe talu ai mo le auala i tai i Tiaveatai, o le auala 
laupapa foi ua motu, tulou, i Samusuuta ma Tiaveatai. Faamolemole sei 
silasila ane, o lea ua toe avatu le tupe ae le iloa po o fea ua oo i ai lena 
vaega, ae sa pasia e le tatou Palemene nei, ae le i faatinoa foi lea auala. 
Ma le faaaloalo lava. 
  Ia ona ou oo mai loa lea i le Matagaluega o Leoleo. E $120,000 lea ua 
faaagaaga mo fale ia i Tafaigata. E matua lagolagoina ma le malosi ma 
momoli atu le agaga faafetai i lau Afioga i le Minisita mo Leoleo, ona e i 
ai lava le atugaluga foi lea i le tele o pagota e avatu i uta i Tafaigata, ia o 
le aso na matou i ai, e 18 ea na avatu i le aso e tasi. Ia ua faaopoopo ma 
faaopoopo, ua le ofi potu e i ai nai tagata e tuuina atu i le falepuipui.  
  O le agaga maualuga lava, manaia ae taumafai se auala foi lea e rehab 
ai tatou pagota. O le fuafuaga la lea ua saunia e le Afioga i le Minisita, 
malo faafetai i le tofa ma le utaga saili. O se vaega lelei ma atoatoa lona 
tapenaga, aua o lea o le a fausia fale ia i le tupe lea e $120,000 e pei ona 
faamatalaina mai e fai ai tatou fale Samoa i tua o le falepuipui pei o se 
malae foi lea e faatusa, tulou foi le alaalafaga i Lepea, e faatusa i fale ia e 
i Lepea ae tetele ma lapopoa, ona tuu ai lea o pagota foi nei e le matuia 
tele a latou solitulafono. O lona uiga o le tasi lea vaega lelei e rehab ai 
latou ma tapenapena mo le toe foi mai i nuu. Aua o lea e maua o le a toe 
fai lava tulaga faamatai ma fai a latou tapenaga i tuafale tulou, ma e le 
lokaina foi i totonu o potu. Ua matua tele le faamamaavega i totonu o le 
falepuipui. E momoli atu ai lava le agaga faafetai.  
  Ua uma ona oo nisi o sui usufono po o se tasi o sui usufono i le tatou 
falepuipui i Oloamanu, sa saunoa foi le sui usufono mo Faasaleleaga 
Nu.2 e uiga i le sii o totogi, e leai, e moni lava au. Ia ua tali atu foi le 
Palemia, ae pau lava le tuualalo i lau Afioga i le Minisita, e lelei ona 
faatutusa le taitai o le falepuipui i Oloamanu, faapena foi ma le taitai o le 
falepuipui i Tafaigata. O le tuualalo lea ma le faaaloalo i lau Afioga, ina 
ia tutusa totogi aua e leai se eseesega tele o la galuega e fai. O le tuualalo 
lea ma le faaaloalo tele ae matua lagolagoina malosi lea $120,000 o loo i 
le tatou Tala Faatatau Faaopoopo o le Tupe mo lea vaega. 

  Ona ou oo mai ai lea i le SIDS, na o le $14miliona e pei ona taua e le 
Palemia le tatou Tala Faatatau Faaopoopo o le Tupe, na o le 14 foi laina 
o lau lauga. O le SIDS e $5miliona lea ua faaagaaga i ai. Faafetai lava i le 
mamalu o le tatou Palemene aemaise le Palemia ma le Kapeneta mo le 
lenei seleni ua tuuina mai mo le faamoemoe i lea fonotaga. Na pau lava le 
tuualalo o lea e faafofoga mai le Minisita mo Tina ma Tamaitai, lau 
Susuga Leulumoega, o le tuualalo mo le beautification foi lea po o le 
faaleleia o tatou aai, aua sa masani ona faia le tulaga lea e totogi i tupe, 
ae atonu o i e iloa ai le lotonuu o le tatou nuu mo le totoina o laau 
samasama, mumu pe felanulanuai mo le faataamilo ia Upolu atoa aua le 
faaleleia o le tatou atunuu mo lea fonotaga. E matua taua tele, o i foi e 
iloa ai le petratism o tatou tagata, le lotonuu, e le faatilotilo i se seleni e 
maua, a ia lotonuu ma ia teuteu o latou aai, e mitamita i le nuu, le 
itumalo aemaise le atunuu atoa.  
  E talosaga atu ai ma le faaaloalo ia lagolagoina lea tulaga, aua o lea ua 
toe valu masina oo mai le tatou fono a o lea lava e lava le taimi e toto ai 
laau e faamananaia ai o tatou aai. Sa faapea e maua se fonotaga ma 
pulenuu i le amataga o lenei tausaga, a o lea o le a oo ia Fepuari e le i faia 
lava se fono a pulenuu. Ma le faaaloalo lava e talosaga atu ai i le tulaga 
lea, ia alofagia le talosaga e avatu mo le faamoemoe. Ma le faaaloalo lava. 
  Ona oo mai ai lea i le Matagaluega o le Soifua Maloloina, ua maea 
ona… e matua lagolagoina malosi lava le $1miliona lea e ave mo tatou 
gasegase e sii atu i fafo. E taua ma aoga lea mo le mamalu o le atunuu e 
le mafai ona tagofia o latou gasegase i Motootua. A o le tulaga i le tatou 
Iunivesite foi lea o le OUM, mo le silafia e le mamalu o le Palemene 
aemaise o le faafofogaaga a Samoa, ua saunoa mai le Pule o le Iunivesite 
lea, o le tausaga 2015, e 12 ni fomai Samoa o le a faauu mai ai. Ma o se 
atinae taua ma le lelei lea aua le tausia o le soifua maloloina o le tatou 
atunuu. 
  Ona oo mai lea i le tatou seleni e $180,000 lea e i le Tala Faatatau 
Faaopoopo o le Tupe e lagolago i le poloketi foi lea o le broadband, ou te 
lagolago malosi foi i lea vaega. Na pau lava o lea, e fai lava si taugata tele 
o le tatou internet i lenei vaitau. Ou te le iloa po o le a le galuega a le 
Regulator o fai, ae maumau pe ana iloa faa-Samoa po o le a ta nanu atu 
ea ae se i faalogo mai se i fai atu i ai se tala. Sa tatau lava ona silasila 
totoa, aua atonu o lona tiute tonu lea. E tele le totogi e ave i ai, ae faale o 
maua e au po o le a le galuega la e fai. Sa ou faapea o ia e fuafuaina le tau 
faatatau i le tau o le soifuaga, faatatau i le tau o tatou initaneti i totonu o 
Samoa ma vaega faapea. Ae ui i lea, lafo atu i lau Afioga i le Minisita. Ma 
lou faaaloalo. 
  I lea lava nota, ou te toe talosaga atu ai ma lou agaga faaaloalo ia 
faaleleia fesootaiga ma alaleo, aemaise lava le Televise i Aleipata, ou te 
maua foi e faapena ma Fagaloa. A i ai se avanoa o lau Afioga, ia ou te 
fiafia lava e fesootai e alu se asiasiga a lau Afioga ma au i tua sei silasila i 
le mea o loo tupu.  

Ua ova i le valu i le iva tausaga talu ona le maua se fesootaiga, ae i tua 
atu o lea vaitau, sa lelei lava le reception na maua i tua ae te i lava ua lea 
se mea ua motu atu ai lava ma leai se mea. Ou te le iloa pe na o le itumalo 
o le Palemia o la e manuia ae tuualalo atu i lau Afioga sei e silasila ane i 
ai faamolemole.  
 
  FOFOGA FETALAI:  Tulai mai lau Afioga i le Minisita mo Fesootaiga 
ma Faamatalaga Tekonolosi. 
 
  Afioga Hon Tuisugaletaua Sofara Aveau:  Lau Afioga i le Fofoga 
Fetalai, o le mataupu muamua lea e le o mafai ona afio mai le Regulator 
e tali atu e tusa ai ma le tuuaiga, ae tele le galuega a le Matagaluega o lo 
o taumafai e fai i le mataupu lea i le initaneti. E pei ona silafia e tasi le 
tatou cable o lo o sau, e   le tele foi la ni lima o latou faasoasoaina. Masalo 
pe tasi lava le aao o ia faasoasoaina, o le ala faigata lena ona e tele  
faafitauli e aliali mai ae na o le toatasi o latou faasoasoaina le vaega lea, 
ae o lo o fai pea le galuega a le Regulator.  
  O le vaega lea pei ona saunoa i ai i faasalalauga aemaise le Televise, 
toeitiiti a ou asiasi i tua i taimi uma lava, ua ou oo foi i fale o isi tamalii i 
tua, ou te vaai tonu lava i ai e sao. E i ai faafitauli pei ona silafia o lena ua 
outou malamalama i ai, ae le mafai ona tuleia e le tatou Malo kamupani 
tutoatasi o lo o ana Televise, ae o lea o loo taumafai nei le isi vaega i se isi 
togafiti e mafai ona  i ai ina ia mafai ona foia le faafitauli lea. Ua e silafia 
o taimi uma lava aua o la e i ai le matou monitor, sa i ai le sailiiliga i le 
masina atu o Novema. O lea foi e aumai e le o lelei le tali le cover ii si nuu 
i afioaga e lavea ai ma outou. Sa faailoa i ai e le kamupani, o lea o le a 
taumafai e fai, o lea o le a taumafai e fai, a o lea lava e tou te silafia e le o 
faia se mea. O lona uiga la, o le a taumafai e see atu i se isi tulaga ona e le 
o tali mai lava i le mea e tatau ona faamalieina ai le manaoga. Ae sao lau 
Afioga, o lea lava ou te asiasi i tua, ta te le tau o, o lea lava ou te asiasi. 
Ou te alu lava i ai e asiasi ma faamaonia pea le lipoti a le Matagaluega e 
tusa o a latou sailiiliga o loo fai nei. O le masina fou o Fepuari o le a toe 
aumai ai se latou asiasiga mulimuli mo le amataga o lenei tausaga ona fai 
loa lea o se isi fuafuaga i le mea lea e te saunoa i ai.  
 
  FOFOGA FETALAI:  Malo faafetai i le saunoaga a lau Afioga i le 
Minisita. E faasao lou taimi le sui usufono mo Aleipata Itupa i Luga ae 
sei tulai mai le Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai ou te tulai atu foi e momoli 
atu le faamalo i lau Minisita Lagolago i le uunaia o lana Televise ma 
faapea ai na o lau Televise la e lelei. Faatoa uma nei lava le toonai a le 
matou pitonuu i le Aso Sa le la ma fai mai po o fea ea le tausaga e ola ai 
le matou Televise.  

Sa ou faapea la e lauga faatasi mo maua, ae o la e ua lauga na o ia. O lea 
la, se i tuu ifo la i ai ma matou, ae o le tulaga lea ua lagolagoina, se matua 
talau mai Televise mai fafo. Ou te vaai atu ia tatou na o le oti le mean e 
maua ai. Ae afai o le tulaga lea e i ai nisi Televise o lo o fia ofi mai, out e 
iloa na o le pau lena o le mea e televave ai ona tilotilo. Ia o lea ua 
faamanatu mai e le matou nuu, o lea foi o le a taaalo le taitoafitu i le 
vaiaso lenei i le Aso Toonai i Las Vegas, o lea foi o le a le toe matamata 
tatou. O lau tali lava i ai, o la e na logo mai au e le Minisita, o la e i ai 
lana metotia la e i ai e fofo ai le faafitauli o Aleipata Itupa i Lalo, 
Aleipata Itupa i Luga, sosoo mai ai ma au, sosoo mai ai ma Lotofaga ma 
isi afioaga ia e lata mai.  
  Ia o le sao lena, ua ou vave tu atu i te i ua faapea le atunuu na o lau 
Televise lava i le matou itumalo la e ola, e tutusa uma lava tatou.  
 
  FOFOGA FETALAI:  Ia, e manatu ua malamalama le mataupu. Tulai 
mai lau Afioga i le Tuiatua Faanofonofo e faaauau le saunoaga. 
 
  Afioga TAFUA MALUELUE TAFUA:  Faafetai lava i lau Afioga i le 
Fofoga Fetalai, faafetai foi i le Afioga i le Palemia. O le mea sili lava o lea 
ua ou talosaga atu e avea au ma sui o le Palemia ma le sui usufono mo 
Fagaloa i matou itumalo uma o Savaii o lo o faaletonu a latou Televise. E 
pei lava e faamalulu atu i lau Afioga i le Minisita, o le agaga lava ia o le 
faasea i le tatou Regulator, sa ou faapea tasi lea tiute o le tatou 
Matagaluega. A faapea o lea e maitau o le tatou kamupani fai Televise e 
tai tausaga ma laisene, ou te le iloa po o le sao ea lena. Afai la e laisene i 
tausaga uma ae avatu i luma o le Regulator ona silasila lea po o lelei le 
faatinoga o lana auaunaga po o faasafua le atunuu atoa, aua o lauga lava 
ia ou te faalogo soo i ai i le faatagiao a le Palemene, o le mea e lelei i Apia 
nei, e lelei foi i tua ia matou faapea foi ma Savaii. O lea la e mulimulitai 
atu a ii nai tuualalo ma fautuaga e avatu, ae faafetai i lau Afioga i le 
Minisita, faafetai tele mo le faasilasilaga o lo o taumafai e fai, po o le 
2018 po o le 2020 e talia ma le fiafia ao lea ua faaoo atu se manatu ma le 
faaaloalo. 
  Ona faaiu ai lea o lau tautalaga ma le faaaloalo lau Afioga i le Fofoga 
Fetalai, i le tulaga lea o le faaaloalo e pei ona maitau i le tatou atunuu. Se 
e maeu foi tuaa ma e ua lagomau mai tia sa latou faia lenei vaega o le 
faamatai. Aua semeamanu ana leai le faamatai o le faaaloalo, e faapenei 
le tatou atunuu i le tatou Fonotaga nei. E le gata i lea, o malu o le Malo i 
le tauavega o latou tiute faapea foi le atunuu atoa, e faavae i le Atua 
Samoa, ae mamalu lava i a tatou faafeagaiga o loo tapuaia ma 
faaoloolomanu aua se auiluma o Samoa. Ae lagona lava le faanoanoa o 
lou sui usufono lau Afioga i le Fofoga Fetalai, talu ai o lenei vaitau o lea 
sa maitau  i le Televise lata mai nei i se tasi o alo o se tasi o alaalafaga ua 
ia lafo ni upu masoa i le Afioga i le Palemia.  

E le gata foi i lea, o le Matagaluega o Leoleo, ua le silasila lava le aualii sa 
tiute i lea po i le Afioga i le sui usufono mo Sagaga  le Usoga faapea foi le 
Afioga i le Sui Palemia, o lea ua molia i luma o le tulafono. E le fai atua 
sau faamatalaga, aua le avea le Sui Palemia po o le sui usufono e fai ma 
alofaga i luma o le tulafono. E lea a soli lava le Tulafono e tatau ona 
molia, a o le vafealoaloai ma le faa-Samoa, i tu ma aga sa masani ai 
Samoa, talofa lau Afioga i le Fofoga Fetalai, e lagona lava le faanoanoa 
ona o tulaga ua maitauina, pei ua tau le mamalu le tatou aganuu, pei ua 
agai ua tele ina nanunanu le tele o tagata, i tu faa-fafo. E vaavaalua le 
Tulafono faapea ma le tatou aganuu, e vaavaalua foi le aganuu ma le 
Tulafono. E vaavaalua le tatou aganuu ma le kerisiano lea e faavae ai le 
tatou Malo. E i ai la le talitonuga o lou sui usufono, le paia o le Palemene 
ma le mamalu o le tatou Fono, ia talosia ia ia aoga se tuualalo atu a le 
tatou atunuu, ia tautuana, o le faaaloalo lava le mea e iloa ai Samoa, o lea 
foi e loma le tatou Fonotaga le SIDS, ma nisi Fono i le tausaga o lumanai, 
o lea lava e tuualalo atu, na o le alofa i sui usufono o le Palemene, na o le 
faatasina atu i i, faatasina mai i i, e faapea foi ma mean o loo tutupu i le 
toatele o le atunuu. Ua amata ona galo le faamatai, ae a lea le faamatai, 
ua le mamalu le Malu o le Malo. Ia manuia le tatou Fono. Soifua. 
 
  FOFOGA FETALAI:  Malo. Faafetai saunoa i lau Afioga i le sui 
usufono mamalu mo Aleipata Itupa i Luga po o lau afioga foi i le Tuiatua 
Faanofonofo. E le tau faafuluina foi le saunoaga matagofie ua opea i le 
Maota aua se sao taua mo le tatou Tala Faatatau Faaopoopo o le Tupe, 
faapea foi le saunoaga taua aua le timaiga o le faafogafoga mai a le 
atunuu i ona vaega eseese, e le gata i le tatou Maota, a o le aufaigaluega 
foi a le tatou Malo. Faafetai timai, faafetai lapatai ma faufautua. 
  Ia ua avanoa tatou sui usufono, masalo e maua nisi sui usufono se 
toatolu ae tatou te le i malolo i le ta o le 1. Ia, tulai maia le sui usufono 
mo Satupaitea ona sosoo ai lea ma le sui usufono mo Faasaleleaga Nu.3. 
 
  Afioga LAUTAFI FIO SELAFI PURCELL (Satupaitea):  Faafetai atu i 
lau Afioga i le Fofoga Fetalai. E tulai atu i lenei taeao e avatu ni manatu i 
le Tala Faatatau Faaopoopo o le Tupe ua opea nei i le Maota. A o le i 
avatua la se leo o Satupaitea, e muamua ona faatalofa atu i le paia o le 
tatou Maota i lenei aso, i le afio o lau Afioga i le Fofoga Fetalai, afio lau 
Afioga i le Palemia ma le nofo a Minisita o le Kapeneta, mamalu i 
Minisita Lagolago. Liliu ane i lea Itu, afio lau Afioga i le Taitai o le Itu 
Agai ma le Sui Taitai ma le mamalu i sui usufono o le Tautua.  
  E faatalofa atu foi i sui usufono mamalu o Matagaluega ua mafai ona 
tatou faatasi mai i lenei taeao. E faatalofa atu i le faafofogaaga a Samoa 
mai lava i mauga tetele seia paia mauga iti. Faamalo folau i lena tausaga 
ua mavae i la outou tapuaiga Samoa a o alofaiva le Palemene o Samoa i 
ana galuega fai, o lea ua tatou aulia mai lenei tausaga fou.  

Ia tatou tuu i le Atua o tatou faamoemoe o le a faatasi mai e folau ai le 
vaa o Samoa i le sami malu. 
  E faatalofa atu i si ou itumalo pele o Satupaitea i le nofo fealoaloai a Sa-
Asiata, le mamalu i le Aiga Samoeleoi, afifio o Tapaau ma le mamalu i le 
Alataua. Faafetai mo lo outou tapuai mai i lo outou sui usufono i lena 
tausaga ua mavae ma la outou lagolagosua i lenei tausaga o le a tatou alo 
atu i ai. Faafetai mo le tatou fonotaga sa faia i le Aso Toonai le paia i le 
Aiga Samoeleoi ma le nofo fealoaloai a Sa-Asiata, faafetai i lo outou tagai 
i le Atua ma Lona finagalo ma tatou faia o le mea sa tatau ona fai, ua 
silia i le 30 tausaga o fefulituaai Sa-Asiata ma Aiga Samoeleoi, a o le Aso 
Toonai na tea nei, ia e mimita lou nei sui usufono e tau atu ua toe nonofo 
i lalo ma toe talanoa aua se faaleleiga o le itumalo. O le viiga lea o le Atua 
aua fai mai le upu, “A iloa le mea e tatau ona fai ae le faia, o se agasala 
lena i luma o le Atua.” E avatu ai le faamalo i lau tapuaiga Satupaitea i 
lo outou nofo tatalo a o alo atu i fonotaga ua iu ai ma le manuia. Ia tatou 
alo atu i le masina fou o le a faataunuu ai le tatou lotu tuufaatasi ma 
faalauiloa aloaia ai ua toe maopoopo lo tatou itumalo.  
  O lenei itula lau Afioga e fia avatu nai manatu laiti lava ma e puupuu 
lava le lauga a Satupaitea i le Tala Faaopoopo o le Tupe. E faafetai atu i 
lau Afioga i le Minisita ma le Matagaluega mo le saunia o le Tala o le 
Tupe, e faafetai foi i Matagaluega uma o lo o sao i le mauaina o nei tupe 
o lo o faagaoioi ai galuega a lo tatou Malo, o le Matagaluega o Tupe 
Maua ma isi Matagaluega uma, faamalo i lo outou galulue aua a leai 
tupe na, e leai ni mea e faagaoioi ai a tatou galuega.  
  Faafetai o lea ua ou tilotilo atu aemaise lava le siitia o nai totogi, e i ai 
lava le upu foi lea, e paupau ia ae oo i Lepea, pe faapea e 3%, ia ae le na 
o le pau ai lea o siitaga, toe fai foi nisi siitaga a o le mea sili ua i ai nai 
siitaga, talu lava ona ou faigaluega au i Niu Sila ia e lei i ai lava ni siitaga 
o ni totogi faapea ua oo atu i luga i se 10%, a tele o le 4%, 3, 2 ma le ½, e 
le o se mea la faapea tatou te faanoanoa ai faapea na o le 3% ia, e fua foi 
lava le alu o le pasene i galuega a le tagata e fai, ae faafetai ua i ai sia 
vaega e faaopoopo, e faapena foi le toe fetuunaiga o totogi o nai faiaoga. 
Pei lava o nuu uma lava o le lalolagi o vaega lava nei e pei e laiti lava a 
latou totogi ae taua tele le latou galuega o teine fomai ia ma faiaoga lea 
foi e faapena i le tatou atunuu. A o le mea sili ai faafetai i le tatou Malo o 
lea ua i ai fetuunaiga e toe siisii totogi o nai faiaoga faamalo, ia 
faaopoopo i ai ma le latou 3%, atonu o i ina e faailoa atu ai e faataua e le 
Malo mea tau galuega.  
  Faafetai o lena sa amata i lena vaiaso le sauniga lotu ma le fonotaga 
faaletausaga a le Matagaluega o Aoga, atonu o le a amata lelei ma amata 
ia galuega a le tatou Matagaluega i se tulaga ese lenei tausaga, e faamalo 
atu i lau Afioga i le Minisita le Pule Sili ma le Matagaluega i lea tulaga. 

  Ia e faapea foi ia le taumafaiga o le tatou broadband pei ona saunoa i ai 
nisi o sui usufono, leai o lou lava talitonuga o le lumanai lava lea o le agai 
i luma o Samoa i le development i mea nei tau technology, talosia ia o lo o 
galulue pei o le saunoaga a le Afioga i le Minisita e i ai se taimi ona tatou 
le toe tigaina e tau palaka a tatou computer e so o se mea lava tatou te i 
ai e ki atu lava maua mai a tatou imeli ma tulaga faapena, ia ona o le 
tulaga lena ua oo i ai le tekonolosi o le lalolagi i le taimi nei, ina ia mafai 
ona tatou taumafai i isi tulaga o le atinae ae tuu tulaga ia o lo o 
manaomia e le lalolagi. 
  E faapena foi nai siitaga o penisione pe $5, se o le $5 o le tupe tele, a $5 e 
maua e le loomatua o le $5 po o, o, o le matuā fiafia lava, faafetai o lea ua 
maua se vaega faaopoopo i lena tulaga. Ona ou oo mai ai lea i le tatou 
Fonotaga Tele a le SIDS o lo o tatou alo atu i ai, lau Afioga i le Fofoga 
Fetalai, na o se tuualalo lava ia i latou foi o lo o alo atu i le tapenaga o 
lenei faamoemoe, e tele lava foi manatu ma lauga ae na o le faaopoopo 
atu lava. O le popolega a lou nei sui usufono, ina ne i i ai ni mea e misi, 
missed opportunity i le Fonotaga lea, ia tapenapena i ona tulaga atoatoa 
ia maua uma e le tatou atunuu penefiti e mafai ona maua, let us 
maximize the benefits from this event, aua e le faapea o se event e tupu 
soo, lea faatoa maua mai se fonotaga tele faapea e tele lava la le impact o 
le fono lenei i le agai i luma o Samoa, e le gata i mea tau le faalauiloaina o 
le tatou atunuu i fafo, a o tupe maua foi e maua mai ma le agai i luma, 
mai lava i faletalimalo i turisi, o le tatou faaleaganuu i tatou fua o 
faatoaga, pisinisi laiti o itu uma lava e tatau ona silasila totoa i ai ia tatou 
maua uma ia penefiti i lenei fonotaga tele o le a tatou alofaiva atu i ai. E 
talitonu foi o le puipuiga lava o nei mea uma, e le gata i malu o le Malo 
ma le Matagaluega, a o tagata lautele uma lava o le a fetaui foi ma feagai 
i ni tulaga o fonotaga, e tatalo atu lava lou nei sui usufono, ia tatou 
talimalo, o Samoa o le atunuu e talimalo, ia tatou talia ma le faaaloalo, 
talia lelei tagata uma ae aua foi ne i faaalia ni uiga e o ai tagata nei ma 
ave le tala, ia o Samoa e le o se nuu e saogalemu ai tagata. 
  Sei fai sau faamatalaga i le Matagaluega o Leoleo ma Falepuipui lau 
Afioga i le Minisita, o lea ua ou faalogologo atu i lau saunoaga faapea o le 
tupe lea e sau i le Tala o le Tupe e $120,000 o le a fai ai ni falesamoa, ia 
faafetai, o se tasi lava nei o Matagaluega e ese lou naunau i le atiaeina 
ona e taua tele ia te au le itu i le vaaiga o tagata o lo o tuu atu i le Toese, 
faafetai pe afai o le tofa lea o le a fai ni falesamoa, aua o le toatele lava o 
tagata, e le tau lokaina o latou e le o ni tagata foi lea e popole te i ua 
sosola i tua, aemaise le aumatutua ma tagata lava e silafia e le komesina e 
leai se mea e loka loka ai i totonu o ni pa, ae faaavanoa ia sela ia e i ai nei 
e tuu ai i latou e tatau ona tuu i ai, faamalo i lau Afioga. E pau lava lau 
faafesili lau Afioga i le Minisita, po o fea le mea ua oo i ai a tatou 
fuafuaga foi lea i le vaeluaina o le toese mai galuega faa-Leoleo?  

Ona sa faapea o le tausaga ua tea nei sa fuafua i ai, ia atonu o lo o i ai ni 
mafuaaga tau i lau Afioga ua le taunuu ai, a o lea ua ou maua le tala o lea 
ua faasalalau o lea o le a amata le galuega i le faasalalauina o se 
Komesina, ia atonu o i ina o le a maua ai se faamama avega i lau Afioga 
aua o i latou la ia o le a faagaoioiina le process lea e tuu eseese ai leoleo 
ma le falepuipui, aua a tatou manao e tatou te agai i luma as a nation, e 
tatau lava ona tatou tilotilo i le vaega lea ina ia mautu polokalame ma le 
vaaiga o tagata nei ina ia aua ne i toe foi atu i totonu, ia omai i tua ua 
uma lava ua lava tapena mai totonu o toese, ia omai i tua ua mafai ona 
ola i le olaga filemu ma tagata o lo o latou nonofo i communities. E 
lagona foi ua fai le tatou Tulafono fou ia ma faasalaga foi ua siitia uma i 
luga a o le down side la lea o tulaga ia e sii i luga faasalaga, ia ona o atu 
loa lea faaopoopo ai le numera i uta ae ua leai la ni a tatou fale o le a tuu 
ai, e le lava le aufaigaluega e feagai ma i latou. Atonu o le vave ona fai o 
le separation lea, o le a fai ai ni auala fou ina ia faagaoioi ai ona mafai 
ona toe foi mai isi tagata i tua i le community e serve ai a latou faasalaga. 
Na o sina faafesili atu lava i lau Afioga po o alu pea ia fuafuaga mo lea 
faamoemoe i se tulaga e taunuu ai i se taimi lata mai. 
  O se mataupu lea sa ou maua i se fonotaga sa ou alu ai i le atu-
Karepeane i mea tau faatoaga, pei e faataua tele i ia foi atunuu le mea lea 
o le organic farming. Sa ma o la ma talatalanoa i se tamaitai Samoa o lo 
o vaaia le vaega lea o le Women in Business, e pei o sana talatalanoa mai, 
e pei e le o faataua tele i le level e tatau ona faataua ai e Samoa ia tulaga 
ia le aoga o mea ia o organic farming. O lou talitonuga o lea foi ua agai le 
lalolagi i ai i le tulaga lea i tulaga i le soifua maloloina ma le manao o 
tagata e toe foi lava i tua i le mea o le faanatura. E talosaga atu i le 
atunuu aemaise lava foi ia Matagaluega o lo o feagai ma tulaga ia, ia 
tatou galulue faatasi ma ia foi vaega o lo o taumafai e uunai ia tatou 
organic products, po o malamalama lelei lo tatou atunuu i ia tulaga ina 
ia latou silafia ai, o le faiga lava lea sa sau ai Samoa muamua, e le o se 
mea fou, e le o ni mea e tau o e aooga e aoao ai le faiga o faatoaga ia faa-
organics, o mea ia sa tatou sau ai a  lei aumaia a tatou fetalaisa ma 
vailaau nei ua sau nei i lenei vaitau. Na ona tuu atu faafautuaga afai e 
tatau ona tatou lagolagosua ma uunai ia tulaga ia aua o i e maua ai le 
soifua maloloina ma faaitiitia ai foi faamai ua tulai mai i lenei vaitau. 
  Ona ou oo mai lea lau Afioga ou te fia faafetaia le Matagaluega o 
Galuega, Felauaiga ma Atinae Eseese lau Afioga i le Minisita, talu ai ona 
o lea ua maea le auala galue o lenei nuu o Pitonuu, atonu e lei oo i le 
taimi e tatalaina ai, ae avatu pea se faamalo ma se faafetai i lau Afioga i 
le matou auala galue o lea ua matua fiafia lou pitonuu ua maua ai ma le 
matou vaitaele i le manaia o le galuega na fai. E le gata ua faafaigofie i le 
aufaifaatoaga ona o i uta ma omai, ae ua tele foi tupe a le au ave taxi aua 
na o le o lava i uta o tagata vili mai le taxi e alu atu e aumai le ato 
meamata.  

Ua fiafia foi le au fai taxi ia o le matou vai nuu ua tele lea pisinisi, sau i 
uta ma le avega fafie, ia o le avega tau e $5, o le aoga lena lea ua tulai mai 
faafetai i lau Afioga. Ae o lena e silafia foi ia nai isi auala galue lena ua 
leva ona tusi atu i ina, o lena foi ua sauniuni taxi a lena vaega i le taimi e 
amata ai lena galuega. 
  Lau Afioga i le Minisita mo Aoga, Taaloga ma Aganuu faafetai ua talia 
se talosaga i se malae taalo o lou nuu o Pitonuu, lea ua vaai ua faasalalau 
ia tauofoga mo le suaina o se matou malae, ua leva ona sauniuni le fanua 
ua tuai lava foi o le alu atu o masini ae ua leva foi ona koleni le aulakapi 
e faamoemoe e faaaoga le malae lea i le aso e uma ai, faafetai tele i lau 
Afioga. 
  Lau Afioga i le Minisita mo Punaoa Faanatura ma le Siosiomaga, o lena 
ua taatia i ina le talosaga a lenei itumalo, e le toe lauga atu i vle taligalu a 
lou nuu o Vaega i le taimi a o fai le matou fonotaga a o sua tutui le tai, ia 
ua matou tetei i le alu atu o le sami i totonu o le umukuka lea e kuka ai 
meaai a lenei fonotaga. O le tulaga lena o le siisii o le tau isi o matou 
pitonuu lea, na ona faataatia atu i ou autafa pe a oo i ai fuafuaga a le 
Matagaluega, e talosagaina lava le fausia o le taligalu lea pei ona 
talosagaina atu muamua. 
  Lau Afioga i le Minisita mo le Soifua Maloloina, atonu ua faatiga taliga 
foi le tulai soo o lenei sui usufono ma talanoa atu i le falemai o lou 
itumalo, ua ou le iloa po o fea le tulaga ua oo i ai, sa pasia le fanua ma 
tulaga uma faapena ae pei ua foliga mai ua faatuatuai ua leai se seleni, ia 
afai lava e manaomia se fesoasoani a lenei itumalo, ia o le a o e fai se 
uokafoni e fesoasoani ai i le tau o le tatou falemai ae talosagaina lau 
Afioga po o le a se tulaga o i ai, pe maua i se taimi o lea tausaga po o le 
tausaga atu foi i tua, ia pe sei uma ia lenei Paeaiga ona fai lea a o le 
talosaga lava ia fai, pe afai lau Afioga e talafeagai ai ma lou finagalo. 
  Lau Afioga i le Fofoga Fetalai, ona pau ia o nai motugaafa a Satupaitea. 
Faafetai atu mo le avanoa ia faamalo foi le usufono i sui usufono uma o le 
Maota, manuia lava Taualumaga o le Fonotaga o lenei aso, soifua. 
 
  FOFOGA FETALAI:  Malo faafetai saunoa i lau Afioga i le sui usufono 
mamalu mo Satupaitea. Ia manatu ua logona le Maota e tusa o tuleiga 
ma saunoaga ma le tofa saili. Faafetai foi o lea ua maua i ala ua ae ma le 
manuia faiva sa feagai ma lau Afioga i le sui usufono, ia o lou taeao lenei, 
o le a tatou potopoto uma i le taeao o le a osi ai le faiga feagaiga aua le 
alafai mai o le tatou nuu i faguga lelei e leai se nuu e po pea, ae faafetai o 
lea ua tau i manu le faamoemoe ma le faautautaga aua le paia o 
Samoaleoi ma Tapaau ma le Alataua. 
  Ia tulai mai lau Afioga i le sui usufono mamalu mo Faasaleleaga o lea 
ua avanoa le Maota mo lau saunoaga, le sui usufono mo Faasaleleaga Nu. 
3. 

  Tofa TUILEUTU ALAVAA VOI (Faasaleleaga Nu. 3):  Faafetai mo le 
avanoa ua….O lenei taeao ma lenei foi aso o lea ua tuvaga i figota ae 
olioli livaliva ina ua emo le uila lagilelei ua tatou maua foi lenei aso fou o 
lenei foi ua sisi le faga sisi le la ma ua tatou faataumuaava aua le galuega 
o le tausaga ma le tofiga ma le valaauina. 
  E muamua foi ona ou faatulou atu i lau Afioga i le Fofoga Fetalai 
faapea le mamalu o le Maota o Samoa, lau Afioga i le Palemia faapea foi 
le aiga Kapeneta, le mamalu foi o lenei itu le afio o le Taitai o le Itu Agai 
ma le Sui Taitai, o Minisita Lagolago ma le lavaloa o sui usufono o le 
atunuu. E onomea le ono tanoa ma fiaaai, ae le mativa lē savali i le Alii.  
  O lenei taeao e muamua foi ona ou faatulou i le faafofogaaga a Samoa, 
mai i ona ao seia oo i ona iu, le afio o Lana Afioga Mamalu O Le Ao o le 
Malo ma le Sui Ao, e faapea foi le paia o le Ofisa o le Faamasinoga le 
Faamasino Sili, le mamalu o tupu ma ee aua Matagaluega e fia o le tatou 
atunuu ua tauaofia i lenei aso, e faapea foi le Aufaigaluega Paia o lo o 
latou musumusu i le Atua ma asamo i le Atua i lea aso ma lea aso aua se 
manuia o Samoa. E faapea foi le faafofoga mai a Samoa i ona ao seia oo i 
ona iu, aemaise ona vaega uma. 
  O lenei taeao e leai o lea ua faasili foe mo le ae ua tu mai lagi le lagaali a 
Tamafaiga ina ua tatou ta’ui le lalolagi ae momoli i le lagi i le 
faafofogaaga a le Atua o Le e ou mea uma lava, ia viia lo tatou Matai, ia 
tumau lea e faavavau. 
  A o lenei avanoa tatau ma lenei avanoa lelei ua mafai foi ona tulai lou 
sui usufono e fai se sao ia Manuvao e tusa foi o le Fono a le atunuu. E 
muamua foi ona ou faapai atu i le paia o le tapuaiga a lou itumalo i 
Siufaga ma Vaiolealii seia paia Ogevasa, afio lo outou afioga le Taulagi 
potopoto, faapea le nofo a Pule faapea foi le Matua fetalai, ia ma 
tootooau aua lo tatou itumalo le mamalu ia Salemuliaga ma Faleaana. 
  A o lenei avanoa tatau o lea ua ou tulai ai e fai se sao o lo tatou itumalo 
talu ai foi taualumaga e pei ona masani ai i le fono a le tatou Malo. O le 
Tala o le Tupe e le auese foi se agaga ma se faamoemoe o mea uma lava 
ia e talitonu lava le agaga e leai o le taimi ma le mea e tulai mai ai, o le 
tausaga foi ma lona galuega. O le vaai ma le lagona ma le iloa, ia o lea 
ua….e le o se Tala tele, pei ona saunoa le Afioga i le Palemia o le mea e 
tatau o le mea e ao ona fai. Ae na o ni nai fautuaga ma ni timaiga ma ni 
nai palupaluga aua se lelei atili o le tatou atunuu. 
  E muamua foi ona ou faafetai atu i le Afioga i le Minisita, e talu ai o la 
ua faataunuu le Minisita mo Galuega Eseese, o la ua vaaia sulu o le tino i 
le matagofie lelei o tapenaga aua lo matou auala galue i lo matou nuu i 
Saasaai. O le matua lava o lea auala e fai o le lautele, toe lelei, toe 
matagofie ona fai. Ma o le mea moni lava lea e taua o konekarate. O lea e 
toe fai e toe fesoasoani ai i aiga fai mea faasima i tua i auala o aiga e le 
konekarate lea o le tamaloa matou lea o Kafareli.  

E lelei o le mea o le lelei ona filifili o le konekarate sao o le mea manaia, 
ae faafetai atu i le matagofie toe lautele le auala, o lea ua uma ae toe 
talosaga atu ma le agaga faaaloalo, e toe fa lava mea la e totoe, toe o 
Saipipi, Luua, Sapini ma Malaesiliga, toe fa mea tetele ia e totoe ou te toe 
talosaga atu ai i lau Afioga, leai e pei e toatele lava ae silasila foi 
le……mo itumalo lelei, o le itumalo lena e ave i ai le faamuamua, ae 
faafetai atu ma faamalo. 
  Ona ou oo mai lea i nisi mataupu pei o lea ua….ona o tulaga pei ona i ai 
le siitaga fou o le tatou falemai, lau Afioga i le Minisita ia aua ne i tetena 
foi i sau faafofoga, e leai o mea e fai, aua e le mafai ona tatou tatalia le 
taimi ma le galu i le taimi e fati ai i mea e tutupu ma mea e aliai mai ma 
le atiaeina o mea. Peitai i le siitaga fou, e leai, a fua i le au vaivai ma le 
au….masalo e le toe…..e fai sina mamafa teisi, afai foi o se mea pe afai o 
le mea lea ua i ai le siitaga fou ua i ai nei, aemaise lava o le o le a taofia ua 
$30, a ou tilotilo i ai i le lautele masalo po o le 70% o tagata vaivai, o lona 
uiga e le ausia uma e aiga ona omai e ui ina faapea o le falemai, ae faapea 
ave i tua le matou mai. Ae pau lea o le mea ou te iloa e le o lagona e se isi 
le agaga lea, aua ou te tilotilo pea na o se mea e faatupu manatu leaga ua 
tausaga ma paeaiga talu mai ona faavae le atunuu, e tausi e le Malo 
Motootua, ioe, o se mea foi lele o lea e toatele e tauofo mea e fai ai 
Motootua. A faapefea a tatou….o le a le mea tatou te le toe siisii loa la i 
luga? Tausi loa e le Malo o tatou falemai ia e i tua, aua e fiu fomai ma 
tatou te taumafai atu, o le supo lea e le faasima, aua o aiga ia e i tua e 
matua aumai lava le….o le ala foi lea o le faasa e le fomai le meaai e i ai 
le mai lea, e aumai lava tausi, o la e tausi e aiga tatou mai i tua, o 
Leulumoega, Lalomanu, Lufilufi, o tua i Fusi, e faapea foi Savaii o 
Sataua, Foailalo, Palauli…… 
 
  FOFOGA FETALAI:  Ou te faamalulu atu i le sui usufono o lo o 
saunoa, e manatu ua sagatonu lau o le fo, o le ala foi lea o lou faauilavea i 
lenei taimi ona e manatu atu e toe maua lou avanoa pe a tatou taliu mai i 
le tatou taimi amata i le itula e 3:00 leaga o lea ua tatou taunuu tonu i le 
tatou taimi malolo, o lea ua ou vaai atu foi ua olioli mai le Afioga i le 
Minisita mo le Soifua Maloloina mo sana tali e fa itula, a o lea ua tatou 
taunuu i le tatou taimi malolo. O lea ua manatu ai, e sili ona fai se tatou 
malologa ona faaauau ai lea pe a taunuu mai. 
  Ou te faasilasila atu o le a faataatiaese Taualumaga a le Fono Aoao 
Faitulafono tatou te toe faatasi uma i inei i le itula e 3:00 i le afiafi nei 
lava. 
 
  Na motusia Taualumaga a le Fono Aoao i le itula e 1:00 i le aoauli seia 
aulia le itula e 3:00 i le afiafi. 
 
 
  Na toe faaauau Taualumaga i le itula e 3:00 i le afiafi. 

  Na toe faaauau felafolafoaiga. 
 
  FOFOGA FETALAI:  Ou te faasilasila atu ua toe amataina nei 
Taualumaga a le Fono Faitulafono. Faamalo atu le onosai i lenei vaega o 
le aso. E manatu o lea ua tau mai lelei le tatou mafutaga e ala i le tatou 
malologa na faia nei, e talitonu foi sa maua se malologa e maua ai se 
faamalosiau ma se faasiligamalosi aua le faaauauina o le tatou galuega 
mai le taimi lenei sei aulia le itula e fitu(7) i le afiafi nanei. E faia le tatou 
malologa o saunoa le Sui mamalu o Faasaleleaga Nu 3, lau tofa Tuileutu 
Alavaa Voi manatu ua sagatonu lau o le fo aua le faaauauina o lau lauga 
i lenei vaega o le aso e agai i le Soifua Maloloina. O le avanoa lenei ua toe 
tuuina atu, tulai mai le Sui mamalu e faaauau le saunoaga. 
 
  Tofa TUILEUTU ALAVAA VOI:  Faafetai i lau Afioga i le Fofoga 
Fetalai maua foi lenei laolao fou ua mafai ai ona toe faafouina ua maua le 
faasiligamalosi i lau Afioga faapea foi le paia o le Palemene ua mafai ai 
foi ona toe faaauau galuega. E momoli atu le agaga faafetai ae o le tuua 
ai o le itula ua sola, o manatu lava e momoli atu ma le agaga 
malamalama, tulaga e pei ona ua i ai. E faatulou foi i le Afioga i le 
Minisita, ia o palupaluga lava ina ia maopopo ma malosi ma mauaa aua 
le agai i luma ma le manuia o le atunuu. O lea foi matou te avatu ai le 
agaga ina ia sagatonu lau o le fo, ona matou faufautua atu e tusa ai ma 
lea itu e pei ona o lea ua siitia nei tulaga e pei ona iai le vaaiga o e 
gasegase, le siitaga fou foi o le taofia ai o gasegase. Afai o le tulaga lea, e 
ao foi i si o tatou atunuu ona laalaa i luma e tusa foi e pei o mea lelei i 
Motootua e tatau foi ona lelei i tatou falemai i tua, e pei o lea ou  te 
faamamafa atu ona o le tausiga e pei ona iloa ma mautinoa, e pei o 
Motootua, e tausia lava i fautuaga a fomai  ma le tausiga pei e valaau e i 
latou te tausia le falemai i lea tausaga ma lea tausaga, ae pei o tatou 
falemai i tua e pei lava o le tausiga e tausi mai lava e o tatou aiga i tua, ao 
lo o i ai mai ou te talitonu lava o le mai lava o le mai, i mea o lo o tausia 
ai e tatau ai. Na o manatu lava e molimoli atu mo lenei vaitau a o le 
gasologa lava o fuafuaga ma mea o lo o faatino ai galuega e momoli atu le 
agaga faafetai. O le isi mataupu na taia i lau vaai i lea vaiaso, e ui ina ua 
faapea, lau Afioga i le Minisita o lo o aafia ai, e ui i le faapea o le tatou 
TV o lo o tutoatasi ae o nai mea ia lau Afioga i le Minisita ma le tatou 
Malo, o le fesasiai e le se mea matagofie i le vaai a tagata. O le vaiaso talu 
ai sa tuumalo ai le matou faifeau i le Pulega a Amoa, ae o le faasalalauga 
o le isi sao i Salega, e uma lelei le faasalalauga i Salega le Afioga ia 
Matautia o ata o le matou faifeau.  

Ou  te ofo foi, aemaise le au inisinia ma e latou te monitor ina lenei mea, 
ua le tasi ai le vaai i nai fautuaga i mea nei e tulai mai, ou  te talanoa i 
mea e tutupu i aso uma, sa fai foi isi faasalalauga e ese lava le tagata e 
ona le faasalalauga ae ese foi ia ata ma le taulagiga o…o nai mea ia aua o 
si o ta lima lava e paia ai, a sasi foi le tagata e toatasi o le aufaigaluega, o 
le sese lava lena o le faauluuluga aemaise o le maimoa ma le silasila 
tapuai mai a Samoa e faitioina, ae na o fautuaga lava ia i latou, e pei o se 
mea e faapaole, na ona faataunuu ona tiai lea ae alu nofonofo i o, ae o lea 
o lo o mataitu ma maimoa le atunuu. I le vaiaso na tea nei o lau molimau 
pe lima minute le faasalalauga o le maliu i Salega o le sao foi lea o le 
tamalii ia Matautia Fialii a o ata o le matou faifeau o Tupuse Tupuola. Ia 
o mea ia e le au maua a o mea e tau mai ai le faatamala o le aufaigaluega. 
Na ona avatu pea atonu e… 
 
  Afioga Hon Tuisugaletaua Sofara Aveau:  Lau Afioga i le Fofoga 
Fetalai… 
 
  FOFOGA FETALAI:  Malie le sui usufono o lo o saunoa, sei avatu le 
avanoa i le Minisita mo Fesootaiga ma Faamatalaga Tekonolosi. Tulai 
mai lau Afioga i le Minisita mo Fesootaiga ma Faamatalaga Tekonolosi. 
 
  Afioga Hon Tuisugaletaua Sofara Aveau:  Faafetai i le Afioga i le sui 
usufono, ou  te fia fesili atu ona o tatou o lea ua fa TV, po o le a tonu le 
TV lea sa i ai le faaaliga faamolemole. 
 
  FOFOGA FETALAI:  Tulai mai le sui usufono sei tali atu. 
 
  Tofa TUILEUTU ALAVAA VOI:  O le TV 1 o le TV a Samoa 
faamolemole le Afioga o le mea lea na tulai mai ae le tasi, afai foi e fai 
faasalalauga i tala i vaifanua sosoo atu ma le tala i le tau e sosoo atu ai, ia 
o tala mai nuu mamao ,ae oso mai tala o le tau. O mea lava e tutupu, 
leaga ou  te fai le lotu i le afiafi ou tilotilo loa i tatou tala i afiafi uma, ia o 
le mea lena….faafofoga i  tala mai nuu mamao ae oso mai tala i le tau, o 
nei mea e mo le aufaigaluega, o fautuaga faamolemole e tuu atu i autafa. 
E le aoaia e Laupua Tamafaiga, a tilotilo foi, o lea ua motusia nei 
faigalotu a le tatou atunuu, o le fatu lea o le taulaga tu tasi a Samoa mai 
anamua, i lau lava lea mau, sei tilotilo i le tapuaiga a le atunuu e au 
faasolo, ina ia lagona i aso uma ae o lea ua motusia. Masalo e le na ma le 
laina, lea foi e mautinoa e moomia le fesoasoani, afai foi o lea itu, e tatau 
lava ona aumai pea le lagolago a ekalesia soofaatasi. O le a sina mea e 
maua mo le TV, ae ia faaauau. Ou te talitonu lava au o le fatu lea. Afai 
foi o Samoa e talitonu i le Atua ma faamuamua, e le tatau ona aveesea le 
taulaga, o lea foi o lo o lagona lelei i lau faalogologo, o lea e i ai avanoa o 
nai a tatou ekalesia eseese ia o lea ua ofi atu, e pei o le Aso Sa.  

A e le lotu, o lau lotu lea, e te faafofoga ai i le suamalie ma le matagofie o 
Afioga Paia a le Atua, e faaoso malosi ma faatupu manatu i le tapenaga o 
le ola faatuatua o Samoa aemaise o tatou…. o lea ua oo mai  i lea vaitau 
ua tele nai vaiaso sa ua pei ua faa…na ona fautua atu ae le aveai, e 
lagona lava ma le faamoemoe o le tatou atunuu e faavae i le Alii. O le 
fatu foi lena o le tatou faamoemoe aua se manuia o Samoa mai anamua. 
 
  Afioga Hon Tuisugaletaua Sofara Aveau:  Lau Afioga… 
 
  FOFOGA FETALAI:  Le sui usufono o lo o saunoa, sei toe tuu atu le 
avanoa mo le faamalamalamaga a le Afioga i le Minisita.  
  Tulai mai lau Afioga i le Minisita mo Fesootaiga ma Faamatalaga 
Tekonolosi. 
 
  Afioga Hon Tuisugaletaua Sofara Aveau:  Ne i faapea mai le faafofoga a 
le atunuu ua ou nofo ma aveese le TV mai le faasalalauga o lotu, e leai, ae 
o le mea taua a e tago e ki i le isi channel na e i ai le EFKS na e sau tonu 
ai lava le tapuaiga i le Atua lea e te fia talitonu i ai, o la e maua le avanoa 
pe a faapea e le o maua i le isi TV 1 lea e  te saunoa i ai. 
 
  FOFOGA FETALAI:  Tulai mai le sui usufono e manatu ua…..e na o le 
TV 1 lea ua fai le latou faaiuga…. 
 
  Tofa TUILEUTU ALAVAA VOI:  O lea lava. 
 
  FOFOGA FETALAI:  A o le Kingdom TV, EFKS TV, Ekalesia 
Katoliko. E manatu o lea ua…. 
 
  Tofa TUILEUTU ALAVAA VOI:  Ona e eseese TV, o le sonic le isi o le 
a le isi…o le isi TV na o le tasi lava e ki atu i mea ia o le matua pei lava o 
le pasima i le vaai. Masalo o lea o le a taumafai e pei foi ona augani le TV 
ia a lelei foi Aleipata ma Asau ia e faapena foi matou e le o atoatoa, ia 
atonu o le a taumafai i ai.  
  Lau Afioga i le Minisita mo Punaoa ma le Siosiomaga, e vaai pea ma ou 
faalogo i le tulaga o lenei talutalu fou i le siosiomaga ma tatou laufanua e 
pei ona moomia le….A lea ou te vaai o lo o taina i lalo le tele o laau 
aemaise o pisinisi ia o lo o fai le laupapa, e le o se isi itu aua e le aumaia, 
tulou o se upu e to ia te au. E le faapea o se laisene o se isi e fai ai le fatu o 
le atunuu, ae ou faalogologo foi ma ou vaavaai pea i taualumaga o 
workshop o aso to laau o aso o  le vaomatua o aso o le vai ae a ou tilotilo i 
ai e tasi le laau ae po o le fia sefulu tausaga selau luaselau ae a ta le laau 
na o le trunk o le laau e ave ae tiai le lala tiai le aa. E ui lava e ……ae o le 
laau lea e tasi o lo o i ai le vai o lo o i ai le ola.  

O le tele o laau o le tai luaselau toluselau e sili atu i tupuaga ma tatou 
auga ae a ou vaai atu, na o le ta lava o le mea foi lele ae lafoai uma, la e i 
ai le pepa la e i ai le a, mea e ono aoga ao le laau sa malu i ai manulele sa 
malu i ai  le vai ma mea uma lava e moomia i le ola ma le soifua o tagata, 
aemaise o nei aso i le luitau ua oo mai  i le lalolagi ma le tau ua sui, e le se 
Samoa tele, e laiitiiti lava, ae pei o nai mea ia na ona avatu e tuu i 
tafatafa o le Afioga ina ia……pe taugata ae aumai i fafo  a tatou laau aua 
e tetele atunuu la ae ia taofiofi mai si o ta atunuu aua le manuia lautele o 
tagata aemaise le vaomatua.  
  Lau Afioga i le Minisita mo Aoga, e sao lava lau Afioga lele o lo o tau 
sue ni faiaoga science, o le maualalo ia, ia e le o lau Afioga ae atonu o le a 
faatupu manatu, o lea ua matou faalogo o le tele o le matou Kolisi o 
Amoa e leai se faiaoga, i lo ta ita foi manatu e a pe a ave se vaega tupe e 
aumai ni polofesa mai fafo se toa fia e aumai e tofu le Kolisi, aua tasi lea 
mataupu ogaoga, tasi foi lea mataupu aoga i le soifuaga aua le tatou vaai 
i mea e tutupu ma mea e faatino, o le tilotilo lena e pei ona vaai atu i le 
faasalalauga e moomia, aua o le tele lava o Kolisi ua leai ni faiaoga tau 
science, na o nai manatu e momoli atu ma le agaga faaaloalo, lenei lava 
itu aso, e leai, malu ave i fale a o se faafofoga foi i se leo o le sui usufono o 
lenei itumalo, ae na o fautuaga ma alofa molipo atonu e i ai se upu e aoga 
ae malu tele ma lafo foi i fogavaa ae apo i liu se gagana ua sala ae vaatele 
i le Atua ma Lona agalelei.  
O le matou soso atu lea ma le faaaloalo tele, ia alofagia le folauga a 
Samoa aemaise foi o taualumaga o lenei tausaga, ia auomanu ma faapea 
ona to mai ni uaga aua le tatou galuega fai, ia alofagia le Afioga i le 
Palemia aemaise foi o lena itu o le malae lau Afioga i le Fofoga Fetalai, e 
faapena ona aualiitia e le Atua outou finagalo ia tatou maua ai se Malo o 
Samoa manuia ma le fiafia.  
  Ia manuia tele le Fono o lenei aso, manuia foi taualumaga aua le 
faafofoga mai a Samoa tapuai. Ia manuia lenei taeao, soifua. 
 
  FOFOGA FETALAI:  Malo faafetai saunoa i le sui usufono mamalu mo 
Faasaleleaga Nu. 3, malo faafetai le fautua, faafetai foi i manatu ma 
lagona e tuu atu i le tatou Kapeneta aua le matimatiina o le latou galuega 
faatino. 
  O lea ua toe avanoa le tatou Maota i se isi sui usufono e saunoa i le tatou 
Tala o le Tupe. O lea ua tulai mai se tasi o sui usufono mo Palota 
Taitoatasi, Afioga Maualaivao Pat Ah Him, tulai maia le sui usufono o 
lea ua maua lou avanoa i lenei vaega o le aso. 
 
  Afioga MAUALAIVAO PAT AH HIM (Palota Taitoatasi):  Faafetai, sa 
ou manatu lava sei faagasolo pea ia le Itu Agai ma a latou saunoaga, ae 
ui i lea e tatau ona faasaoina le taimi o lea ua fai so matou manatu e le 
tele foi ia ae aua se sao i le tatou Tala Faaopoopo o le Tupe. 

  Lau Afioga i le Fofoga Fetalai e faatalofa atu, e faapea foi le paia o le 
Maota i le Afioga i le Palemia ma le Kapeneta, tainane foi ia sui usufono 
mamalu o le Palemene i le Afioga o le Taitai o le Itu Agai ma le Sui 
Taitai, faapea foi sui usufono mamalu o le Palemene. 
  O lenei aso faamalo faafetai ua tatou tuvae mai foi i lenei itula o le aso i 
le soifua ma le ola, e faapea foi ona lagona le faafetai atu i le Atua i le 
tapuaiga a Samoa o lo o faafogafoga mai i le tatou Fonotaga aua se 
manuia o le atunuu. Ma ou te talitonu o nisi sui usufono ua saunoa o lo o 
lavea atu ai lava ma le lagolago i lenei itumalo, o le ma itumalo ma le 
Susuga i se tasi o sui usufono mo Palota Taitoatasi po o Samoa Aoao foi 
pei ona taua e le Fofoga Fetalai, le Susuga Hon Papaliitele Niko Lee 
Hang. 
  Lau Afioga i le Fofoga Fetalai e tulai atu ma le faaaloalo e tatau ai o se 
manatu i lenei foi itula o le aso e momoli atu le matou faafetai, e 
faamuamua atu le Afioga i le Minisita mo Galuega, Felauaiga ma Atinae 
Eseese, ona o le vaitaumafa lea e i i i Falelauniu. Ou te talitonu o se 
meaalofa lelei lea mo lea foi vaega o le atunuu, o le suavai taumafa. O lea 
ua maua atu ia faaaliga mai le Ofisa o le SLC po o le Samoa Land 
Corporation sa feagai ma le tufatufaina o le suavai i ia foi vaega o le 
atunuu, ae peitai ane o lea o le a lafo i le vaega o le vai, atonu la ona o lea 
o le a taatitia mai ma faataoto mai ia ala-paipa e faaaoga e lea foi vaega o 
le atunuu aua le suavai. Ma ou te talitonu foi e tele nisi vaega o le tatou 
atunuu o lo o moomia pea le suavai, a o le mea sili ma taua o lo o matou 
vaaia pea le galuega soosoo o lo o agai pea i luma, o lea foi ua maua le 
suavai i lea vaega o le atunuu, atonu foi o nisi o matou talosaga ua maea 
ona tuuina atu tai pei o Aleisa, o lo o moomia pea le suavai, ae faafetai o 
lea foi ua uma foi ona vili le vai i ina i Tapatapao, e talitonu foi o le a 
maua se fesoasoani mo Aleisa pei ona faaalia mai. I le matou vaai i le 
tatou taulaga i lenei vaitau i le maitau atu i timuga, o le tulaga lava lea o 
lo o i ai ia le taulaga i Apia lau Afioga i le Fofoga Fetalai, a tele timuga ua 
tele lologa, o i tonu lava i le taulaga i le ogatotonu o le taulaga o lo o 
feagai pea ma ia faafitauli, ae ui i lea, o lea ua uma ona saunoa le Afioga i 
le Minisita o lo o fai pea i ai le galuega ma fuafua, ia e faafetai ai, e le toe 
tele foi se tala i lea vaega o lea ua maea ona malele i ai ma saunoa le 
Afioga i le Minisita. 
  Lau Afioga i le Fofoga Fetalai, a o nisi foi mala faalenatura tatou te le 
o…o lea foi ua tatou nofoai ona ua toa foi le tai o mea ia tau mu, o mu o 
fale aemaise lava le taulaga i Apia i la outou silasila i ai, ua tele ina fausia 
o fale tetele aua pisinisi ma le agai i luma ua faapena lava ona faaopoopo 
ma faaopoopo le avega i le suavai taumafa faapea foi ia tulaga o le 
lamatia. O lea lau Afioga i le Fofoga Fetalai na o le talosaga po o le Ofisa 
o Tinei Mu i le Minisita po o le Ofisa foi o le Matagaluega tele o le tatou 
Malo.  

Ia alofagia, o lo o i ai le matou maitau e le o i ai ni hydrants po o ni mea e 
mafai ai ona palaka ai pe tutupu mai ni faafitauli ma ni faalavelave o lo o 
matou vaaia pea le lē mautonu i taimi ia e tutupu ai faalavelave i mea tau 
mu, na ona matou tuu atu o sa matou tuualalo ma le agaga faamaualalo 
ia outou alofagia lea vaega ina ia faigofie ma…pei e toafilemu ai le 
mafaufau pe a faapea e fausia ni fale ma ni mea faapena mo atinae, ae o 
lo o matou vaai i le tatou Malo o lo o lagolago i mea ia e ao ona….aua o 
faalavelave faafuasei e tutupu, tatou te le iloa le taimi, anytime, so o se 
taimi lava, a o lea ua tapena. Na ona matou…lau Afioga i le Fofoga 
Fetalai, na ona matou faapena atu e tusa ai ma lea foi auaunaga taua aua 
ia lo tatou saogalemu o le tatou taulaga, aua e tasi taulaga, ua soo fale ua 
soo tulutulu fale faigaluega, a tupu mai se pefea, ia ua faapena ona 
lamatia ai ma taugata ai foi ia mea o insure o fale faapenei ma le tatou 
taulaga. 
  I le matou vaai atu i le tatou Tala o le Tupe, ia ua tele nisi sui usufono 
ua saunoa e uiga i totogi o tatou faiaoga, ia e moni, ou te le toe tautala i 
lea vaega, ae ou te talitonu, talofa e i le faasoa, o le mea sili ona taua, ia 
ua maua se vaega ina ia mafai ona faamatuu atu e tau ina talia ai ia lenei 
foi vaitau, ia ae le o uma ai foi aso, o le faasoa e le o se tupe tele i lau vaai 
i ai, ae ui i lea ua maua se fesoasoani. E faapena foi nisi ua saunoa i mea 
o….faafetai ua afea foi ia senior citizens po o tagata matutua ua aulia le 
tai 65 tausaga, ia ua maua foi se faaopoopoga o latou foi faamanuiaga ua 
maua mai a le tatou Malo i latou i le faasoasoaina o latou tupe maua i lea 
masina ma lea masina. 
  O lenei taimi ma le faaaloalo tele i lau Afioga i le Fofoga Fetalai, sa i ai 
se isi sui usufono masalo o le Afioga i le Tui Atua Faanofonofo, e uiga i le 
tatou aganuu ma le tulafono. I lau iloa i ai i le tatou….o le alofa ma le 
faaaloalo o aganuu ia a Samoa, ae e le mafai ona mavaevae ia vaega na 
ona matou….o se issue o se mataupu e faigata ona talanoa i ai, ae o le 
faigofie latou ona ia ogatasi le aganuu o le faaaloalo ma le tulafono, aua 
ne i taomia le tulafono i le faaaloalo, ae tatou te agai i le tatou galulue 
faatasi ina ia mafai ona faatino ma pupula lelei lea vaega o le tatou 
atunuu o le faaaloalo e faapea foi ma le alofa, ina ia faigofie ma mama ia 
le tatou galulue faatasi ma le tatou ola faatasi le tatou atunuu i le 
tulafono aemaise o le aganuu a Samoa o lo o tatou sapi ai nei. 
  Lau Afioga i le Fofoga Fetalai, o le matou vaai i le Minisita mo le Ofisa 
o Leoleo, faamalo faafetai, ua ou vaai i ai e taua nei fuafuaga aua le 
toefuataiina o le olaga o le tagata ua sese i lea taimi ma lea taimi. O le 
matou foi vaai i le tupe ua faaalu i le toe fausia o ni potu, e manaia, 
maimau pe ana faapea toe talepeina o potu, ioe ua faaitiitia ia 
solitulafono, ae ui i lea faamalo le silasila i lea vaega e tatau ona faaleleia. 
O le mea lea matou te maitauina ia o le agai lava i luma o le solitulafono 
o se mea e sili ona tatou taumafai e galulue faatasi i ai, ae malo faafetai i 
le Afioga i le Minisita i le tulaga lea e faapea foi le…. 

Ua tele foi le suiga o le atunuu i le matou vaai aemaise o le tupulaga, lau 
Afioga i le Fofoga Fetalai o lau vaai i ai ma le maitau i le galulue punouai 
o le Ofisa o Leoleo i le tau puipuia o faalavelave i luga o aualatetele, o le 
matou maitau i ai, ua lelei tele le pisinisi lea o le taxi, ioe, a taumafa le 
ava ia ua amata ona feoai le tupulaga i taxi ua le o i taavale. Aisea? Ua 
mataalia ia alii leoleo o malu ia o le Malo i a latou galuega ma a latou 
polokalame e faifaipea. O le ala lea lau Afioga i le Fofoga Fetalai, o le 
matou manatu faamalosiau ia atili faifaipea, ioe, i le saogalemu o le 
Kerisimasi ma le Tausaga Fou ua maea atu nei, o le manaia o le matou 
matamata ma le matou vaai. 
  E le tele so matou manatu e tusa ai ma lenei itula, pau lava o le mea i 
lau Afioga i le Fofoga Fetalai, ia o nai talosaga lava na tuuina atu i lau 
Afioga i le Minisita mo Galuega, Felauaiga ma Atinae Eseese, e manaia 
pei ona matou auai i le tatalaina o a tatou auala galue, o, o se mea lelei 
tele lea i afioaga. Ae ou te talitonu foi e ao foi ona tatou silasila i ai lau 
Afioga i le Minisita e i ai foi auala e taulalata mai i Apia ma auala i mea o 
atinae, o turisi e silasila i ai e ao foi ona atinae, o lo o i ai a matou 
talosaga e tusa ai i ia vaega i lau Afioga sei silasila ifo i ai pe ua tai oo i ai 
sau faasologa i lau Afioga e tusa ai ma ia vaega, tai pei o i i foi i 
Alamagoto i tafatafa i le alasima lena e i ai, tai pei o le alu lea i Siumu tai 
pei o le mea o lo o i ai le isi mataaga manaia e fou nei lava tai pei o le One 
Tree House, e tasi lena mataaga manaia ua matou vaai pea ua gasolosolo 
atu i ai ia e o lo o maimoa ia foi mataaga ese foi le ofoofogia ua fau i luga 
o laau, laau ia e tau e tatou o le aoa, ioe, e manaia le matamata mai lalo 
ma e ese le manaia i le vaai. Pei o le agaga tonu lava ia atinae ia tatou 
eleele i auala galue nei ia faapena foi ona o faatasi i atinae o lo o taumafai 
i ai ia tagata taitoatasi i le faatosinaina o tatou tagata tafafao maimoa 
mai fafo. 
  E momoli foi lau faafetai semeamanu e lei.... mulimuli nei lau Afioga i le 
Fofoga Fetalai i le Minisita mo Faatoaga ma Faigafaiva. E taua lau vaai i 
le tele o taumafa i lenei taimi pei ona saunoa le Afioga i le Minisita. O le 
auga autu ma le faamoemoe o le Matagaluega, o le leai o se oge ia Samoa, 
ae moni, e taua. Faafetai, ioe, tou te silasila i ai i le ... ma sa ou i ai i le 
talomua a Lefaga i Savaia, e le gata i fua o faaeleeleaga, a o oloa mai le 
sami, o atinae mai le sami. Ia, faafetai i lea foi afioaga i le maopoopo o 
pulega o faailoga ia ma faataitaiga i afioaga i pulega a nuu i alii ma 
faipule ma itumalo. Faafetai i le Afioga i le Minisita, you talk and walk, 
ioe, o la e lava e saunoa a o la e faatino le atinae, o le poutu lea o le 
atunuu o le atinae o eleele faapea foi oloa mai le sami. 
  Lau Afioga i le Fofoga Fetalai, o nai manatu ia ua mafai ona ou 
lagolago atu ai i le Tala Faatatau Faaopoopo o le Tupe, ma e faafetai atu 
ai i le faasoasoa ua tofusia ai ma faaleleia ai nisi o faaeleeleaga ua le 
mafai ona faaatoatoa. Ia folau faafualoa Lana Afioga Mamalu i Le Ao o 
le Malo aemaise foi o le faafogafoga mai a Samoa. Ia manuia le tatou 
Fonotaga lau Afioga i le Fofoga Fetalai. Faafetai. 

  FOFOGA FETALAI:  Malo saunoa i lau Afioga i le sui usufono 
mamalu mo le Au Palota Taitoatasi, Afioga Maualaivao Pat Ah Him, ou 
te talitonu ua lagona e le tatou Maota nei tuleiga ma saunoaga aemaise 
foi o timaiga ua lafo mai. Faafetai.  
  Ia, o se isi sui usufono e fia saunoa? Ia, tulai mai se tasi o sui usufono 
mo Vaimauga Sisifo, Tofa Lefau Harry Schuster. 
 
  Tofa LEFAU HARRY SCHUSTER (Vaimauga Sisifo):  Faafetai i lau 
Afioga i le Fofoga Fetalai mo le avanoa. E faatulou atu lava i lau Afioga 
ma faamalo atu i le tauaveina o le galuega aua le faafoeina o le tatou 
Fono, le afio o le Afioga i le Palemia ma le Sui Palemia ma le Kapeneta, 
afio foi lau Afioga i le Taitai ma le Sui Taitai o le Itu Agai ma sui usufono 
mamalu o le Fono. Afio foi le Afioga i le Failautusi o le Fono ma le 
Matagaluega, afifio foi alii ma tamaitai o Ofisa Sili o Pulega o 
Matagaluega ma Faalapotopotoga a le Malo. E faatulou atu foi i le 
tapuaiga a si o tatou atunuu. E faatulou atu foi i si o matou itumalo o 
Vaimauga Sisifo. 
  Faafetai tele i lau Afioga i le Minisita ma le Ofisa Sili o Pulega ma le 
Matagaluega mo le tapenaina foi o le Tala Faatatau Faaopoopo o le 
Tupe. E le o se tupua taumate ona e le o se galuega faigofie ona so o se 
mea lava e tele atu lava manao o le tupe e mafai ai ona fai se mea, ae o 
loo tau faasoasoa lava i manaoga uma o Matagaluega a le Malo i le 
faatinoga o galuega mo le Malo ma le tatou atunuu.  
  I le Tala Faatatau Faaopoopo o le Tupe o loo i ai nei i le faasoaga o le 
tupe i le faasoaga o le tupe i le itu tau Tulafono i le Matagaluega o 
Faamasinoga, Ofisa o le Loia Sili, Komisi mo le Iloiloina o Tulafono 
faapea foi le Ofisa ma le Matagaluega o Leoleo, o le tele lava o le tupe lea 
mo le totogiina o le aufaigaluega i le Tala Faatatau Faaopoopo o le Tupe 
o loo i ai nei. E taua tele le vaega lea i le Tulafono e aofia ai le 
Matagaluega o Faamasinoga, o le Ofisa o le Loia Sili ma Leoleo, ona e 
faigata tele se atinae i soo se atunuu o le lalolagi lenei. A faapea e leai se 
amanaia pe faaaloalo tagatanuu i le Tulafono, poo le a le taumafai o se 
atinae, e faigata tele. O lea e avatu ai le faamalo ma le faafetai i lau 
Afioga i le Minisita mo Faamasinoga ma Pulega Tau Faamasinoga, 
faapea foi le Minisita mo Leoleo ma Falepuipui ma le Afioga foi i le 
Palemia mo le Ofisa o le Loia Sili. E maitauina i le lipoti a le 
Matagaluega o Faamasinoga, ua faateleina le aofai o soligatulafono, ua 
faateleina foi le aofai o Faamasinoga, civil cases, ua faateleina foi le aofai 
o Faamasinoga o Fanua ma Suafa, faapea foi ma apili o le Faamasinoga 
o Fanua ma Suafa. Peitai, e ui o loo faateteleina le aofai o Faamasinoga, 
ae o loo faasolo lelei le taumafaiga a Matagaluega uma ia ina ia lelei le 
faatinoina o le faamalosiina o le Tulafono, ma o se vaega lea e faafetaia ai 
Matagaluega uma ia mo galuega lelei o loo faia faapea le aufaigaluega.  

  Lau Afioga i le Minisita mo Faamasinoga, i le vaiaso na tea nei sa 
faamavae ai se tasi o alii Faamasino o Justice Slicer e toe foi atu i 
Ausetalia. E tauala atu i le Nofoa ma lau Afioga i le Minisita, faafetai foi i 
lea tamalii i lana tautua i le tatou atunuu. E le o se Samoa o le papalagi 
mai Ausetalia, ae o le tele o le sao o lea foi tamalii i le tatou Tulafono, e le 
gata i le faia o Faamasinoga ua tele Faamasinoga ae ua le lava 
Faamasino, ae i ona mafaufauga foi ma ona manatu i faaiuga na ia 
aumaia i totonu e tele le aoga o ana faaiuga i le alu i luma o le tatou 
atunuu. O tagata sa faiaina ana faamasinoga ia Slicer e le toe manao ia 
Slicer, a o e sa malo lana faamasinoga ia Slicer, ia, o Slicer o le 
Faamasino aupito sili ona lelei. Po o fea lava la o itu e lua lea sa i ai, o le 
mea pito taua lava, e tele le sao o Justice Slicer i le Faamasinoga a 
Samoa. Ma o le talosaga i lau Afioga i le Minisita, ia faaauau pea le 
polokalame lea ia aua ne i... o lau tala e le faapea e vaivai Faamasino a 
Samoa. O lau tala ia faaauau pea le polokalame lea, ia i ai se Faamasino 
ia ese mai i Faamasino a Samoa aemaise lava le Faamasinoga Maualuga 
a le tatou atunuu.  
  O le mafuaaga o lau faamatalaga lea, i mafaufauga lava ia faale-
Tulafono ma le faa-loia, o le tele ia o le aoga o le mea lea o le ese foi o le 
isi tagata e tilotilo mai i ou mafaufauga ma au faaiuga e fai i le atunuu 
lea e te i ai pe talafeagai foi ma le alu o le Tulafono i isi itu o le lalolagi. E 
i ai itu o le Tulafono e tatou te eseese ai ma isi atunuu, e i ai lava a tatou 
Tulafono faa-Samoa e pei ona i ai le Faamasinoga o Fanua ma Suafa. A o 
le tele foi o isi tulaga, e tutusa lelei lava le Tulafono o lea e fai i inei i 
Samoa ma le Tulafono la e i New York i Washington, o Roma ma Paris 
ma Peretania. O lea foi la ua tatou auai o le sui o le WTO. O le isi la lea 
tulaga ua le na o Samoa i le Pasefika i tulaga o le Tulafono, a o Samoa i 
totonu o le aiga o Tulafono a le lalolagi atoa. O le aluga foi la o Tulafono 
faava o Malo i fafo, e aafia ai foi tatou. Pe tatou te talitonu i ai, fiafia i ai 
pe leai, e aafia ai tatou. Ma o le tulaga foi lea e taua ai e le na o 
Faamasino Samoa tatou te faamoemoe i ai. Ou te lagona e taugata, a o le 
talosaga i lau Afioga i le Minisita, ia faaauau pea le tulaga lea ia i ai se 
Faamasino faapea, ia aua ne i faapea na o le Faamasino Toe Iloilo e omai 
ai Faamasino papalagi mai fafo.  
  O le isi tulaga lau Afioga e talosaga atu ai, i le tulaga lava lea o le 
Tulafono, e manino lava i Samoa i le tulaga tau Faamasinoga, e maoti 
lava le Faamasinoga papalagi lea e i ai le Faamasinoga Maualuga ma le 
Faamasinoga Faa-Itumalo, ae o le isi itu i le Faamasinoga o Fanua ma 
Suafa, e leai se aia a le Supreme Court ma le District Court i le galuega a 
Fanua ma Suafa. Ma i lipoti foi a le Matagaluega lau Afioga, o loo 
faamauina le tele o Faamasinoga i Fanua ma Suafa, e le gata o 
Faamasinoga a Aiga lava ia, ae ua alu foi i luga le aofai o Faamasinoga 
Toe Iloilo, Apili a tagata o loo o i le Faamasinoga o Fanua ma Suafa.  

O se tulaga fiafia le tagai atu o lea ua toe faaopoopo le isi foi Faamasino 
ua toafa ai Faamasino o le District Court, ma sa toafa ia Slicer 
Faamasino o le Supreme Court. A o le tulaga o loo i ai nei, i lau vaai lava 
i ai, faafetai i lau Afioga ma le Malo ma le Matagaluega. E talafeagai le 
faaoopoopo o Faamasino ia i le District Court ona o le molimau lava i 
tatou galuega ia e fai, e leai ma se Paeaiga e le tolu pe fa Tulafono e 
pasia, a o Tulafono uma ia tatou te pasia, o loo i ai i totonu moliaga ma le 
faamalosiga o le Tulafono. A le alu la i le Faamasinoga Maualuga, e alu i 
le District Court pe alu foi la i le vaega fou lea ua i ai o le Family Court. 
Ua faateleina le aofai o Tulafono, o lea foi la ua toatele ifo Faamasino. 
Peitai lau Afioga i lau ... e le o se faitioga ae na o se vaai atu i ai i le mea o 
loo i ai le Matagaluega o Faamasinoga, o lo o auai Faamasino o le 
Faamasinoga Maualuga ma Faamasino o le Faamasinoga Faa-Itumalo e 
fesoasoani i le galuega a le Peresetene o le Faamasinoga o Fanua ma 
Suafa. O le tulaga lea lau Afioga i le Minisita, pei na o se tali mo le taimi 
nei, ae a fua la i le faateleina o Faamasinoga, i lau vaai ma sou manatu 
vaivai, pe ua oo i le taimi ua talafeagai ai loa le appoint o ni alii ma ni 
tamaitai loia ua agavaa ua atoa le fitu tausaga o loia i le Faamasinoga, e o 
e fai ma Sui Peresetene i le Faamasinoga o Fanua ma Suafa ma 
fesoasoani foi la i le tulaga lea o le iloiloina o faaiuga a le Faamasinoga o 
Fanua ma Suafa. E i ai Faamasinoga e apili ona o le tulaga i le Tulafono, 
ae tele foi ina maitau i ai, o le tele foi o nisi tagata e faiaina loa manao loa 
e apili. O le galuega tele la lea a le Faamasinoga o Fanua ma Suafa lea e 
fesoasoani i ai Faamasino Faa-Itumalo ma le Faamasino Maualuga, pe 
talafeagai le toe apili. I le lipoti a le Matagaluega lau Afioga i le tulaga 
lea, o le 90% o talosaga toe apili e le o faatagaina i le toe iloiloina, ae o le 
galuega lea, e sefe le galuega i lau vaai pe a faapea o tagata ia e Sui 
Peresetene i le panel o se alii po o se tamaitai sa loia, e fesoasoani la lea i 
le tulaga tau Tulafono. E tumau pea ona tatau ona i ai alii ma tamaitai 
ua tele le malamalama ma le agavaa i tu ma aganuu faa-Samoa e avea foi 
ma Faamasino ma Faatonu i le Faamasinoga. Ae na o le pau lea o se 
tulaga i lau vaai ua talafeagai ona i ai mo le alu i luma o le tulaga o le 
Faamasinoga. 
  O se talosaga lea e tauala atu i lau Afioga i le Minisita. 
 
  FOFOGA FETALAI:  Malie le sui usufono o loo saunoa se i tuu atu le 
avanoa i le Afioga i le Tamaitai Minisita mo Faamasinoga ma Pulega 
Tau Faamasinoga. Tulai mai lau Afioga i le Minisita. 
 
  Afioga Hon Fiame Naomi Mataafa (Minisita mo Faamasinoga ma 
Pulega Tau Faamasinoga):  Lau Afioga i le Fofoga Fetalai, sa le fia 
faalavelave se i saunoa le sui usufono mamalu i le mataupu o loo aumai, 
ma ou te manatu o se mataupu taua tele. Ma o le auga la i lou maitau atu 
i le finagalo o le sui usufono, ia amata ona faaopoopoina le aufaigaluega 
Faamasino ia i latou o loo i ai ni faailoga faa-loia.  

Ma e atonu e mafai ona ou tauina atu lenei mea, e ui e lei faatautoina le 
Faamasino a o lea ua faaali, e le gata ua faamaonia e Lana Afioga 
Mamalu O Le Ao O Le Malo, ae ua pasi atu foi i le Kapeneta, a o le 
finagalo o le Komisi o Galuega faale-Faamasinoga, o le Faamasino fou 
lea ua fuafua e faaopoopo i le Faamasinoga Faa-Itumalo, ua faailoa mai e 
le Faamasino Sili, o le tele o lana galuega o le a lagolago i le vaega lea o 
apili i le Faamasinoga o Fanua ma Suafa. Atonu e amata ona talitali atu 
ai i tulaga ia o lo o laga mai e le Afioga i le sui usufono. Faafetai. 
 
  FOFOGA FETALAI:  Malo fesoasoani mai i le mataupu a le sui 
usufono mamalu. Ia, tulai mai se tasi o sui usufono mo Vaimauga Sisifo, 
Tofa Lefau Harry Schuster e faaauau le saunoaga. 
 
  Tofa LEFAU HARRY SCHUSTER:  Faafetai i lau Afioga, faapea foi le 
Afioga i le Minisita mo le faaaliga. Ia e le o se faafinauga i lau Afioga i le 
Minisita po o le Faamasino Sili, o si ou lava manatu o au ia faa-loia. E 
manino lava i Tulafono o Faamasinoga ia e lua e le feaiaai le isi i le isi, o 
le fesoasoani o le Faamasinoga papalagi i le Faamasinoga Samoa lea e i ai 
le tulaga lea. Ma o le tulaga lea i lau vaavaai i ai, e faia le tulaga lea e o 
alii ma tamaitai loia e Sui Peresetene i le Faamasinoga o Fanua ma 
Suafa, o se tulaga talafeagai i le agai i luma. Ia na o se manatu vaivai lau 
Afioga e faataatia atu i luma. 
 
  FOFOGA FETALAI:  Malie lau Afioga i le sui usufono mamalu, tulai 
mai le Minisita mo Faamasinoga ma Pulega Tau Faamasinoga. 
 
  Afioga Hon Fiame Naomi Mataafa:  E leai na o se mea lava e fia 
faamalamalama. E sao, o le tulaga lea o le tuueseese o Faamasinoga, o le 
Faamasinoga Maualuga, Faamasinoga Faa-Itumalo ma le Faamasinoga o 
Fanua ma Suafa, ae i ala o le Tulafono, atonu foi pe manatua e le sui 
usufono mamalu a o i ai i le Matagaluega, e fai lava warrants faapitoa o 
Faamasino ia o le Faamasinoga Maualuga ma le Faamasinoga Faa-
Itumalo, pe a faapea e galulue i le tatou Faamasinoga lea o Fanua ma 
Suafa ma o le auala lena sa faatino ai, e i ai isi taimi sa fesoasoani atu ai 
lea alii Faamasino i le faagasologa o galuega aemaise lava o mataupu tau 
Apili. Ae le o se faafinauga foi le mataupu nei a o le faamalamalama, 
atonu la o le mea taua atonu o le mea lea o lo o taatia ai le finagalo o le 
Afioga i le sui usufono o lea foi ua leva ona fuafua foi i ai ia le tatou 
vaega o Faamasinoga ma o lea lava ua amata, aemaise la i le Faamasino 
fou lea e faamoemoe e faatauto i le masina fou. 
 
  FOFOGA FETALAI:  Malo faafetai. E manatu ua malamalama le 
faamalamalamaga a lau Afioga i le Minisita, o lea foi ua malamalama le 
finagalo o le fautuaga mo le lumanai o lea ua tuualalo mai ai le Afioga i le 
sui usufono.  

Ia ae faasolo ia lau lauga e manatu ua malamalama lea itu pei ona 
atugalu ai se tasi o sui usufono mo Vaimauga Sisifo, Tofa Lefau Harry 
Schuster. 
 
  Tofa LEFAU HARRY SCHUSTER:  Faafetai lau Afioga. I le Afioga i le 
Minisita mo Punaoa Faanatura ma le Siosiomaga ma le Afioga i le 
Minisita mo Galuega, Felauaiga ma Atinae Eseese, o lea ua atoa nei le 
tausaga talu ona tea le afa lea o Evani lea na tatou aafia uma ai i le 
tausaga na tea nei, ma o le tulaga o i ai nei o le matou itumalo le isi 
itumalo na matuai tigaina ai lava ia Evani aemaise lava o matou afioaga 
ia e tulalata i le vaitafe lea e i Vaisigano. E faafetaia a oulua Afioga ona o 
le galuega lea i i i Lelata lea ua fai ai le pa maa lea e fesoasoani i aiga ia e 
tau mai i ai le tafe mai o le vai i Lelata, ua le pa mai la le vai i tua i aiga 
na ma luma i le auala. Ae na o se manatu vaivai a oulua Afioga i le vaai i 
ai i le alavai lea amata mai i Papaloloa o le vaiti ia toe papau ia o le 
alavai, masalo ai pei o aso la sa tele laau sa tau taofiofi ai le palasi a le 
timu i palapala ia, a o le taimi nei ua faamama uma, na o le tafe lava o le 
vai lea e i ai ma ua le gafatia e le alavai o i ai le tele o le vai pe a tetele. A 
faasolo mai la i Papaloloa taunuu mai i Papauta ma Tanugamanono 
faasaga atu agai i le afioaga o Magiagi, ona magalua laia o le vaitafe, a o 
ituvai uma e lua e fai lava sina papau o le alavai, e tafe lava la le isi alavai 
tafe mai lalata i Tanugamanono a o le isi e tafe agai i Lelata ae toe fetaui 
alavai ia ae lei oo mai i le auala laupapa lea e i Lelata. Na o se manatu 
vaivai pe i ai se auala e toe faatele le alavai o vai uma ia e lua. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa i le Afioga i le Minisita, tulai mai lau Afioga i le Minisita mo 
Galuega, Felauaiga ma Atinae Eseese. 
 
  Afioga Hon Manualesagalala Enokati Posala:  Lau Afioga i le Fofoga 
Fetalai, faafetai tele mo le mataupu laga, atonu o le tasi lenei vaega e lei 
lavea i totonu o le Tala o le Tupe 2013/2014, ae na laga ia finagalo ma ua 
silasila i ai le Kapeneta, ia sa aumai la le faatonuga i le vaega a le LTA 
ma le MNRE, ina ia amata ona fai se design, ia o tulaga ia o le design o le 
fuafuaga la i ai, e amata mai lava i tai i le auala laupapa i Vaisigano e 
paia le auala laupapa lea e faaletonu nei i Leone, o le auala laupapa i 
Lelata seia paia uta i le afu lea o lo o i ai uma ia e cover ai Lelata ai ia ma 
se vaega o Ueligitone e tau lava i uta. O la la ua faataatia, ae leaga o 
tapenaga i ai i le design lea e finagalo i ai, e tele ia e fai o studies e fai ai le 
design ia ma fai assessment e vaavaai i ai i le tupe mafai ona faatino ai le 
galuega lea, e le o se tamai galuega la, e feoloolo taligalu na o le tasi lava 
le…feagai ma le sami, a o alavai, ia e fai o le isi itu o itu uma e lua o lea e 
fuafua i ai – ma ua aumai foi la o la ua faatino e galulue faatasi i ai le 
MNRE ma le LTA isi va lea i le sau mai le auala laupapa i Vaisigano e 
tau i le auala laupapa lea e i Leone.  

E tilotilo i le $2miliona e faatino ai le galuega lea. A fua i le $14miliona 
lea tatou te talanoa i ai, e lata i le 4 i le 5% le vaega lea, ae le o aafia ai i i 
ae o la ua fai le faaiuga a le Kapeneta ina ia faatulaga loa ae faagaoioi le 
galuega lea ina ia malupuipuia aiga o lo o nofoia ia le vaega lea, ia 
faasolo agai i uta i Lelata ma Magiagi. Pei o le tulaga lena o lo o i ai le 
tatou galuega lea, o lona uiga e ono faatino i se taimi o le Tala o le Tupe o 
lo o faatino nei. Ma le faaaloalo. 
 
  FOFOGA FETALAI:  Malo faafetai faamalamalama i lau Afioga i le 
Minisita, tulai mai le sui usufono e faaauau mai le saunoaga. Sei tuu atu 
le avanoa i le Afioga i le Palemia. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o le isi vaega o le iuga lea, sei 
toe tilotilo i le auala laupapa lea e i Vaisigano, sa talafeagai i le auala 
laupapa lena i aso la ae ua le toe talafeagai i le taimi lenei. O lona uiga sei 
toe vaavaai pea i ai po o le a se faiga e fai ai ona o le tele o pa ia i lalo lea 
e lagolago ai le malosi, o le isi mea lena ua avea nei ma faafitauli o le 
omai o ogalaau ma taofia ai i i ma faafaulai ai i i, ia ona afaina loa lea o 
faletalimalo ma nofoaga ia e tu autafa, e aafia uma ai lava la i le iuga lea 
e tasi sei toe silasila i ai po o le a se faiga e fai i le auala laupapa lea pe ua 
tatau loa ona talepe i lalo ae toe fau se auala foi lea ina ia aua ne i toe 
vaaia pou ia e taofia ai ia le saolotoga o le tafe o le vai ma tafega o 
ogalaau e aumai ai. 
 
  FOFOGA FETALAI:  Faafetai saunoa ma fesoasoani mai le Afioga i le 
Palemia e faamalamalama le mataupu. Tulai mai le sui usufono mamalu 
mo Vaimauga Sisifo, Tofa Lefau Harry Schuster e faaauau le saunoaga. 
 
  Tofa LEFAU HARRY SCHUSTER:  Faafetai i lau Afioga i le Fofoga 
Fetalai, lau Afioga i le Minisita ou te iloaina o le tulaga lea i le Minisita 
mo Punaoa Faanatura ma le Siosiomaga, i le vaitafe lava i timuga foi na 
tea nei na toe pa foi le gutu o le vai. O lau vaai i ai ua tele mai lava le vai 
mai uta pa i le augutu o le embankment le mea la e i ai ia ma le tele foi o 
le vai e tafe mai tai i Matautu. Ae lau Afioga i lau vaai i le pa o le vai i le 
embankment, o le auala laupapa lea e i Vaisigano e valu ana na faapena 
mai i aso a o matou laiti sa avanoa uma ana na e valu i aso ia, a o le 
vaitaimi lenei, a tagai i ai lau Afioga o le tolu o ana na ua tanu e le vaega 
lea e lau oneone ia faigofie ai ona faalautele ai le auala ma lau le latou 
oneone, o lea la ua poloka ai aga na o le auala laupapa na e tolu, ou te 
lagona ana faapea e tatala ana na e le pa i luga le vai lea. 
 
  FOFOGA FETALAI:  Ia malie le sui usufono, sei tulai mai le Afioga i le 
Minisita mo Punaoa Faanatura ma le Siosiomaga, sei tali atu i le 
mataupu ua taua, tulai mai lau Afioga i le Minisita. 

  Tofa Hon Faamoetauloa Ulaitino Faale Tumaalii:  Faafetai i lau Afioga 
i le Fofoga Fetalai mo le avanoa. O lea sa maitau atu lava ia saunoaga a 
le sui usufono mamalu ma o lo o agai tonu foi lava i le tulaga lea, pei ona 
taua e le Afioga i le Minisita mo Galuega, Felauaiga ma Atinae Eseese 
faapea foi le Afioga i le Palemia. Ma i le tulaga a o faagaoioi ia tulaga ia o 
fuafuaga o le toe galueaiina o le….ua uma ona i ai ia le tulaga foi lea e toe 
tuu i tua faalautele ia le vai lea i le mea lea e puni ai i le auala laupapa 
ma toe alu le vai i uta, o le mea la lena o lea e galulue ai ia le 
Matagaluega ma o le mea foi lena na sua ai uta e faaloloto mai le mea lea 
e sau ai ma afe mai i i i le faletalimalo, lea na ala ai ona sao i le tulaga o 
timuga tetele ia na tupu talu ai nei, ae o le tulaga lava ia e le o toe aveesea 
le oneone foi lea i le tulaga o le suaina ma o la ua ave i tai e fai ai ia 
tulaga foi lea o talivai i tai i le sami, ae o le faalautele uma lava ia tulaga 
ia i alavai i le taimi nei ina ia mafai ona sau lava ia le tafega ia ma alu i 
tai a o lo o i ai ia fuafuaga lea e pei ona taua e le Palemia i tulaga pe tatau 
ea ona toe fausia loa ia se isi auala laupapa ina ia faigofie ai le 
fegasoloaiga o le vai i le sau mai i uta alu agai i tai. Pei o le tulaga lena o 
lea e galulue i ai. 
 
  FOFOGA FETALAI:  Malo faafetai faamalamalama i lau Afioga i le 
Minisita mo Punaoa Faanatura ma le Siosiomaga. Tulai maia le sui 
usufono mamalu ua toe lima ou minute. 
 
  Tofa LEFAU HARRY SCHUSTER:  Faafetai i lau Afioga i le Fofoga 
Fetalai, faafetai i lau Afioga i le Minisita mo le faamalamalamaga.  
  Lau Afioga i le Minisita mo Galuega, Felauaiga ma Atinae Eseese e 
faafetai tele atu lava i le auala lea o matou i uta i Letava i le faasolo atu 
lava lea i luma o le High Commission a Niu Sila e tau i le pito i luga o le 
aega lena. O aso la a timuga e leaga uma le auala i ina i le pioga lena e 
faasolo mai i lalo i le tafe o le vai, ae faafetai mo le auala na ua fai, ma o 
le talosaga foi pe mafai ona faapena uma le matou auala lea la e i uta, e le 
o se tagivale, a o le mea lelei lea e i ai sa leai ni tanevai toe leai se mea e 
savavali i ai tagata i le auala e faasolo mai lava lea i uta i le Afiamalu sei 
oo mai i le mea lea e i ai le fale oti ulu foi lea o Sharon Sheree, e leai se 
auala foi lea e savavali ai ia tagata, a o le faiga o le auala lena i Letava, o 
le isi itu o la e fai le alavai, fai foi le alavai i le isi itu ae ua faasima la le 
pito i luga o le alavai o le auala ae faaaoga e savavali ai tagata. A tagai foi 
la lau Afioga aua o le tasi lea auala e aupito sili ona tele tagata e 
faaaogaina i le alu atu lea i i i le falesa o matou i Apia e alu i Siumu i le 
au avetaavale, ae a tagai la i ai i le mea e savavali i ai ia le mamalu o le 
atunuu, e leai se mea e savavali ai i le auala lena na o le carriage way lava 
autu loa, e le sefe mo tagata savavali le auala atoa lea, na o se talosaga 
atu lea i lau Afioga ae ua manaia tele le auala, o le tulaga foi lea sa taua 
foi e lou uso a sui usufono se tasi o sui usufono mo Palota Taitoatasi, 
Afioga Maualaivao Pat Ah Him.  



971 
 
21 IANUARI 2014 
 

Tulafono Tau Faaofi o le Faatatauina o Tupe Faaopoopo (Nu. 1) 
2013/2014 – felafolafoaiga faaauau i luga o le faitauga faalua 

 
E faapena foi Alamagoto o le mea foi lea e maua ai e car rage way autu, e 
leai se mea e laitiiti lava le mea e savali ai ma e le sefe aemaise lava mo le 
fanau aoga pe a faapea e pisi taeao i taavale, o le talosaga atu lea i lau 
Afioga. 
  Lau Afioga i le Fofoga Fetalai faafetai tele lava mo le avanoa, ou te 
iloaina e lei uma lou taimi ae ua uma ona o le tutu mai o le aualii ia. 
 
  FOFOGA FETALAI:  Ia o lea lava e na ona tau atu lava o le lima 
minute ae o lea lava ou te fuafua atua, ae ui o lea, o lo o maua le isi 
avanoa taua i mea taitasi e mafai ai ona auiliili le faatulagaina o finagalo 
ma mea ua le mafai ona faataunuuina mo lenei taimi. 
  Ua avanoa le tatou Maota mo se saunoaga. Tulai mai le tasi sui usufono 
mo Faasaleleaga Nu. 4, ia ua avanoa le tatou Maota mo lau saunoaga. 
 
  Afioga PESETA VAIFOU TEVAGA (Faasaleleaga Nu. 4):  E momoli 
atu le faafetai i lau Afioga i le Fofoga Fetalai, ua maua foi lenei laolao o 
lenei itumalo e taumafai atu ai sona sao i le Tala o le Tupe Faaopoopo o 
le 2013/2014. E lei auina atu se manatu o lenei Nofoa, ou te faatalofa atu i 
le tapuaiga a le tatou atunuu, i le Afio o Lana Afioga Mamalu O Le Ao O 
Le Malo ma lau Masiofo, afio lau Afioga i le Sui Tofia ma lau Masiofo, 
afio lau Afioga i le Faamasino Sili, afioga i Alii ma Tamaitai Faamasino 
le mamalu o le Ofisa o Faamasinoga o Fanua ma Suafa. E faatalofa atu 
foi i lau Afioga i le Palemia ma lau Kapeneta, lau Afioga i le Taitai o le 
Itu Agai ma le mamalu o lena itu, susu susuga o Faauluuluga o 
Matagaluega Tumaoti o le tatou Malo faapea foi le mamalu o le 
Palemene ua potopoto i lenei itula o le aoauli. 
  Lau Afioga i le Fofoga Fetalai, o le a taumafai e tuuina atu se manatu e 
fesoasoani atu i le Tala o le Tupe pei ona faataatia. Ae muamua ona ou 
oo atu sei faatalofa atu i lou itumalo pele o Faasaleleaga Nu. 4, ona ou te 
manatu e lei leva atu nei ona faalava le ao pogisa i lo tatou itumalo, lea 
ua ufitia ai le afioaga ia Satuala, aua le usugafono le mamalu i le nofo i le 
ituaiga i le Pule ma le mamalu i le Faleupolu o Salemuliaga. O le lagia 
lava lea o Aufaga, aua le afio o le afioga i le Sao, afio foi le afioga i le 
Matua ia Tago, o le paia lava lea i le afio o Leusoalii, ae tainane le 
mamalu ia Popo ma Talimao faapea le mamalu ia Sa Lepa. A o faafofoga 
mai lau susuga i le faletua ia Maeroa, ia maua le lototele ia te oe le 
faletua, o nai faamaisega e ui lava i le valaau paia a le Atua i le Susuga i 
le Faafeagaiga o le tatou nuu i Puapua, ia tau ia ina ia faamafanafana le 
Atua ia te oe ma le nofo a alo. Lo tatou itumalo, o le a taoto ia o outou 
paia ma o outou sa, aua o lona uiga a ou tolaulau atu paia maualuga o le 
itumalo, e ta lava le fitu e lei uma. Ae o le a ou agai atu i nai nisi o 
mataupu e lagolagoina ai lenei Tala o le Tupe. 
  E muamua ona ou faafetai i lau Afioga i le Minisita o Tupe ona e ui lava 
ina laitiiti lenei numera o le Tala Faatatau Faaopoopo o le Tupe, a o se 
numera tele lea pe a faatusatusa i le tamaoaiga o si o tatou atunuu.  



972 
 
21 IANUARI 2014 
 

Tulafono Tau Faaofi o le Faatatauina o Tupe Faaopoopo (Nu. 1) 
2013/2014 – felafolafoaiga faaauau i luga o le faitauga faalua 

 
  E momoli foi le faafetai i le Ofisa Sili o Pulega o le Matagaluega o Tupe 
lau fetalaiga Lavea, ia leaga o oe o le Tama o le Itu i le Aiga Sa Peseta, ai 
o le mea lea e ala ai ona pasi le Tala o le Tupe i tausaga uma. Faafetai 
tele mo le tapenaga i le Matagaluega atoa. I le maitau a lenei itumalo, ua 
matua lagolago i le Tala Faatatau Faaopoopo o le Tupe i lenei tausaga 
lau Afioga. E momoli atu ai le faamalo ma le faafetai i le Matagaluega.  
  Ae sei ou oo atu i nisi o Matagaluega aua le tuualalo ma nai fautuaga 
mo le alu i luma o Matagaluega a le tatou Malo. Ia, lau Afioga i le 
Minisita mo Leoleo ma Falepuipui lau Afioga i le Sao Fetalai ma le paia o 
le ta itumalo. Ou te faatalofa ma ou momoli atu le faamalo i lau Afioga 
faapea le Matagaluega o Leoleo, Tinei Mu ma Falepuipui. Ae ou te 
talitonu, e ao lava ona avatu ni tuualalo i le Matagaluega ona e tasi lenei 
Matagaluega e ese lou fiafia i ai, ona e tasi foi lenei Matagaluega ua tele 
aso o ou galue ai i totonu o le atunuu lenei. Ae atonu o loo tulai mai pea i 
nisi foi o malu o le tatou Malo e pei foi ona saunoa nisi o sui usufono 
mamalu, o le Tulafono, e ogatasi lava le Tulafono ma le tatou aganuu ma 
le faaaloalo. Atonu e le o aafia uma le Matagaluega. Ae i ai lava nisi o 
leoleo o loo i ai lava le tulaga foi lenei e faataalo, ma le taimi lava na te 
taofia ai se tagata. E pei lava ona ou avatu i le tulaga o le aganuu ma le 
faaaloalo a le tatou atunuu, o le gagana e faaaogaina e alii leoleo, e ao 
ona faaaoga le gagana maualalo ma le faaaloalo. O Samoa foi e tumu i le 
faaaloalo, a o Samoa foi a oo lava ina leaga, o le matua leaga lava. O le 
agaga lena e fautua atu ai i le Matagaluega.  
  E le mafai foi ona tuua i lalo le mataupu na ou tulai ai i luma o le 
Tulafono, ona o lenei mataupu, o lea faatoa maua lenei laolao ma le 
avanoa e momoli atu ai le faafetai i lau Afioga i le Fofoga Fetalai, le 
tapuaiga foi a lau Afioga i le Palemia, le Kapeneta ma le Palemene, ona o 
lenei mataupu sa feagai ma au po o le nofoa o lenei itumalo. E ui lava ona 
o le Tulafono, ae ou te talitonu, o i inei e faatino ai le mea moni ma le 
tiute ma le faamaoni o alii leoleo, e leai lava se isi i luga o le Tulafono. E 
pei foi ona ou avatu i le taimi ua sola, afai lava o le a le tulaga o le a i ai, 
ou te talia ma le fiafia le faaiuga a le Faamasino. Ae tasi lea vaega e ao 
ona vaavaai mamao i ai le Matagaluega o Leoleo. Na pau lava le agaga 
na ou faanoanoa ai, ona o le tuuina mai o le moliaga ae tou agai atu i 
luga o le Televise ma faasalalau, ae le o se moliaga mama, o le moliaga 
tau falepuipui. Ma atonu e le o se tulaga foi lenei e ono aafia ai nisi o aiga 
i Samoa nei, ona o la e latou te malamalama, ae o atunuu mamao i aiga, 
aemaise itumalo ma nuu, e ese le faigata. I le eseesega o upu e fesuiai e le 
nusipepa i la atunuu ona sa ou faitau ai. O talaave i la atunuu sa ou 
faalogologo ai, ua matua sese lava i sini, ona talu ai, o lea ua tausolomua 
le tatou Matagaluega o Leoleo ona outou faamaonia solitulafono. E ui i 
lea, e le afaina, o le manua lava i totonu. Aua a fua i ai i lenei mea, leaga 
o la e faafofoga lou itumalo, o la e faafofoga ou aiga, o la e faafofoga nisi 
e suafa i le suafa lenei, leaga e le o se tamai matai, o le matai e soo ai 
Samoa.  

E tasi le matai ae tele maga e sili ona taua, ‘Peseta Tuiaana Tamaalelagi’. 
Silasila la i le malosi tele ma le maualuga o le matai? O le value e le 
laitiiti, e faitau miliona. A $5miliona i le vaega o matai, Peseta Tuiaana 
Tamaalelagi, vaai, ua laitiiti le Tala Faatatau Faaopoopo o le Tupe lenei 
na o le $14miliona, ae $20miliona le mea lea o le a ou tagi atu ai.  
  O le mea lea le tatou Matagaluega... 
 
  FOFOGA FETALAI:  Malie le sui usufono mamalu o saunoa, o 
aiaiuliga lava a le Fofoga Fetalai lea e taua ai le Peseta Tamaalelagi, a o 
le suafa lava e te ulufale mai ai i le Maota, o le suafa foi lena e te laei ai, 
ne i tei foi ua.... ua laki le le saofai mai o le sui usufono mo Gagaifomauga 
Nu.1, semeamanu foi e faapenei ua lagalaga le tatou Fono. O le mea sili 
ma le taua, ua le afea e le Faamasinoga lau Afioga. O le itu taua lena o 
lea ua faamagalo e leai se sala e tasi e faamaonia. 
  Ia, ae faaauau maia le saunoaga ae soia e te agai i itu na leaga e fai si 
maaleale o lea e tapuai Aiga e fia e tau i le Tuiaana ma mea uma na e te 
saunoa i ai ma Peseta Tamaalelagi. Ae tulai mai le sui usufono e faaauau 
le saunoaga. 
 
  Afioga PESETA VAIFOU TEVAGA:  Lau Afioga i le Fofoga Fetalai, 
aua nei tetena i lau Afioga sau tala e avatu, ae pei o vaega ia e ao ona 
vaavaai i ai le Matagaluega, o le tauave seseina o se suafa o se tagata, e 
leai e le faigofie. O le mea taua, o au lea e tupu ai. O lea la ua alu alu le 
iuga o le Faamasinoga, o lea ua toe tatalo le Matagaluega e faaui i tua le 
moliaga o sui usufono lenei mo Faasaleleaga Nu.4 e sese le moliaga. 
Leaga la o mea ia ou te fia tautala i ai i le aso lenei ina ia faamalamalama 
lelei mea ia. A vaai mai foi le Matagaluega, faapea ea ua outou silasila 
mai o ou agai i se isi tulaga? E leai, e leai. E pei lava ona ou avatu le 
aganuu, o a faalavelave e tutupu i nuu ma afioaga, a le pulou i le ietoga, e 
le magalo. A ua ou fiu e faatali mai se leoleo e alu atu e pulou i le ietoga, e 
leai. E ui i lea lau Afioga i le Fofoga Fetalai, faafetai.  
  Lau Afioga i le Minisita mo Leoleo ma Falepuipui, ia o nai atugaluga 
na, ae aoga mo le Matagaluega ona o tulaga nei, e lelei pea le silasila lelei 
i moliaga ua tatau ona ave i le Tulafono ona faapena lea ona tuuina atu i 
le Tulafono. 
  Lau Afioga i le Minisita mo Galuega, Felauaiga ma Atinae Eseese, e 
momoli atu le faamalo ma le faafetai. Ou te masalo ua tele taimi foi o 
lenei Paeaiga ou te musumusu atu ai ma ou talanoa atu i lau Afioga i nisi 
o galuega a si ou itumalo. E momoli atu le faafetai i lau Afioga aemaise o 
le Ofisa Sili o Pulega o le LTA i Upolu nei faapea foi le Afioga ia Mataafa 
Sepilini i Savaii mo galuega lelei ua uma ona faataatia mai i le la tausaga, 
e oo foi i lenei tausaga. 
  Lau Afioga i le Minisita, ou te tatalo atu pea, o lea foi ua ou maua nisi o 
saunoaga a sui usufono, ia, o lea o le a agai i le taifa nai o latou auala 
galue. Lau Afioga, e leai lava se auala galue o si ou itumalo.  

Na ona ou tatalo atu i le auala lava lea o Puapua ma le auala lea o Asaga 
e alofa lau Afioga ma le Matagaluega sei toe silasila ifo lava. O lea ua 
uma ona e saunoa mai o Puapua lea o le a amata i le tausaga nei, a o 
Asaga i le tausaga fou. E momoli atu le faafetai. Ae silasila foi lau Afioga 
ma le Matagaluega, e le misi lava se Tala o le Tupe ma ou talanoa atu i le 
auala foi lea i Lano na tulai mai ai le faalavelave. Ma o lenei auala, o le 
auala e fausia i luga o le oneone. Ina ua tupu mai loa le mea lea i Tiavea, 
ia, na vave lava ona ou manatua le auala o si ou nuu i Lano, ona o lenei 
auala, e pei lava ona ou fai atu, e fausia le auala sima lenei i luga o le 
oneone. Ou te talitonu foi lau Afioga o lena e te umia tofi maualuluga o si 
a tatou Ekalesia, leaga o le fetalaiga lava lea a Iesu ma lana taiala i 
galuega uma, ‘Aua ne i faia se auala ma se fale i luga o le oneone, ae fai i 
luga o le papa’. Na ona ou faamanatu atu le fetalaiga lea a lo tatou Alii. 
Silasila foi i le mea lea ua tupu i Tiavea. Ioe. Ia, e ui lava ona e le o le 
taimi o lau Afioga ae faapea foi le Ofisa Sili o Pulega i lenei taimi, ae ua 
leva lea auala, ou te iloa ua afaina le tele o vaitafe malolosi. O lea ou te 
tatalo atu ai i lau Afioga i le auala lea o Lano. Ou te le o talosaga atu ona 
o le itumalo poo nisi. Silasila foi, o le auala o lea e femalagaai ai le 
mamalu o le atunuu. O le vaiaso lea na tea nei sa ma malaga atu ai ma le 
Afioga i le Palemia, ma sa ou toe foi lava i ai e vaai, masalo a susu nei i ai 
se isi o le Matagaluega, o la e ua afaina le itu i tai. Na ona faamanatu atu 
lava i lau Afioga i tei ua galo ona silasila ifo lava i ai ma toe tagai ane 
lava poo le a se isi faiga e toe faamalosi ai lea auala lau Afioga.  
  Ia, lau Afioga i le Minisita mo Punaoa Faanatura ma le Siosiomaga, 
atonu ua tele taimi o talosaga atu ai i lau Afioga, ae tele foi taimi e te 
agalelei mai ai i le matou itumalo. E momoli atu le faafetai i lou nuu o 
Asaga i le galuega foi lea i le fale na taofi atu e le Matagaluega. E pei foi 
ona silafia e lau Afioga, ia na sulu mai lava si ou nuu i le Matagaluega, ae 
peitai, ona o tulaga foi tau le Tulafono, e le mafai ona soli e si o matou 
nuu le Tulafono, ae faafetai i lau Afioga i le Minisita i lou agalelei i si o 
matou nuu na mafai ai ona faaauau ia galuega. Na pau lava o lea, o lenei 
fale o loo fausia i talaane o le vai, masalo o lena ua silasila lau Afioga i le 
tele o le afaina i tafega ia na mavae atu i tausaga na tea nei, ae na ona 
faamanatu atu lava, pe mafai lava i nai talivai sei puipui mai ai le fale 
komiti lea o si o matou nuu, e faigata foi, ona o nisi o fesoasoani mai fafo 
sa fesoasoani malosi i lea galuega. O lea e momoli atu ai le faafetai tele i 
lau Afioga i le Minisita mo lou agalelei foi i si ou nuu i Asaga. 
  Ona ou oo mai ai lea i le Minisita mo Aoga, Taaloga ma Aganuu, 
faafetai masalo ua faafofoga ma silafia foi e lau Afioga le faleaoga o si ou 
nuu i Asaga, lea ua uma ona tapena le Afioga i le Minisita, o lea foi ua 
uma ona ou talanoa i le Afioga i le Palemia, o lea o le a amata le galuega 
a lou nuu i Asaga, masalo poo se taimi o lenei tausaga. A o faafofoga mai 
le tatou nuu, aua le popole, o ia galuega e fai e le i faia le tatou faiga 
palota. 

  Ia, lau Afioga i le Minisita mo Faatoaga ma Faigafaiva, e ao lava ona 
afea lau Afioga e momoli atu le faafetai a lou itumalo. Ia atonu o le 
faafetai foi lea a sui usufono mamalu ona o tulaga o i ai fua o faatoaga i 
lenei vaitaimi. E moni lava foi e le o tele ni tupe a o tatou aiga, ae le o 
maua lava e le tatou atunuu le fia aai e pei o la atunuu. E momoli atu ai 
le faafetai i le Matagaluega ma lau Afioga, ona o lea lava e maitau ma 
vaavaai i le tele o meaai o lea e faatau i luga o le auala. O i o lo o 
maitauina ai le lelei ona faafoeina e le gata i le Matagaluega, aemaise foi 
lau Afioga i le Minisita.  
  Lau Afioga i le Minisita mo le Soifua Maloloina, masalo o le a faaiu atu 
ai i lau Afioga sau faamatalaga ona o lona uiga e uma ia oe au minute, a 
o lea e le i oo mai lau faasologa. 
  Lau Afioga i le Minisita mo Tina ma Tamaitai, faamalo faafetai, 
faafetai tele lava mo galuega lelei mo le Matagaluega o Tina ma 
Tamaitai, e faapea foi i le Afioga i le Minisita mo Fesootaiga ma 
Faamatalaga Tekonolosi. Faafetai o lea o le a amatalia lenei tausaga. Ae 
pau lava lea o le tatalo a lenei itumalo, sei toe silasila atu lava lau Afioga, 
o loo i ai nai pou ia e i gauta o Puapua, masalo sei toe silasila i ai, ua tele 
lava ina afaina foi Televise i lea foi itu o le matou motu. Na ona toe siaki 
ane lava pe i ai ni mea o faaletonu. 
  Lau Afioga i le Minisita mo Faamasinoga o Fanua ma Suafa, lau Afioga 
i le Minisita e avatu lava lau talosaga ma lou agaga faaaloalo ona o se 
tulaga foi lenei i laau pueleo aua taimi o faamasinoga, i le maitau pea i le 
taimi o faamasinoga, pei o lea o lo o i ai nai tamaitai po o nai tina foi nei e 
faamaumauina tala o faamasinoga, ia o aso ia sa tele lava i le mea lea o le 
shorthand, o le shorthand e tele lava ina faaaoga i le tele o nai tina ma 
nai tamaitai ina ia vave ai ona maua uma tala o faamasinoga, peitai ua 
tele iuga o faamasinoga ua aumai iuga e le atoatoa ona  ou  te talitonu e 
le mafai foi e nai nei tina ona faasolo le vave o tala o gafa o aiga ma tala 
tau faamasinoga ona faamaumau, ae atonu foi e tasi lenei vaega e le o 
maua lelei ai e alii faamasino ma atoatoa a latou faaiuga, pei na ona 
avatu o se talosaga i lau Afioga pe le matagofie ona i ai se laau pueleo e 
toe follow up ai e alii faamasino a latou fesili ma tali a itu taitasi o 
faamasinoga ina ia atoatoa ai a latou faaiuga, e pei o lau talosaga lea i lau 
Afioga i le tamaitai Minisita mo lea tulaga. Lau Afioga i le Palemia, ona o 
lau Afioga o lau Minisita e ao lava ona momoli atu lau faafetai i lau 
Afioga. Ou te  manatua le vaiaso na tea nei  sa afio atu ai lau Afioga ma 
ta o atu i le tuumalo o le faafeagaiga taulagi a si ou nuu o Puapua, po o le 
alii faifeau mai le afioaga o lau Afioga i Aufaga, e momoli atu le faafetai i 
lau Afioga ma ou  te talitonu o lenei foi faalavelave e tusa ma le lua aso 
ae sa ou vaaia lava le malosi ia te oe pei lava foi ona e saunoa o lea e lava 
lou malosi, i le taimi na e saunoa ai i le molimau a le faifeau sa ou matua 
le pisa i isi aualii o le matou aulotu ae ou faalogologo lelei i lau Afioga i 
lau molimau, ua alu alu le molimau ou faalogo atu ua molia oe i le 
faamasinoga.  

Na tau mai loa i lau molimau le vaega lea ou ata, na ala ona ou ata ua ou 
fia iloa po o le a le mea lea ua molia ai lau afioga ae tau mai le taimi lea 
na molia ai oe o lea e suafa ia Sailele, ua atili ai lou ata aua foi e tasi lava 
le mea lea ou  te ata ai ua ou vaai i ata o lau Afioga e te lalelei tele ae o lea 
ou  te le iloa po o le a le mea lea e molia ai  lau Afioga. Ae faatoa 
malamalama ona ua aumai le moliga o le tu sese o le taavale, ona ou 
nofonofo lava lea ma faapea, o lona uiga amuia e molia i faamasinoga pei 
o i e fili ai taitai, ou faafofoga mai  i le leitio o molia le Sui Palemia ma 
lou uso a faipule lea, e ui lava la e lei faia le iuga o sui usufono mo 
Gagaemauga Nu 2, ua uma ia le sui usufono mo Aana Alofi Nu 3 ae tasi 
lava le nofoa ua solofua i le faamasinoga, o lou lena manatu i le maliu lea 
e fai ai le tala a le Palemia pei e foliga mai o i lea e fili ai taitai o Malo, e 
fili mai ia latou e sao mai faamasinoga. 
 
  FOFOGA FETALAI:  O lea e i ai le sui usufono lea e misi mai  i lau lisi 
o le sui usufono mo Faleata Sisifo, ae e le tasi lona faamasinoga o lona 
uiga la e tele le sao o le sui usufono mo Faleata Sisifo. 
 
  Tofa Lealailepule Rimoni Aiafi:  Lau Afioga… 
 
  FOFOGA FETALAI:  Sei tulai mai le sui usufono. 
 
  Tofa Lealailepule Rimoni Aiafi:  Lau Afioga o lea ou  te fia 
malamalama i le mea lea e agai i ai le lauga a le sui usufono. Sa 
matagofie lana lauga ae pei o le mea lea ua i ai ua ou alofa i le Palemia ua 
moeiini ona mata e gatete ona tino i  ia faaupuga taufaavalea e fai e le sui 
usufono lenei. O le mea foi a ua molia se alu e faatoese, ia faauma mai lau 
lauga. 
 
  FOFOGA FETALAI:  Faauma mai le saunoaga…. e manatu o lea ua 
malamalama lelei lou finagalo…. 
 
  Tofa Levaopolo Talatonu:  Lau Afioga i le Fofoga Fetalai…. 
 
  FOFOGA FETALAI: Tulai mai le Sui Usufono o Gagaemauga Nu 2.. 
 
  Tofa Levaopolo Talatonu:  Ou  te le iloa po o i ai  i se vaega o le tala o le 
Tupe lea vaega e saunoa i ai le Sui Usufono ae tau sao le Sui Usufono i le 
isi itu, e i ai lava si a matou  faalapotopotoga ia matou ia ua molia ae o 
lea matou te talatalanoa i le taimi lenei pe maua se avanoa o le Sui 
Palemia ma le Sui Usufono mo Sagaga le Usoga i le matou vaega, ma o le 
vaega foi lea o le a tamomoe i le palota o le 2016. 
 
  Tofa Hon Fonotoe Nuafesili Pierre Lauofo:  Lau Afioga i le Fofoga 
Fetalai…. 

  FOFOGA FETALAI:  O le a tuu atu muamua le avanoa ona o lea o le a 
tatou agai e faamalamalama le mataupu. 
 
  Tofa Hon Fonotoe Nuafesili Pierre Lauofo:  E le tau faailoa lea itu ua 
leva ona matou vaega ma le sui usufono mo Gagaemauga Nu 2, pau lava 
le mea tatou talosia po o le a se iuga o le a aumai, masalo po o lea vaiaso 
ona faapea foi lea ona faatalitali le iuga o maua ma le sui usufono mo 
Sagaga le Usoga, pau le mea ou te fiafia i ai i le saunoaga a le sui usufono 
lea na saunoa, o le moliaga lea na molia ai le Palemia sa saunoa i ai le 
Palemia i le molimau o le moliaga tau taavale afi, o le moliaga tonu lava 
lea o lea e aafia ai na o maua ma le sui usufono mo Sagaga le Usoga, ae 
ese mamao lava moliaga la e molia ai le aualii la, e sili atu le matuia o 
moliaga a le aualii la. 
 
  FOFOGA FETALAI:  Tulai mai o le a avatu pea le avanoa. 
 
  Afioga Muagututagata Faamausili Auimatagi Peter Ah Him:  Pei ou te 
fiafia foi au ia i lou moliaga, pau lava si mea ou  te faanoanoa ai, o le 
Taitai o le Itu Agai ma le TV 1, ua o i le TV pue mai le ata, ou  te lei ui 
atu  i le itu lea ua pue e le TV, e pue mai o le no entry le mea, a o le mea 
foi lea o le faailoga pei se mea e u i luga  pe u i lalo o le u-turn ae sa tatau 
ona o e pue mai le mea lea sa ou sau ai, po o le a le sign la e tu ai. 
 
  FOFOGA FETALAI:  O lea ua maua le sui usufono, ia ona o le manatu 
o le Nofoa i tatou Tulafono Tumau e le mafai ona tatou tautalagia 
mataupu ua i luma o le faamasinoga. 
 
  Afioga Muagututagata Faamausili Auimatagi Peter Ah Him: O lea o le 
a faauma atu…. 
 
  FOFOGA FETALAI:  Sei tuu atu le avanoa i le Afioga i le Palemia. 
 
  Susuga  Hon Tuilaepa Fatialofa Lupesoliai Aiono Neioti Sailele 
Malielegaoi:  Ou te le o fiafia i le lauga a le Minisita Lagolago i le 
Palemia ona ua tau tau mai lou moliaga ae le tau atoa maia, o le moliaga 
o au sa molia ai au i le 45 tausaga talu ai ae lei fanau mai le sui usufono 
mamalu mo Faleata Sisifo, o le moliaga o au na faasala ai au i le $2.00 
ona na tu faasanuisi lau taavale ae le maua i le tusi Tulafono le 
soligatulafono le tu faasanuisi o lau taavale, o le mea lena na faasala ai 
au, na o le $2.00 le mea na faasala ai, o le mea lena o lea sa ou le fiafia ai, 
sa tatau ona tau mai  na molia au i le 45 tausaga talu ai ao le taimi lena e 
lei soifua mai le sui usufono mo Faleata Sisifo. 
 
  Afioga Maualaivao Pat Ah Him:  Lau Afioga i le Fofoga o le Fono…. 

  FOFOGA FETALAI:  O le a se mea o e….ia sei tuu atu pea le avanoa. 
 
  Afioga Maualaivao Pat Ah Him:  O le mea e fia faamalamalama 
faamolemole. Lau Afioga i le Fofoga o le Fono sa ou lauga foi ma tau ai 
foi le faaaloalo ma le aganuu ona o le alofa ma le manatu i sui usufono, 
ae o lea ou te faalogologo atu e fiafia i o la moliaga ma le faaaloalo. 
 
  FOFOGA FETALAI:  O le agaga moni lena o lea e tau faamalamalama 
atu, e tatou te manatunatu pea leaga e pei o le ao le silasila a le atunuu e 
le mafai foi ona tatou alofia le faamaoni o tatou o taitai, ae o le measili 
ma le taua ua faatino pea le tiute o leoleo o i e tau mai ai o tatou e 
savavali i tatou i Tulafono ua uma ona faafoe, ae e le feaiaai galuega o lea 
ua maitauina e le ofisa o leoleo ua tuuina mai le mataupu e uiga i sui 
usufono ona tatou agai lea i le fale la ei fale e saili po o fea le amiotonu. 
Faafetai i le Atua ua sao i maau le faamoemoega o nisi o sui usufono 
mamalu e pei ona i ai le sui usufono mo Aana Alofi Nu 3 o lea foi ua sao i 
faga le sui usufono mo Faasaleleaga Nu 4 a o nisi o lo o faatalitali ia 
momoli talosaga po o le a le tulaga ua i ai ae o nisi foi ua sauni o le a lava 
le mea e sau o le mea lena, ae ua ou taofia le mataupu lea e le tatau ona 
tatou toe o i ai leaga o lea e i luma o le faamasinoga. Malie le sui usufono 
mo Sagaga le Usoga leaga o lea o le a e agai mai e sailiili le tulaga o le va 
faafeagai ai i suesuega ae maaleale le faamoemoe. Ave uma mau na po o 
fea o i ai sign sese na ua o le TV Samoa ma saunoaga e faapupuu e tou te 
faamavae, o le tulaga lena e maaleale i le faafogafoga a le atunuu e lelei le 
tausalaina pe a atoa mai tulaga o le faamasinoga ona faatino lea o le 
tulaga ma aulape e tatau ona fai. Le sui usufono mo Faasaleleleaga Nu 4 
faaiu mai lau saunoaga. O le mea lea sa tatau ona e taua o le tu 
faasanuisi a o lea ua tele ai le felefele ma tele ai finagalo faaalia ae saunoa 
mai e faauma mai lau saunoaga ua toe lima ou minute. 
 
  Afioga PESETA VAIFOU TEVAGA:  Faafetai i lau Afioga i le Fofoga 
Fetalai. Talu ai o lea ua laititi ou minute ua totoe, o le a ou oo atu loa i 
lou uso a Minisita le Afioga i le Minisita mo le Soifua Maloloina. E 
momoli atu foi le faafetai i lau Afioga ma le Matagaluega e tusa ai foi ma 
tulaga e pei ona i ai nei nisi o manatu faaalia i le Matagaluega ona o lana 
auaunaga. Ae o lo o i ai lava se tulaga e pei ona i ai, pe i o le tulaga lea ua 
siitia ai nei nisi o pili i le tatou falemai, ou  te manatu o se tulaga lelei tele 
ma ou  te matua lagolagoina lea vaega, ae pau lea o se vaega e ao ona toe 
silasila i ai  lau Afioga ma le Matagaluega, ona o lea e i ai isi vaega tai pei 
o pepe o lea e free latou pili pe a o atu e vaai le fomai nai fafine foi nei 
maitaga o lea ua manino a alu  atu le tina e tele le manava e fia vaai i le 
falemai e le totogiina ia le vaaiga lea sei oo lava i le taimi e ola mai ai le 
pepe e le totogiina, e pau lava lea o sina vaega e ao lava ona avatu ai se 
talosaga  ona silasila foi e tasi lea vaega e ese le tele o le vaegatupe a le 
falemai o lo o alu ai o le vaega lea o le itupa o tina ia tau maitaga.  

Silasila foi lau Afioga i lavalava ma mea faapea, ia o la foi e tele ina ave le 
tele o lavalava ma solo ma ieafu ma taga aluga e totogi foi le mea la e lisi 
ai lea o lo o faaaogaina e le falemai e tataina ai ia nei lavalava, ae tasi lea 
vaega lau Afioga e masani lava ona ou lauga ai ona ou  te talitonu o lea e 
le o i ai le tulaga e pei ona sa i ai e i ai ogaumu tetele e ao ona faaaogaina 
e le tatou falemai e le gata i le faamamagoina o lavalava aemaise o siama 
lea e feaveai mai lea tagata mai lea tagata, o lona uiga e tatau ona toe 
silasila totoa le Matagaluega i lea tulaga ona e le taugofie lona faatinoina, 
a silasila foi  lau Afioga i le falemai fou lea ua i ai, o moega la e taooto ai 
gasegase o moega tuai lava, moi lava o la ua i ai nai ieafu ma solo ae ou  
te talitonu e le o lava e pei o le lipoti o lo o aumai i uta i le falemai, o lea e 
tatalo atu ai  i lau Afioga sei toe silasila ane lava i le tulaga lea o lea ua 
matagofie tatou falemai fou, toe silasila foi lau Afioga i le tulaga e pei ona 
i ai nai fomai lea o lo o auauna nei  i uta i le falemai ese mai  i nai fomai o 
lo o i ai nai polokalame foi ia e o i tua, lea e totogi tai $200.00 i le  itula i 
latou nei o lo o fai a latou private aua a maitauina lau Afioga ma 
faatusatusa i nai fomai o lea o lo o galulue pea i  totonu o le tatou falemai 
lea e tai $20.00 i le itula isi fomai, ia seivagana ua on-call ia po o ua maua 
le $150.00, pau lava si eseesega toe silasila ifo le Matagaluega ona e lelei 
nai fomai ia e o i tua aua o lea e tipi nai a latou lafoga ae toe fai a latou 
return ma toe maua nai a latou seleni. O lona uiga o lea lava e tele le 
eseesega ma i latou o loo galulue i uta i le falemai aua e le mafai ona toe 
maua a latou lafoga. A o le tulaga o i ai le auaunaga lau Afioga, atonu e 
tele lava nisi o vaega e pei o masini. 
  O totonu o le fale failele, e tai selau ma selau tina i le vaiaso, ae tasi lava 
le masini lea e vaai ai fatu o pepe, masini ia e vaai ai manava o tina. O le 
popolega ia te au, a faaletonu se masini, talofa i nai tina o lea e sosoo ona 
togafitia. E ao la ona faamanatu atu. E i ai foi masini e moomia ua tele 
ina maliliu lava le toatele o tagata ae ua le mafai ona sailia o latou 
gasegase. Sa i ai si au loomatua na maliu e lei faia le kerisimasi, a o le 
masini sa tatau ona i ai i lea taimi, o le masini foi lea e faata ai le puta, 
tulou. E moni lava o la e lelei le tatou X-ray lea e vaai ai, ae le atoatoa, e i 
ai lava le faata faapitoa i le mai lea. Ae ina ua ou fesili atu i le fomai ae 
sau le tali, “Malie Peseta, o le masini ua leva ona leaga, o le ala lena e 
faigata tele ai ona ou togafitia”. Sa ou manatu lea e ave i fafo lenei 
loomatua, ae o le faalavelave e maualuga foi le toto, e le mafai ona ave i le 
vaalele. Lau Afioga i le Minisita, e tatalo atu lava, e tatau ona toe 
faaleleia le auaunaga. E pei foi ona toe aumai le isi pili fou lea e tau 
aumai, ou te talitonu e le o le toatele o le aufaigaluega e manuia ai se 
Matagaluega. Ae a lelei mea e tua i ai le aufaigaluega, ou te talitonu o le 
faigofie lena ona faatino e tamaitai ma alii fomai o latou tiute. Leaga o 
lea ou te tilotilo atu i le Tala Faatatau Faaopoopo o le Tupe, e tasi lava le 
mea lea e sili ona tele le tupe alu a le Matagaluega, o mea nei o meaai. 
Afai e le promote aua o le tou Matagaluega e tatau ona uluai fai le 
promotion lea i le lautele o le atunuu, o le aitetele o tagata, ua lapopoa.  

A e silasila i tagata la e galulue i le falemai, oka. A o lea ou te tilotilo atu i 
le Tala Faatatau Faaopoopo o le Tupe, e leitioa, ua alu uma le tupe i le 
meaai. Ae ana alu se isi tupe lau Afioga i nai masini ia e... 
 
  FOFOGA FETALAI:  Ia malie le sui usufono o saunoa, sei tuu atu le 
avanoa i le faamalamalamaga a le Afioga i le Minisita. 
 
  Afioga Hon Tuitama Talalelei Tuitama:  Ia, sa taumafai lava e 
faalogologo ma faamaumau e i ai se taimi e tali atu ai i le Afioga i le sui 
usufono. Ae talu ai ona o lea ua maitau atu o lea o le a agaigai sese atu 
lava ma tele atu lava le sese, o lea ua ou manatu ai, e sili ia pe a faamuta i 
i lea sese ae fai sina faamalamalamaga laitiiti o tulaga ia o loo saunoa i ai 
le sui usufono ne i toe avea foi lea ma auala e taialaina ai foi nisi lagona 
ma nisi manatu e toe tulei mai ma saunoa lava i le vaega lea e tasi. 
  Lau Afioga i le Fofoga Fetalai, o le tulaga lea i lavalava nei e faaaogaina 
e le falemai, lea sa saunoa i ai le sui usufono, o lea e... pei lava talu mai le 
lauga a le sui usufono lea poo le tausaga ea e 2011, i le 2012 lea na lauga 
ai i le Tala Autu o le Tupe, o i ina foi sa matua finau ai i le Matagaluega 
ina ia aua ne i toe aumaia i totonu o le falemai ni laei foi nei pei o ieafu e 
faaaoga e gasegase ona e i ai foi nisi vaega sa tutupu mai i le falemai. O le 
mea lea o le aumaia i totonu o laei nei, sa aumai ai ma se siama e faigata 
ona foia, o siama foi nei e le maua gofie ni vailaau e tape ai, ae saili ae i 
totonu o le falemai ma faamaonia ai, o le siama e aumai mai tua. E leai la 
se isi auala e mafai ona aumai ai i totonu, na pau lea o le auala o laei foi 
nei e faaaoga e gasegase e omai ma aumai o latou ieafu, o solo taele, o 
taga aluga ma aluga, ona omai lea faaaoga i le falemai ma aumai ai ma 
siama nei i totonu o le falemai. Ia, e faatasi la ma le saunoaga atu i inei i 
le Maota, e i ai la le lauga lea sa saunoa i ai le sui usufono, o i ina la na 
faamautu ai loa le manatu o le Matagaluega i le taimi nei, ua tatau ona 
faatino le auaunaga lea, pe a tatala le falemai fou. A o lea la ua tatala le 
faamoemoe lea i le tatou falemai fou lea ua i ai nei, ae ua ogatusa le futia 
ma le umele i le faamoemoe lea ina ia paleni lelei le fou o le falemai 
faapena foi ma le fou o ia fesuiaiga mo le lelei ma le saogalemu o 
gasegase o lo o taooto ai. O le taimi nei la, o lea ua faatino le tulaga lena, 
ua le o toe aumaia i totonu ni laei, ua le toe aumaia foi i totonu ni solo 
taele, ni aluga, o ni taga aluga ma mea faapena. O lea la e tilotilo nei...toe 
tasi lava le vaega lea e aumaia i totonu e gasegase o latou laei foi nei, o 
ofumoe ma ofu faapena e faaaoga i totonu o le falemai. Ae ua amata foi 
ona tilotilo le Matagaluega, e i ai se taimi talafeagai ma le tamaoaiga o le 
tatou atunuu, e tatau ai foi ona suia lea faiga, ina ia aua lava ne i i ai se 
vaega e toe aumaia i totonu o le falemai. E faatasi ai foi la ma le faasaina 
o le tulaga lea i le aumaia i totonu o meataumafa, ona o le tasi lena vaega 
sa vave ai ona lalata atu manu foi nei faalafua, e pei o isumu, o loi ma 
mogamoga i totonu o le falemai.  

O le isi lena vaega e ono lamatia ai tele se matagofie o se fale, pe a i ai ni 
iniseti faapena ma ni manu tataa faapena e pei o le isumu po o le iole, e 
afaina ai le vaaiga i totonu o le saogalemu o le soifua maloloina. Ae o lo o 
taumafai pea, ua i ai faiga o lo o taumafai, ua i ai sikulati latou te faia le 
galuega lena e saili ato pe a o atu i totonu ina ia mautinoa e leai ni... ae 
sao atu lava ni meaai i totonu. E iloagofie lava ua faalogo atu ua sasala 
mai se manogi o se fasipuaa po o se moa tunupau i totonu, ae sue atu, o la 
e ua sao atu lava nei mea i totonu tusa lava pe i ai sikulati, e i ai lava 
auala a le tatou atunuu e avatu faanana ai vaega nei i totonu o le falemai, 
ae o loo taumafai pea le falemai ina ia saogalemu tulaga ia. 
  O le taua la o meaai, aua o lea sa fesiligia foi, ma sa i ai foi le isi sui 
usufono sa saunoa ai muamua, ua ou musu lava ou te tulai ona ou te ava 
tele i le tama matua le sui usufono mo Faasaleleaga Nu.3 i lana lauga, o 
lea sa tuufau lava lana saunoaga sei saausi ma le manatu sei tali atu i se 
taimi, a o lea ua manaia lenei avanoa e mafai ai ona tali atu i nisi vaega 
sa laga. 
  O le tulaga la lea na ou... 
 
  FOFOGA FETALAI:  Ou te faamalulu atu i lau Afioga i le Minisita, 
ona ua tatou taunuu mai i le tatou taimi malolo masani. O le a faaauau 
lau tali malamalama o lea ua agai atu i le sui usufono mo Faasaleleaga 
Nu.3, pe a tatou taliu mai i le tatou malologa masani o le afiafi. 
  Ou te faasilasila atu o le a faataatia ese Taualumaga a le Fono Aoao mo 
lana malologa masani o lenei afiafi. 
 
 
  Na faataatia ese Taualumaga a le Fono Aoao i le itula e 4:43 i le afiafi ma 
toe faaauau i le itula e 5:22 i le afiafi. 
 
 
  FOFOGA FETALAI:  Faafetai. E faamalo atu le onosai i lenei vaega o 
le tatou Fonotaga i lenei itula o le afiafi. E manatu o lea ua faasolo ina 
sola le fetu a le Tamaloa i lona nofoaga, a o loo faagasolo pea le tatou 
galuega e pei ona faatulagaina. E momoli atu le agaga faafetai tele i le 
onosai mai i le tatou Fonotaga, le tatou Palemene, o lea ua faasolo le 
vaega mulimuli o le tatou Fonotaga e pei ona tatou faatulagaina i lenei 
vaega o le taeao.  
  E faia le tatou malologa o loo talifuaitau le Afioga i le Minisita mo le 
Soifua Maloloina e ala i manatu na faaalia i lauga a nisi o sui usufono. O 
lea ou te toe tuu atu ai le avanoa i lau Afioga i le Minisita e faauma mai le 
saunoaga aua le faamalamalamaga o mataupu e pei ona taua. 
  Tulai mai lau Afioga i le Minisita mo le Soifua Maloloina. 

  Afioga Hon Tuitama Talalelei Tuitama:  Faafetai lava i lau Afioga i le 
Fofoga Fetalai, faafetai foi mo le faasiliga malosi e ala i le faamalosiga o 
le tino sa alo atu i ai le mamalu o le Fonotaga. Ou te talitonu o lea ua 
palega auau le tautega ua sao i alo foi le taumafataga ma se 
faamalositino, maua le malosi faafouina e toe faaauau ai le Fonotaga mo 
lenei taimi o le aso. 
  E faia le malologa lau Afioga o ou agai atu i le faamalamalamaga o le 
tulaga lea i le laundry po o mea foi nei o lavalava o lea e faaaogaina nei i 
uta i le falemai. O le taimi nei ou te le iloa pe toafia ni sui usufono o le 
Palemene ua asiasi i uta i le falemai lata mai nei, o loo i ai le fale i le va o 
le OUM ma le pito mai i tai o le falemai fou. O le fale lena, o lalo o lo o 
tapena ai meataumafa, a o luga o loo i ai le vaega lea mo le faamamaina o 
lavalava. Ua toe lava o se aga ona faamaea lea, o lo o talia le avatuina o 
masini tamea tetele ia sa saunoa i ai le sui usufono, o i ina e faamamago 
ai ma lavalava ma press ai, e le aulia foi lea ae press e i ai masini tetele na 
ina ia vave ai le faagaoioiga aua e tele le anoanoai o lavalava e fia 
moomia le faamamaina. Ia a o le taimi nei, o loo tauave e nai tamai 
masini o la e i ai le nofoaga i totonu o le falemai o loo tapena mai ai mo le 
faaaogaina e gasegase. O lea la ua i ai le talitonuga ua lava tapena le 
tatou falemai mo tulaga ia e atugalu i ai le sui usufono. Ae maumau pe 
ana faapea e asiasi i ai i lena vaega, atonu e le aofia i lana lauga i le aso. 
  Ona ou agai atu lea i le tasi vaega lea sa taua e le sui usufono, o le tulaga 
foi lea i fomai tumaoti. Ia manatua lava o le taumafaiga lea sa taumafai i 
ai ina ia maua le galulue felagolagomai ma fomai tumaoti, ona e le o lava 
le numera o tatou fomai o loo i ai nei i falemai. A faatino le mea lea e 
finagalo i ai le sui usufono, o lona uiga, e feoloolo le tumu la e tumu ai nei 
uta i le falemai i le tumu o le a i ai pe a faapea e faagasolo atu fomai o lo 
o i ai nei i uta e o i tua e faatino galuega nei i tua. O le ala lea ua tapa ai e 
le Matagaluega le fesoasoani a fomai tumaoti ia, o lea o lo o totogi i lalo o 
le fesoasoani foi lea a le SWAP. O maliega la o konekarate e faia ma lea 
foi fesoasoani e aumai, lea la e i ai totogi ia e taua e le sui usufono, e le o 
faalaina tutusa la ma le totogi o i latou o lea e employ pe faafaigaluega i 
lalo o le Matagaluega, ma o lea e totogi e le Malo.  
  Ia o le eseesega la lena lau Afioga, e le mafai ona faatusaina aua e le 
faapea o totogi o faia i aso uma. E pei ona silafia, e faatasi i le vaiaso ona 
alu le fomai e taamilo i falemai i Savaii, a o lea la ua taumafai nei e 
faalua, ua i ai foi le isi fesoasoani o lea e avatu e faatatau mo tina maitaga 
ma pepe ma tamaiti laiti. O lea foi e faagasolo atu i tua, ae le o tuua ai 
lava galuega a fomai, e i ai fomai nifo, faapena foi le auaunaga o vailaau 
e o faatasi ma le fomai lea e ave i tua, ma le faata foi lele lea e fealuai e 
tapue mai ata ma aumai i Apia e vaai ai po o i ai ni mea o faaletonu ma 
vave ai ona fai se faaiuga i se gasegase o lo o taumamao ma Apia. 
  O le tulaga la lena e ala ai ona eseese totogi ia, ma e le mafai i se faiga 
talafeagai ona faatutusa, o lo o i ai pea le scale lea a fomai i totonu o le 
fomai, o la e mulimulitai i ai le tapenaga o latou totogi. 

  Ona oo mai loa lea i le tulaga lea o le maternal care lea sa saunoa i ai le 
sui usufono, ua ou iloa e maua se malamalamaga pe a mafai ona ou 
tolaulauina atu le tulaga lea o lo o faagasolo ai nei le galuega lea, ma o i 
foi lea e faavae ai foi ia le siitaga lea foi sa faitio ai nisi o sui usufono ma 
lagalaga ai foi ni lagona o nisi i siitaga ua i ai nei le falemai, ma o le 
mafuaaga la lea, talu mai le 2006 e oo mai i le aso tusa ma le sefulu 
tausaga ua tuanai e lei toe faia lava se siitaga a le falemai, e tumau lava ia 
le totogi o le vaaiga o mai i ina i le Out-Patient e faapena foi le totogi e 
totogi ai totonu pe a taofia ia se gasegase, aua o isi auaunaga, o lea sa tele 
ina faatino i se tulaga fai fua e le totogia. Ae mai la i lena taimi, o lo o 
siisii pea i luga le tau o le tuuina atu o le auaunaga, e ala lea i le eletise, o 
le suauu e faaaogaina i taavale ma isi mea faigaluega faapena a le 
falemai, o le tau o vailaau, ia o vailaau foi nei po o re-entries e faaaoga i 
fale suetoto o totogi o fomai e faatinoina le auaunaga, e faapea foi le…. 
 
  Afioga Hon Palusalue Faapo II:  Lau Afioga i le Fofoga Fetalai o se mea 
e fia faamalamalama lau Afioga. 
 
  FOFOGA FETALAI:  Malie lava lau i le Afioga i le Minisita, o le a se 
mea lau Afioga i le Taitai o le Itu Agai? 
 
  Afioga Hon Palusalue Faapo II:  Lau Afioga pei ua foliga ua tali le 
Minisita a, a o le mea lea o lea ua oo tonu lava le Afioga i le Minisita i 
siitaga faapea a sii le eletise, o siitaga, e le o le tiute lena o le Malo e 
silasila totoa i siitaga nei ma le services lea i le atunuu lea na ave le 
faamuamua a le Malo i le soifua maloloina? Pei o le mea lena o lea ou te 
tulai atu ai, ae le o le ave i tagata latou te totogia, lau Afioga faafetai. 
 
  FOFOGA FETALAI:  Ia o lea ua maua le finagalo o le Taitai o le Itu 
Agai, lea ua maua lau Afioga i le Taitai o le Itu Agai. O mataupu ia e 
taumafai le Afioga i le Minisita e faapulapula ua le tasi le lua le tolu ua 
tele ia saunoaga a sui usufono mamalu o lo o agai pea i le mea lea e tasi, o 
le mea lava lea o lea e faasolo ai le tatou Kapeneta o le taumafai ina ia 
tali e faapupuu ina ia malamalama ina ia aua ne i toe laga e se isi sui 
usufono, a o lea ua maua le malamalamaaga e faapuupuu ai le tatou 
Fono. E tatalo atu foi i lau Afioga i le Minisita i le finagalo tofa faatamalii 
ona o le taumafai e tulituliloa le tatou taimi, ae tulai mai e faaauau le 
saunoaga. 
 
  Afioga Hon Tuitama Talalelei Tuitama:  Ou te iloa ana onosai mai ia le 
uso a sui usufono, o lea o le a ou faasolo atu i ai ona malamalama ai lea o 
le vaega lea. O le tatou falemai tele o lo o i ai o lena lava tou te silafia e 
air condition atoa le tatou fale, o le eletise e alu ai o le matua matautia, o 
le maintenance e fai lava foi sina taugata tele e tele le tupe e alu ai.  

O lona uiga, o ai e amoina uma nei expenses, aua o lea lava e tumau le 
tau mai le sefulu tausaga talu ai ae pe na o le afa pili lea e i ai nei le pili o 
le eletise ma vailaau ma mea ia ou te talanoa atu ai? O lea e tauave e le 
tatou Faigamalo – ma i le taimi nei, e tusa ma le 95% o le faatinoga o le 
galuega mo gasegase lea e amo e le Malo, na o le 5% lea e totogi e le 
atunuu…. 
 
  FOFOGA FETALAI:  Ia malie lau Afioga i le Minisita leaga o lea ua oo 
tonu i le mataupu lea sa laga e le sui usufono, sei tulai mai le sui usufono 
mamalu. 
 
  Afioga PESETA VAIFOU TEVAGA:  Lau Afioga i le Fofoga Fetalai, e 
faamalie atu i le Afioga i le Minisita, ae silasila foi lau Afioga i le Fofoga 
Fetalai, o le tatou Tulafono Tumau, o le tasi lea mataupu e masani foi 
ona aumai e le Taitai o le tatou Malo, e tatau ona tuu mai le avanoa i 
manatu o itumalo, o lea la o le a fao fao fao le taimi o lenei itumalo, o le a 
faapefea, ua uma ou manatu, o le a faapefea la ona toe fai? E lei lauga au 
i pili o moli, leai o le mea e fia faasao lau Afioga i le Minisita, silasila foi i 
lou ava i lau Afioga, lea na iu lava ina ou alu tauave le ta agasala fai 
toalua o lea la ua mama au, ae ou te alofa i lau Afioga.  
  Lau Afioga i le Fofoga Fetalai o le a faauma atu lau mataupu. 
 
  FOFOGA FETALAI:  Malie le sui usufono mamalu, ia o lea o le a 
tauau ina e sau e tauave le galuega a le Fofoga Fetalai o lea ou 
te….lauama tootoo o lea ou te…tau tomanatu i nisi manatu e faaalia sei 
tali manino le Afioga i le Minisita leaga o lea e fai sina tuga o le mataupu 
lea na laga mai, e toafa toalima sui usufono i le mea lava lea e tasi. E le 
na o lau Afioga la lea na tali, a o lea ua faaaoga e le Minisita e talosaga 
atu i le Minisita leaga o lea o le a lagalaga mai i nisi mataupu e lei taua 
muamua, ae faapuupuu maia lau tali sei tali manino ia pe a taunuu i le 
taimi o le tatou tali a le Malo.  
 
  Afioga Hon Tuitama Talalelei Tuitama:  Lau Afioga i le Fofoga Fetalai, 
ua naunau lava e faamaea atu se tali ona e fai sina umi, ae talu ai ona o le 
mea e le tatau ona tuufauina, ou te talosaga i lau Afioga, e faafoi i tua 
upu a le sui usufono lea, ona o lea ua tau ai fua lou tagata i lana ia 
agasala na fai toatasi, ae ua faapipii atu i ai ma au ina ia faamatagofie ai 
lana agasala. 
 
  FOFOGA FETALAI:  Malie lau Afioga i le Minisita mo le Soifua 
Maloloina, sei avatu le avanoa i le Minisita mo Leoleo ma Falepuipui po 
o le a le sao o le mataupu lea ua tuuaia ai e le sui usufono mo 
Faasaleleaga Nu. 4 lau Afioga. 

  Afioga Hon Sala Fata Lisati Pinati (Minisita mo Leoleo ma Falepuipui, 
Auaunaga o Tinei Mu ma Faalavelave Tutupu Faafuasei):  Lau Afioga i 
le Fofoga Fetalai faafetai mo le avanoa. Lau Afioga i le Fofoga Fetalai ia 
o le mea lava lea sa ta faaeteete i ai, ona o lea pei ua atagia mai ai i i, e 
olegia e le toalua lea le Maota, e tatau la ona molia muamua ia le sui 
usufono mo Faasaleleaga Nu. 4, aua o le sui usufono lea na ala ai ona 
tupu le faalavelave i le tama lea faapea e leaga le mafaufau i Leauvaa, ia 
o le tamaitiiti o le nuu o au nei, ou te tau foi i ai i le tamaitiiti lea, ae sei 
faafofoga la i ai, fai mai o ia e, a, se o le tai lea, e fai ai le upu foi lea a 
loomatutua, ‘e fai fai lava maua lou ova Mary’. 
 
  FOFOGA FETALAI:  Ia tulai maia lau Afioga i le Minisita e faamaea 
mai le faamalamalamaga. 
 
  Afioga Hon Tuitama Talalelei Tuitama:  O lea la e 95% o lo o tauamo e 
le Malo e le o aafia ai ma fesoasoani ia e aumai i le United Nation o le 
WHO, e aumai Niu Sila aumai i Ausetalia, e le o taulia, o le seleni lena o 
lea e faasafua nei i le faatinoga o tatou galuega i le auaunaga o lo o 
faatino nei. E ui lava la i lea taugata a o le agaga lava ia ma le matafaioi a 
le Malo, ia laugatasia tagata uma i le auaunaga faasoifua maloloina. 
 
  FOFOGA FETALAI:  Malo. 
 
  Afioga Hon Tuitama Talalelei Tuitama:  O le milionea ma le mativa ia 
ma le faaleogalua po o ai uma, ia tutusa uma le auaunaga mo tagata 
uma. Talu ai la lea faiga lau Afioga, e le o laaloa foi le silasila a le 
Matagaluega i tulaga ia pei ona atugalu ai nei le atunuu, ia o manatu e le 
faavaea vaeatu lau Afioga, o lea ua fai mai ua amo e le atunuu ua le 
mafai ona totogi, ae faamanino atu e lua lava nai vaega ia manao e 
faamanino ae ou te lei agai atu i ai i totoga o le vaega lea na ou tautala 
atu ai, muamua, o lea sa saunoa le isi sui usufono nei o le tatou Maota i 
lana lauga i le amataga o le aso, e le o le au malolosi i le falemai na o ē e 
mamai, o i ina la…. 
 
  FOFOGA FETALAI:  Malie lau Afioga i le Minisita, sei tuu atu le 
avanoa i le Taitai o le Itu Agai. 
 
  Afioga Hon Palusalue Faapo II:  Lau Afioga i le Fofoga Fetalai o se mea 
fia faasao. Leaga e matuia le tuuaiga o manatu e le faavaea, ae silasila i le 
aafiaga o le atunuu, o le pili lea ua totogi nei e le mai e taofia e $30 i le po, 
afai la e vaiaso ia ua e tilotilo agai i le $300, e le laugatasia ai la le 
milionea ma le tagata la e leai se tupe e maua e le laugatasia ai, aua foi o 
le milionea e mafai ona totogia le pili, pe oo lava i le fia sefulu afe e mafai 
ona totogi, a o le tagata la lea e leai se mea e tua i ai, ia lena, e le 
laugatasia la. O le tulaga lena o lea e tulai atu ai ma le faaaloalo. 

  FOFOGA FETALAI:  Ua maua le finagalo o le sui usufono, ia lau 
Afioga i le Minisita. 
 
  Afioga Hon Tuitama Talalelei Tuitama:  Faafetai lau Afioga. O lea ua 
pue mai e le Afioga i le Taitai o le Itu Agai ia le maunu lea na faalala atu 
i ai aua o lea o le a ou agai atu loa la i ai i le vaega lena. Talu ai la ia 
tuuaiga, lau Afioga e faavae i luga o le le malamalama ma le le mautinoa 
lelei o mea o lo o faatino i le falemai. Silasila foi oe, o le faamoemoega o le 
siitaga lea, e le aofia ai ia tamaiti, e le aofia ai tamaiti e 1 le tausaga e tau 
i le 15 tausaga, o le 1 tausaga e tau i le 15 tausaga o tamaiti e 72,000 ia le 
aofai o tagata ia po o le 38% lena o le atunuu. O so o se tamaitiiti la e 
vaai i le falemai i totonu o le vailiu lea, o le 1 po o le 0 i le 15 tausaga, e 
vaai fua e ave fua a latou vailaau, e taooto fua i totonu o le falemai pe a 
gasegase e leai ma se mea e totogia. O lona lua, aua foi o vaega ia e taua o 
vulnerable groups, tusa o le two extremes of the lifespan o le amataga ma 
le faaiuga, o le aumatutua i le 65 i le agai i luga e taooto fua i totonu o le 
falemai, e vaai fua toe ave fua foi a latou fualaau. O lea la i lau vaavaai 
atu i tupe taitasi o lea e alu i totonu o le vaega lea, ae le gata la i lena lau 
Afioga, o isi venerable groups lea sa taua e le sui usufono o i latou ia e 
maitaga, o…. 
 
  FOFOGA FETALAI:  Malie le sui usufono o lea o le a faamaea mai le 
tali a le Minisita ona avatu loa lea o le avanoa. 
 
  Afioga Hon Tuitama Talalelei Tuitama:  O i latou ia e maitaga e i ai le 
age group lea o le maitaga e 43,000 i latou e tusa lea ma le 23% o le 
atunuu e vaai fua i le taimi e afuafua ai le maitaga, e taoto fua i le falemai 
i le taimi e tuueseeseina ai ma le pepe, e vaai fua i le taimi faatoa uma 
ona tuueseeseina ma le pepe fou, seia oo ina malosi lelei ia le tina ma le 
pepe, e vaai fua. A tuufaatasi la ia nei vaega uma lau Afioga, ua tusa lea 
ma le 73%, 70% i latou e vaai fua, taooto fua fualaau e maua fua, o 
suesuega o le tui o le toto, ultra sound, x-ray, e fai fua, ia o le vaega lea e 
totoe le 27% lea e totoe, o i latou na o tagata malolosi lea e i le ogatotonu 
o le lifespan lea na ou taua, o tagata ia e tatau ona avea o tagata malolosi 
e le tatau ona aafia gofie i gasegase o lona uiga e seasea alu i le falemai pe 
afai e mulimulitai, ia le galuega a le falemai lea e fai atu nei, o e galue 
faa-afu fai sou maumaga le Taitai o le Itu Agai ma toaga e savali o lena o 
le a tele ae lava lou tino, ia ae faaitiitia le suka. I luga la i vaega ia e tolu 
categories ia e tolu, e i ai ma le isi category faaopoopo e tasi mea ia e tau 
o targeted groups lea e i ai mai faapitoa e le manao le atunuu ina ia 
pipisi, e i ai le TB, leprosy cancer, STI mai foi ua e feaveai i mea o 
feusuaiga, e taugata vailaau e fai ai nei mai, a o lea e ave fua, togafiti fua 
ia i latou nei.  

O le mea la lea a tuufaatasi la i latou ia, e toeitiiti lava a leai se isi e totogi 
o isi a la e vaai fua uma tagata, a o le au malolosi la lea e le o o e 
faamalositino ina ia teena faamai, o i latou la ia o lea e complain aua e 
ala mauagofie i gasegase ona o le le tausi i fautuaga lea e tuuina atu i le 
falemai. 
 
  FOFOGA FETALAI:  Malo faafetai saunoa faamalamalama i lau 
Afioga i le Minisita, ona o le tatou taimi e manatu e matua maua le 
auiliiliga o le tali mai a Afioga foi o nisi o sui usufono ua taua, ae manatu 
ua faamalieina le taumafai mai o le sui usufono mamalu o lo o saunoa. 
Ae tatalo atu i le Afioga i le Minisita, ni a fa au…. 
 
  Afioga Hon Tuitama Talalelei Tuitama:  Lau Afioga toe tasi lava. 
 
  FOFOGA FETALAI:  Ia faauma maia le faamalamalamaga lau Afioga. 
 
  Afioga Hon Tuitama Talalelei Tuitama:  E tele le tuuaiga lea na ave i le 
aufaigaluega a lenei Matagaluega. 
 
  FOFOGA FETALAI:  Ia saunoa maia o le mataupu tonu lena na 
saunoa i ai le sui usufono mamalu. 
 
  Afioga Hon Tuitama Talalelei Tuitama:  Ua tuuaiina ua aai ua lapopoa, 
e matuia ia ituaiga tuuaiga faapea, e moni lava o le tatou fonotaga ia ae 
tatau ona fai fuafua i latou e le o mafai ona mafuta mai e aumai so latou 
leo e faasao ai mea sese faapea. O lea la lau Afioga, ou te iloa e tatau ona 
ave i ai se tala i le vaega lea. O lenei tuuaiga o lenei foi ua soo ai le 
nusipepa ma isi, a o le lipoti lea e saunoa i ai le…o le 77, o le 97 i le 98, ioe 
e fai sina mamao i tua ioe, 2007 i le 2008 e mamao i tua 
a o lea la ua toe toso mai, o le a aumai e faaeleelea ai fua le tatou 
fonotaga i le aso ae leai ma se mea faapena o sau i le Lipoti lea a le 
Komiti o Faamatalaga o Tupe Maua ma Tupe Totogi lea e sau nei, ona 
pau lava le mea lea e i a ii totonu na o le OUM ma le fiafia o le Komiti i 
fuafuaga ia ua fai mo le agai i luma, a o lea o le a ou brief atu i sina 
faamatalaga. 
  O le fonotaga lea e tuuaiina ai le aufaigaluega e faapea o meaai, ma le 
faaaloalo lava. E le o ni meaai e tausasami ai le aufaigaluega, a o meaai e 
faaaoga e tausia ai i latou e autovaa atu i fonotaga e faia a le Mataluega. 
Ona o faiga faavae a le Malo, a fono i le aso atoa, e tatau ona maua se 
faamalosi tino. O lea la e mulimulitaiina lava e le Matagaluega le 
faatinoga o ia tulaga aua le soifua maloloina o tagata. E tusa e 136 
fonotaga ia ou te faamauina i inei ma o i latou na auai i ia fonotaga e 
9,321. O le tele o nei fonotaga e aso atoa, tailua pe taitolu aso. Pe e te 
finagalo a o le a avatu se tasi? 

  FOFOGA FETALAI:  Ou te talitonu ua manino le mea sa finagalo ai le 
sui usufono ona o lea ua maioio ma malamalama, e le o le aufaigaluega o 
lo o faaaogaina le tupe lea na atugalu ai le sui usufono. 
 
  Afioga Hon Tuitama Talalelei Tuitama:  E le o le aufaigaluega a o le 
faatinoga o galuega ma o le vaega o le latou galuega le tausia o i latou o lo 
o lagolagosua i le faatinoga o le finagalo o le Malo, ina ia faatino galuega 
faasoifua maloloina e le gata o totonu o aiga, a o totonu o nuu ma afioaga 
ma alaalafaga i tua. 
  O le a faagata ai i inei leaga ua ava foi i lau Afioga i le Fofoga Fetalai 
ona o lea e i ai le faanaunautaiga e faagasolo a tatou fonotaga, ae e le 
uma lava le fia tulai atu lau Afioga i le Fofoga Fetalai. 
 
  FOFOGA FETALAI:  O le ala foi lea o le taumafai atu lau Afioga i le 
Minisita. E saausi lava ona e le mama tuuaiina ia ona na amata mai lava 
i le taeao nei le taumafai e tali atu aua e le gata i lea, a o le mea tonu lava 
lea o lea sa tulai mai ai le Taitai o le Itu Agai e uiga i pili o gasegase, o lea 
lava ua talatala ma le la lou taofi. O lea foi la ua malamalama le mea na 
saunoa i ai le sui usufono mamalu lea e saunoa ona o tulaga i tupe faaalu 
i taumafataga. E le o taumafataga mo le Matagaluega, a o taumafataga 
ina ia mafia ai ona tapuaaoina ma tautua le mamalu o le atunuu sa agai 
atu i fonotaga ma polokalame uma a le soifua maloloina. 
  Tulai mai le sui usufono mamalu e faaauau mai le saunoaga. 
 
  Afioga Hon Palusalue Faapo II:  Lau Afioga i le Fofoga Fetalai, mo le 
fia faasaoina o le taimi o le sui usufono mamalu. 
 
  FOFOGA FETALAI:  Malie le sui usufono mamalu mo Faasaleleaga 
Nu.4, sei tulai mai le Taitai o le Itu Agai. 
 
  Afioga Hon Palusalue Faapo II:  Ua ou tulai atu ona e faaaloalo foi i le 
taumafai mai a le Afioga i le Minisita.  
  O lea ua matau atu, o le mea lea ua oo i ai le saunoaga a le Afioga i le 
Minisita, o le Lipoti a le Ofisa Faapalemene e lagolago ai le Lipoti a le 
Suetusi Sili e tusa ai ma le ova o le tupe na faaaoga. E le o i totonu o le 
Lipoti a le Komiti o Tupe. O le mea la lena o lea ou te faaeteete ai ona o 
le lipoti lea na saunoa i ai le Minisita, na i ai taimi na omai ai tagata o sui 
mamalu o le Ofisa o le Soifua Maloloina e tali i le Komiti sa suesueina. O 
lea la e i ai i totonu o le Lipoti lea, e leai ma se tulaga o tau mai ai i inei i 
le Lipoti a le Komiti o Tupe Maua ma Tupe Totogi, a o le Lipoti a le 
Suetusi Sili ona o le…. 
 
  FOFOGA FETALAI:  Le Taitai o le Itu Agai, e te le tau saunoa mai o 
lea foi ua manino ma malamalama tali a le Minisita agai i le sui usufono 
mamalu o lo o saunoa. 

  Afioga Hon Tuitama Talalelei Tuitama:  Lau Afioga i le Fofoga Fetalai, 
e leai o lea out e tali i mataupu ia na laga mai aua a ou le tali i ai…. a o le 
Afioga i le sui usufono mamalu lea e saunoa nei e lei oo i sona taimi. E lei 
saunoa, ae na o le tu, tu, tu i luga e faaali ona manatu ae e lei faia sana 
lauga. 
 
  FOFOGA FETALAI:  Tulai mai le sui usufono mo Faasaleleaga Nu.4 e 
faaauau mai le saunoaga. 
 
  Afioga PESETA VAIFOU TEVAGA:  Faafetai i lau Afioga i le Fofoga 
Fetalai. Atonu o lea ua saausi le faafofoga a le Palemene ona o lea ua 
matua manino lava nisi o vaega na tuuina atu ai se fautuaga, ma ou te 
faafetai foi i le Afioga i le Minisita ona o lea ua sau sao lava le Minisita i 
le agaga o le talosaga lea na tuuina atu, i le tulaga lava lea o le leai o se 
pili o le pepe seia oo lava i le tina lea pe a oo i le taimi e soifua mai ai le 
pepe fou. 
  O le agaga lea na tuuina atu ona e tatau lava ona i ai se vaega o pasene 
nei e piliina ai i latou. Ona a silasila foi, afai o le tulaga lea o le a free tina 
nei maitaga, o le mea o le a oo i ai o le tele o le au toto o le a i ai nei i uta i 
le falemai, aua foi o lea o le a fai fua? 
  E faapea uma lava le mea na tupu i le Malo o Saina, na vaai atu loa lava 
le Peresetene o Saina ua faaletonu le tamaoaiga, fai loa le Tulafono e tasi 
lava le pepe a le ulugalii. O le mea la lea o lea ou te taumafai atu ai, e 
tatau ona fai se vaegatupe e piliina ai tina nei aua o lea ua ou fai atu. O 
lona uiga o le mea lea o le a oo nei i ai, o lona uiga e i ai se isi Tulafono 
fou a le Matagaluega o le Soifua Maloloina e toe aumai ina ia taofia ai le 
to soo. Aua o le tele o tagata mamai i uta i mea ia tau maitaga, o lona 
uiga o le tele lena o le tupe a le atunuu o le a alu. 
  Lau Afioga i le Fofoga Fetalai, o se manatu lena. 
 
  FOFOGA FETALAI:  Faaiu maia le saunoaga le sui usufono mo 
Faasaleleaga Nu.4 ua toe lua ou minute. 
 
  Afioga PESETA VAIFOU TEVAGA:  Lau Afioga i le Minisita mo le 
Soifua Maloloina, e pei o se agaga vaivai lena o lenei itumalo. 
  Ona faaiu atu ai lea o sau faamatalaga, le tatou itumalo e, o le a foi se 
faafofoga i le taumafaiga a lo outou sui usufono i le fonotaga amata o 
lenei tausaga, ou te talitonu ua le o toe umi ni tausaga o totoe o lenei 
Paeaiga. O le mea lea ia faamanuia le Atua i la outou tapuaiga aua o la 
outou tatalo lea e manuia ai le Nofoa o lo tatou itumalo. 
  Ia faamanuia le Atua i lau Afioga i le Fofoga Fetalai, lau Afioga i le 
Palemia ma le Kapeneta, faapea foi le mamalu i sui usufono o le 
Palemene i lenei aso. Ia manuia le Fono. 

  FOFOGA FETALAI:  Malo faaafetai saunoa i lau Afioga i le sui 
usufono mamalu mo Faasaleleaga Nu.4.  
  E manatu ua matua umi le faamalamalamaga a le Afioga i le Minisita 
mo le Soifua Maloloina talu le taua o finagalo na faaalia. Se tasi o sui 
usufono e fia saunoa o lea ua avanoa le Maota mo se saunoaga. 
  Tulai mai le sui usufono mo Vaisigano Nu.1, ua avanoa le Maota mo lau 
saunoaga. 
 
  Afioga TUFUGA GAFOALEATA FAITUA (Vaisigano Nu.1):  E 
faafetai atu i lau Afioga i le Fofoga Fetalai mo le avanoa o lenei 
usugafono e fai atu ai se matou fesoasoani i lenei Tala Faatatau 
Faaopoopo o le Tupe  (Nu.1) 2013/2014. 
  Le paia i le tapuaiga a le Tafatolu o le Faigamalo aemaise o le tapuaiga 
a le atunuu, le Maota nei i lau Afioga i le Palemia ma le Kapeneta, Afioga 
i Minisita Lagolago faapea foi le Taitai o le Itu Agai ma le Taitai 
Lagolago ma le mamalu tele i Shadow Minisita o la outou Itu, aemaise foi 
le faavailolo o le tapuaiga a Faauluuluga o Matagaluega taitasi a le Malo, 
ua faamalo le galulue.  
  E le faagaloina foi lenei itumalo o Vaisigano Nu.1, malo le malaga 
faafetai ua tatou aulia mai lenei tausaga fou. Ia tapuai maia se i taumafai 
atu se sao o le auauna aua le Tala Faatatau Faaopoopo o le Tupe (Nu.1) 
2013/2014. 
  Lau Afioga i le Fofoga Fetalai ou te fia faamauina le faafetai i le 
Minisita, le Ofisa Sili o Pulega aemaise o le Matagaluega i lenei Tala 
Faatatau Faaopoopo (Nu.1) o le Tupe. E moni lava e laiti laupepa ae 
matua anoa lava. E le tatau foi ona tele ni lauga aua na o le $14.4miliona 
le Tala Faatatau Faaopoopo o le Tupe. 
  O le faafetai lau Afioga i le Minisita, ua malo le faatoatoa, malo le mau 
o le toovae, malo le finau. O lea ua maua i le Tala Faatatau Faaopoopo 
lenei le tele o le sao o lau Afioga i le liliuina mai lea o le $22.6miliona o 
tupe sa aumai i nonogatupe sa alu ai tupe a le Malo i tului, ae peitai 
faafetai i lau Afioga ma le mamalu o le Matagaluega ona o lea ua liliu 
mai e pei o se fesoasoani tuusao a le Faletupe o Asia aua lenei Tala o le 
Tupe. Ua faamalo le galulue, ae faapea foi le Matagaluega o gafa ma le 
aoina mai o aitalafu ma le lisiina o le maota o le Malo ae faapea foi tupe 
faasao ua fetuunai ai nisi o Matagaluega.  
  E tasi lava le fesili lau Afioga i le Minisita i le faa-Samoaina o le 
aotelega i tupe maua lea e fai mai e le o i ai se fuafuaga a le Malo e siitia 
lafoga e faatupe ai le Tala Faatatau Faaopoopo o Tupe (Nu.1) 2013/2014. 
A o le bullet point lona lua lea i lafoga po o le VAGST mo Matagaluega a 
le Malo, lau Afioga sei i ai se taimi ona faamalamalama mai lea ona e fia 
malamalama foi i ai lou nei sui usufono po o le a le uiga o lea 
faamatalaga.  

O le aotelega lava lau Afioga ma le mamalu o lenei Palemene, e momoli 
atu ai le faafetai tele mo lenei galuega tele na e fitaituga i ai ma e finauina 
ai le toe suia mai o lenei nonogatupe tele ma aitalafu e avea ma 
fesoasoani po o meaalofa tuusao.  
  Ona faasolo atu ai lea o le faamatalaga a lenei itumalo i tupe ua faaalu i 
le Tala Faatatau o Tupe (Nu. 1) 2013/2014, e leai lava sa matou tetee ona 
pau o lea e avatu malu i puega i nei Matagaluega ona o le lē lava o tupe a 
le Malo e faasoasoa atu aua le tau atiaeina o lo tatou Malo tau atinae, e 
leai ni minerale e tagolima i ai ae faaaoga lava le mafaufau o o tatou 
tagata aua le faatupeina o lenei Tala Faatatau o Tupe (Nu.1) 2013/2014. 
  E le tele sa matou tala ona pau lava le tala a lenei itumalo ua uma ona 
tolaulau mea o lo o manaomia ma ua uma foi ona tuuina atu i tusitusiga, 
a o le a matou faia le tatalo a le toeaina o Feepo, o le a matou taputapuai 
atu lava i o outou faiva a o se taimi o i luma ona faatino lea o ni manatu 
ua tuuina atu aua nai o matou itumalo. I lo tatou itumalo, malo le tapuai, 
tapuai mai ma tui mai pea le mulipapaga se i aulia foi lena tausaga ae 
mau mai pea le toovae. 
  Faafetai i lau Afioga i le Fofoga Fetalai mo le avanoa ua tuuina mai. Ia 
manuia le Fono. 
 
  FOFOGA FETALAI:  Malo faafetai saunoa i le sui usufono mo 
Vaisigano Nu. 1 faafetai i lou sao taua i le tatou Tulafono Tau Faaofi o le 
Tala Faatatau o Tupe (Nu. 1) 2013/2014. O lo o ua avanoa foi le Maota 
mo se tasi o sui usufono e fia saunoa o lo o lava pea le taimi ua toe tasi le 
itula atoa. 
  Tulai mai le sui usufono mo Aleipata Itupa i Luga. 
 
  Tofa FAGAAIVALU KENRICK SAMU (Aleipata Itupa i Luga):  
Faafetai atu i lau Afioga i le Fofoga Fetalai e tusa ai ma le avanoa mo 
lenei sui usufono mo Aleipata Itupa i Luga, sei taumafai atu ai foi se sao 
puupuu e tusa ai o lenei Tala Faatatau Faaopoopo o Tupe (Nu. 1) 
2013/2014. 
  A o le i fai atua se sao e muamua lava ona ou faatalofa atu i le paia o 
Tiafau nei o le Malae o le Faautugatagi a le atunuu. Afio lau Afioga i le 
Palemia, Afioga i le Sui Palemia aemaise o Afioga i Minisita o le 
Kapeneta. 
  E faatalofa atu foi i lea itu o le Maota i le afio o lau Afioga i le Taitai o le 
Itu Agai aemaise o sui usufono mamalu o le Fonousu a le atunuu. E 
faatalofa atu foi i tupu ma tamalii i Ofisa Sili o Pulega ma 
Faalapotopotoga a le Malo, o e o lo o vae ma lima i le fitaituga aua foi le 
tautuaina o le tatou Atunuu e ala i Matagaluega eseese a le Malo.  
  E avea foi lenei avanoa e faatalofa atu ai i si ou itumalo o Aleipata Itupa 
i Luga mai Ulutogia ma Vailoa aemaise lou nuu pele o Lalomanu.  

E faatalofa atu foi i le Toeaina Faatonu aemaise o Faafeagaiga o lo o 
nonomanu i le ao ma le po aua se manuia o le itumalo aemaise o Samoa 
mai le tatou Tama o i le lagi.  
  O lenei itula, e muamua ona momoli le faafetai i lau Afioga i le Minisita 
o Tupe, aemaise foi o le Ofisa Sili o Pulega ma le mamalu o le Pulega ae 
le gata i lea o Matagaluega aoao eseese o e sa togimaa i lenei Tala 
Faatatau Faaopoopo o le Tupe, aua e talitonu o le Tala Faatatau 
Faaopoopo o le Tupe aua le faaauauina pea o galuega lelei i totonu o 
Matagaluega, aemaise o Faalapotopotoga a le tatou Malo. Ma e leai foi se 
tala tele a lenei itumalo, na pau lava le agaga o le agaga faafetai. Ae o le a 
le aofia lava matagi i liu i le Aiga Minisita, o le tele lava foi o a outou 
Afioga, o lena ua taatia atu nisi o talosaga a lenei itumalo, i nisi foi o mea 
e fia faaleleia, ae pei na o nai Minisita ia o le a pai atu i ai se leo i lenei 
vaega o le afiafi. 
  Lau Afioga i le Minisita mo Galuega, Felauaiga ma Atinae Eseese, e 
momoli tele atu le faamalo, aua e talitonu e le faigofie lau faasoa i lenei 
vaitau o le soifua ma le ola. Ae na ona tatalo atu lava ma le agaga 
faaaloalo, pei lava ona saunoa le Afioga i le Tuiatua Faanofonofo le sui 
usufono mo Aleipata Itupa i Lalo ma taua lava le vai lea i Tiavea, ma e 
talitonu foi, e tatau lava ona afea i se faamatalaga a lenei itumalo. E ui 
lava ina ua aveesea le soifua ma le ola o nisi foi o tamalii ma alo ma 
fanau i lenei faalavelave, ae tatalo atu pea ma le agaga faaaloalo, sei 
silasila totoa i se faiga ina ia lelei ai le auala laupapa lea, aua o lea lava 
ua maitauina, soo se timuga lava ma lologa, o le a faapena lava ona aafia 
ma faaleagaina ai le auala laupapa lea i Tiavea. 
  Ona ou oo mai lea i si o matou itumalo, pei lava ona taatia atu nisi o 
talosaga, na ona …. e pei foi o le upu, e logo lava le tuli o le tata, e tupu 
foi le faatuatua o le taulogologo. Na ona matou tatalo atu ma le agaga 
faaaloalo, o matou auala galue, e pei lava o le tele o itumalo ua agai lava i 
uta i le maupuepue. Ae pei lava o le maitau i ai i le vaitau lenei, na o e 
lava o lo o i ai auala ia na fai i le taimi o le Tsunami o lo o faapena ona 
faigofie ona galueaiina ma nonofo i uta i le maupuepue. A o nisi vaega o 
nuu taitasi, o loo faapena lava ona moomia ni auala.  
  O lou nuu i Lalomanu, o lo o i ai le auala lea e alu i tai i se tasi o pitonuu 
o le matou nuu i Matautunaaai, o le auala lea o le auala lava a le tatou 
Malo. O le taimi nei, ua matua tele lava ina tau le sao taavale ona ua leva 
e le i toe faaleleia le auala lea. Ae o le tatalo lava a lenei usugafono, se i 
silasila ane ma tagai ane i lea vaega.  
  Ia, ona ou oo mai lea i le Pulega o le Suavai, faafetai mo le auaunaga e le 
faigofie lava la outou galuega, a o le tatalo, o le matou tanevai i 
Lalomanu lena foi sa taua muamua, sei silasila ane lau Afioga i se taimi e 
ono sui ai le tanevai o lo o i ai i le taimi lenei mo le taumafai lava e 
faasaoina le suavai.  

O le tele o taimi e maitauina e tumu le tane ona pupuna lea i lalo le vai, 
ae pei e lelei pe a lelei se tanevai e faapena ona faasoasoa lelei ai le suavai 
i si o matou itumalo, ona o le toatele o matou ua agai i uta i le 
maupuepue ua faigata foi ona alu i ai ma ae i ai le vai i le pamuvai i le 
taimi nei. E pei o le ala lea e tatalo atu ai i lau Afioga.  
  Ia, ona ou oo mai lea i le Minisita mo Leoleo ma Falepuipui, e momoli 
tele atu le faafetai a lenei itumalo e tusa ai foi ma le auaunaga i taimi o 
aso fiafia aua lava le saogalemu o lea foi tafa o le atunuu. E ui lava ina 
toe faaletonu ona o le faalavelave, ae momoe lava ma manu ae atiae e 
mala. Ia o le agaga fiafia, e momoli tele atu le agaga faafetai. Na pau o 
lea lau Afioga i le Minisita, e pei lava ona tata logo atu pea, sei silasila 
ane i le fale o malu o le Malo i si o matou nuu ma le la tafa o le itumalo, e 
faaletonu pea le fale o leoleo. O le tele lava o taimi, o le a lava le ituaiga 
timu e timu ai, e alu ai le vai i totonu ona e le o se fale fou, o le fale sa 
nonofo ai teine fomai i aso ia, o lea ua faaaoga e le malu o le Malo. Ia, na 
o se toe faamanatu lea i lau Afioga. 
  Ona ou oo mai ai lea i le Minisita mo Fesootaiga ma Faamatalaga 
Tekonolosi, e sao lava lau Afioga ae fia faafofoga pea lo matou itumalo, e 
pei lava o le Televise. O le Televise lava e naunau i ai toeaiina ma matou i 
tua, e fia maua lava, o lea ua savali i le 10 tausaga e le o toe ola lava le 
TV1. Ae silasila ane lau Afioga i le Faalapotopotoga lea, poo le a se auala 
e mafai ai ona gagau mai latou e faatino le auaunaga i le atunuu ina ia 
faamalieina vaega uma o Samoa aemaise foi si o matou itumalo. 
  Lau Afioga i le Minisita mo Faatoaga ma Faigafaiva, o lena ua faafetai 
pei lava ona e saunoa i le taimi ua sola, o lea ua i ai se kamupani fai taro 
chips, atonu o le a auina atu ai talo a lenei itumalo, aua e le natia lava ua 
matua pala lava le talo, e fai o le leai o ni maketi i fafo e ave i ai le talo, ae 
ua tele le talo. Sa uunaia malosi foi lenei itumalo e o e fai le faatoaga, ae 
peitai ane, ua lelei foi faatoaga ae ua faaletonu le auina atu i fafo mo le 
faatauina. 
 
  FOFOGA FETALAI:  Malie le sui usufono o lo o saunoa, sei tuu atu le 
avanoa mo le faamalamalamaga a le Afioga i le Minisita mo Faatoaga ma 
Faigafaiva. 
 
  Afioga Hon Le Mamea Ropati:  E faamalulu atu i le sui usufono, 
faamalo lava faafetai foi i le lagolago mai i le taumafaiga a le 
Matagaluega nei. Sa alu atu lau asiasiga i le Aso Gafua o le vaiaso lea na 
tea nei, e lavea atu ai le tou nuu i uta ma Lepa, faasolo mai i Falealili sau 
ai i Siumu ma toe foi mai ai i Apia. O le popolega lea ua ou vaai i ai ia 
outou i Lalomanu lavea ai ma Saleapaga, ua ou vaai o la e ua toe oso ai le 
lega. O le mea lena o lea ua tau popole ai, o lea foi ua tau agai i ai le 
Matagaluega, e toe taumafai poo le a se auala, ua tetele lava le lega i tua i 
ina ia outou, aemaise Saleapaga.  

O le vaega foi lea a outou sa lavea i le Tsunami, o la e ua i uta uma i le 
auala foi lea i uta, ua ou tau atu i ai ua malosi lava le lega i ina, pe sao au 
i lau vaai i ai. Ae sao foi oe, o le matua tele lava o maumaga la e i ai i tua i 
ina. O le tasi la lena aoga o le o i uta e tele ai maumaga e maua ai le taimi 
e faaaoga, i lo le nonofo i tai ma pele ai i tai, ae o la e ua o i uta, ua 
manaia ua tele lava le maumaga. Ae sao la oe ua tele lava le talo lena ua i 
ai i ina, o le tou itumalo le isi itumalo ua molimauina ua tele le talo, o lea 
foi la e lau mai lava i le maketi. Ia, lafo maia lou fanoga, ae o le tulaga 
lena, o lea foi sei taumafai atu i ai le Matagaluega, sei vaavaai ne i te i ua 
toe afaina tele foi le tatou atunuu i se taimi o i luma. Faafetai. 
 
  FOFOGA FETALAI:  Malo. Faafetai fesoasoani mai i lau Afioga i le 
Minisita mo Faatoaga ma Faigafaiva. Ia tulai mai le sui usufono e 
faaauau le saunoaga. 
 
  Tofa FAGAAIVALU KENRICK SAMU:  Faafetai atu i lau Afioga i le 
Minisita. E ma te faitau eseese ma le Afioga i le Minisita i le mau lea e 
faapea o le lega. Ia maitaulia foi le talo a matua tele, ua amata ona pula 
le lau, e tau mai ai la i i, ua tele le talo matua i Aleipata Itupa i Luga. E 
pei o le ala lea. 
  Ona ou oo mai ai lea i le itu tau i lafumanu, o le faafesili lava a lenei 
itumalo, poo le a se tulaga o i ai le tulaga o lafumanu... 
 
  FOFOGA FETALAI:  Malie le sui usufono, sei toe tuu atu le avanoa i le 
faamalamalamaga a le Afioga i le Minisita mo Faatoaga ma Faigafaiva. 
 
  Afioga Hon Le Mamea Ropati:  Lau Afioga i le Fofoga Fetalai, o le mea 
lea o le maumaga, e le tai pei o le vaaiga o taavale. E ese lava le vaaiga o 
taavale foi nei ua matutua, a o le maumaga, e iloagofie lava le talo o la e 
ua lavea i le lega, aua e le faapea e tasi pe lua se pupu talo. A e tagai i ai e 
oo lava i talo laiti la e sasama uma lau. Afai e te le talitonu mai, ou te le 
iloa pe e te alu soo i tua pe i ai foi sou maumaga, ona ta o lea sei faasino 
atu le mea e tau o le lega. A o le tulaga lena, o le mea moni lea ou te fai 
atu ai o le lega e le o ni talo matutua, leaga o la e foi e i ai ma talo laiti la e 
ua tele ina samasama. Ae ui i lea, faamalo faafetai le lagolago mai. 
 
  FOFOGA FETALAI:  Le sui usufono mo Aleipata Itupa i Luga, ou te 
iloa e le tau faia se faafinauga, o le ala lena o le asiasi atu o le Afioga i le 
Minisita o le alofa i le itumalo, ae o le a taatia le mataupu lea, a oo i le 
weekend ona e toe susu lea i tua, ona e toe lipoti mai lea i le tatou Fono i 
le Aso Gafua, ae see ese i le isi mataupu lea o lea ua manino mea tau talo. 
 
  Tofa FAGAAIVALU KENRICK SAMU:  Ia, e faimea faalogo lava i lau 
Afioga i le Fofoga Fetalai. O le a ou see ese mai i tulaga tau faatoaga. Lau 
Afioga i le Minisita, o le a se tulaga o i ai a tatou lafumanu.  

O le faafesili lava a lenei itumalo, poo lelei le faitauina o a tatou 
manupapalagi, aua o le tulaga lea e i ai, e o atu matou aumai mea foi ia o 
invoice i le Matagaluega e totogi ai a matou manupapalagi. Ia, e fua lava 
la le totogi o manupapalagi i le mamafa. O la e foi la e faanumera mai 
lava manupapalagi e fua agai i ai le tau ma le mamafa. Peitai ane, ona 
totogi lea o manupapalagi, ae oo atu i tua, e ese la manupapalagi e avatu. 
O le ala lea o lea ta te fesili atu ai, poo lelei le monitor ina o tatou 
faatoaga ia lafumanu, aua a totogi mai e lima povi fafine vaeatu le Maota 
lenei, ae oo atu i tua, ua lima povi poa. E pei o le ala lea e faafesili atu ai i 
lau Afioga. A o tulaga lava i lau Afioga i le Minisita, faafetai lava mo... 
 
  FOFOGA FETALAI:  Ia, malie lau Afioga i le sui usufono mamalu, sei 
avatu le avanoa i le Minisita ona o lea ua tuuaia le Matagaluega e 
feeseeseai le mea na totogi ma le... 
 
  Afioga Hon Le Mamea Ropati:  Lau Afioga i le Fofoga Fetalai, o le mea 
lea e saunoa i ai le sui usufono, ua ou matua ofo faaleaga. Afai o la e tusi i 
le pepa le povi fafine, ae avatu poa. E faapefea la ona liu poa povi fafine? 
O lona uiga e pei e tau mai i i e te le o malamalama pe o se poa po o se 
fafine le povi lea e avatu. Ae ui i lea, lafo maia sei ou talatalanoa i le 
vaega lea e vaaia manu poo le a le mea na tupu, a o le mea sili, e lima 
povi ia na e saunoa i ai, e lima povi poa? 
 
  Tofa FAGAAIVALU KENRICK SAMU:  O lea lava lau Afioga. E 
aumai le invoice e tasi le povi poa (pulu) ae fa povi fafine, ona totogi lea o 
povi ia, ae vili mai le matou aiga, e oo atu manupapalagi i tua, ua tolu 
povi poa ae lua povi fafine. A o lea faatoa tau amata le faatoaga sei tau 
sailiili ai foi le lumanai ia o aiga. 
 
  FOFOGA FETALAI:  Malie le sui usufono, sei toe tali atu le Minisita. 
 
  Afioga Hon Le Mamea Ropati:  Ua lelei, o le a ou toe tali atu ia oe poo 
taeao i le mea lea, ae faafetai lava. O ai la le suafa la e i luga o le lisiti? O 
lou suafa poo se isi tagata? 
 
  Tofa FAGAAIVALU KENRICK SAMU:  Lau Afioga o lea lava, o ita 
nei.  
 
  Afioga Hon Le Mamea Ropati:  Ia, o le a ou fesili la i luga i le Ofisa po o 
ai ita nei la e i luga i le Ofisa ona ou tali atu lea taeao.  
 
  FOFOGA FETALAI:  Malo. Ua malamalama lea mataupu le sui 
usufono mo Aleipata Itupa i Luga? 

  Tofa FAGAAIVALU KENRICK SAMU:  Ia, ona ou oo mai lea i le 
Minisita mo Aoga, Taaloga ma Aganuu.  
  E faamauina lava le faafetai a lenei itumalo i lau Afioga i le Minisita 
aemaise foi o le Ofisa Sili o Pulega ma le mamalu o le Matagaluega, ua 
maitauina le tele o fesuiaiga ma le faaauauina o galuega i lenei vaitau. E 
talitonu o suiga fou ia mo le agai i luga o aoaoga i totonu o si o tatou 
atunuu. Faafetai foi o lea ua i ai le tulaga o le siitaga o totogi o faiaoga, 
faamalo lava. E ui lava ina itiiti, a o le mea taua lava, o la e ua tali le 
manao foi o i latou i le taumafai mai pea i le tele o taimi. A o se tatalo a 
lenei itumalo, aua pei lava o le mataupu lea o le faa-Saienisi, o lea e pei e 
tau faalelava ai nisi o faiaoga tomai i le tatou atunuu, ae o le tatalo a lenei 
itumalo pe le ogatasi ona fai se faiga paaga a le ofisa o aoga ma le 
faalapotopotoga lea lea o le SROS. Aua i lau maitau i ai e tele lava foi ia 
nisi foi o alo ma fanau a le tatou atunuu o lo o faapena ona faigaluega i le 
SROS atonu foi e maua ai se fesoasoani mo le tatou Matagaluega, ae 
momoli tele atu le agaga faafetai, ona faamuliai lea o se  manatu o lenei 
itumalo i lau Afioga i le Minisita mo Punaoa Faanatura ma le 
Siosiomaga, ia e momoli tele atu le agaga faafetai o lou nei sui usufono, 
faamalo le faatoatoa, e ui lava foi ina tele talosaga ae aumai lava e le 
Atua le taimi ma le laolao e faataunuu ai ia fuafuaga. Pau o lea e avatu ai 
le faafetai tele a lenei itumalo i se tasi foi o tamalii sa tua i ai le tofa a lau 
Afioga aemaise o le tatou itumalo sa avea ma faauluuluga ua fai i lagi le 
folauga i lena tausaga na sei mavae atu, tau ina alofagia e le Atua, e ui 
ina maimau lenei toa e ala i le poto salalau ia atonu e i ai se isi tagata 
agavaa e faapena ona sui tulaga ia te ia.  
  O lau talosaga mulimuli i lau Afioga o le tulaga lea i le matou lapisi, sa 
agai foi nisi o le tatou ofisa ma fuafua le tulaga o le lapisi, aua e le o po 
lava malae i le tulaga ua i ai le atinae o le tulisi i lea foi tafa o le atunuu 
ua fai lava sina malosi, ae pei o nai tulaga na  ua pei ua fai o le tuai atu o 
loli lapisi ae ua tele ina fola solo le lapisi  i le auala, o le tatalo lea a lenei 
itumalo sei alofagia le vaega lea, ona faauma atu ai lea o se manatu o 
lenei toeaina, ia alofagia e le Atua lau Afioga i le Fofoga Fetalai aua o lau 
Afioga e te faatonufolauina le Maota o Samoa, alofagia foi le Taitai o le 
Malo ma le aiga Kapeneta aemaise foi le Taitai o le Itu Agai ma sui 
usufono mamalu o le Fonousu a le atunuu. Ia soifua ma ia manuia. 
 
  FOFOGA FETALAI:  Faafetai saunoa i le sui usufono mamalu mo 
Aleipata Itupa i Luga. E manatu ua matagofie nisi o mataupu fou ua 
tuuina mai aua le fesoasoani i le fautuaina ma le talanoaina o le tatou 
Tala i le Tupe. O le a lafo atu i se isi sui usufono mamalu o lo o lava pea 
le tatou taimi mo se isi sui usufono e fia saunoa.  
  O le a tuu atu le avanoa i se tasi o sui usufono mo VaisiganoNu. 2, ona 
sosoo ai lea ma se tasi o sui usufono mo Aana Alofi Nu. 1. 

  Tofa MOTUOPUAA UIFAGASA AISOLI VAAI:  Faafetai i lau Afioga 
i le Fofoga Fetalai mo le avanoa, e momoli atu le faafetai ina ua alofagia 
foi e le Atua le tatou faigamalaga i lena tausaga o lea ua tatou aulia mai 
lenei tausaga i Lona alofa ma Lona agalelei, o lo o maualuga pea le aoina 
o le masina i le Afioga i le Fofoga Fetalai faapea le Matagaluega o le 
Ofisa o le Fono, tainane foi le Taitai o le atunuu, Taitai o le Itu Agai ma 
le mamalu o le Palemene i lenei aso, malo le lagi e mama ma le soifua 
maua. E faatalofa atu foi i si ou itumalo e ui ina le lagona mai se 
faamatalaga ona e le oo atu le leitio ia te outou ao le mea sili, o lena e 
maua e outou le soifua maloloina maua le ola ma le malosi.  
  Lau Afioga i le Fofoga Fetalai sa ou alu atu ou  te fai tausaga fou i le 
matou nuu, le tausaga fou lenei ma talatalanoa ma nai toeaiina o mai foi 
lea ma fesilisili mai po o a mea o lo o tutupu mai i le Palemene po o afea e 
toe ae ai le Palemene, ou fai atu o le aso, fai mai; o le a la se mea o 
talanoaina e le Palemene? Ou fai atu o le Tala o le Tupe. O, o tele lava ni 
tupe a le tatou Malo? Ou fai atu e tele. Ae o le a la le mea ua tuai ai ona 
fai ni tatou auala galue? Ia lau Afioga i le Minisita mo Galuega, 
Felauaiga ma Atinae Eseese,  o le iva(9) nei o tausaga o ou tulai atu lava i 
auala galue nei o si o matou nuu pe a tusa ai ma lou finagalo, auala nei e 
ui atu i talaane o le malumalu Katoliko e ui ai i  le faleaoga o le nuu, ia 
faapea le vai lea e tausasami ai le tele o le matou itumalo ia ma oo atu 
lava i uta i ina i maumaga foi ma faatoaga a nai aiga o lea itu o le matou 
nuu ma le itumalo. E toe talosaga atu ai i le ava ma le faaaloalo i lau 
Afioga pe a tau ane ai sou manatu i lenei tausaga ia tuu atu i ou tafatafa 
ma le faaaloalo. Ona o le Tala o le Tupe i lenei tausaga, o le mini budget 
po o le supplementary ia e puupuu foi se manatu pei o manatu taua ia fai 
mai toeaiina a ou sau faaleo, o auala galue.  
  Faafetai lau Afioga i le Minisita mo le Soifua Maloloina, o lea ua avatu 
o lea o le a toe fai le falemai fou o le itumalo i eleele ia ua uma ona 
fuafuaina, faafetai i lau Afioga pei o lenei aso ua ou tuai mai e lua itula o 
fai le feutagaina ma le ofisa o Soifua Maloloina, e ui lava ina laitiiti le tau 
ua tuuina mai mo lenei fanua tele ae e le afaina, e pau mai lava i le lagi le 
taui o nei mea, lau Afioga i le Minisita mo le Soifua Maloloina faafetai 
tele.  
  Lau Afioga i le Minisita mo Aoga, Taaloga ma Aganuu, ia o lea ua see 
atu le falemai i le mea e tatau ona i ai o le ogatotonu tonu o le matou 
itumalo, ia o lo o tele foi le fanua, ia fuafua ane i se taimi oi luma, pe e le 
tatau ona avatu i ai ma le aoga faaitumalo ua mamao tele le nuu o le alii 
lea o Tufuga lea e toso mai ai le matou aoga secondary school, pau na o 
manatu fai mai toeaiina a ou sau faaleo. 
  Ua uma foi se lauga a Vaisigano Nu 2, manuia le tatou Fono lau Afioga i 
le Fofoga Fetalai, manuia le Palemene o Samoa ae ou ola i le alofa o le 
Atua. 
 
  FOFOGA FETALAI:  Faafetai saunoa. 

  Afioga Tufuga Gafoaleata Faitua:  Lau Afioga i le Fofoga Fetalai o se 
mea e fia faamalamalama. 
 
  FOFOGA FETALAI:  Ia sei tulai mai le sui usufono mamalu mo 
Vaisigano Nu.1 leaga o lea sa taua lou itumalo. 
 
  Afioga Tufuga Gafoaleata Faitua:  Lau Afioga ona o lea sa taua lenei 
itumalo i le saunoaga a le sui usufono mamalu i le faleaoga o le itumalo. 
Ia maitaulia foi lau Afioga i le Fofoga Fetalai, sa tu muamua le faleaoga o 
le itumalo i le nuu lea. E ui lava la o Fagasa, a o le pitonuu lava o Sataua, 
sa le malu ai, ona o atu lea o le Matua tuu mai i i i le mea o lo o i ai nei, o 
lea o lo o malu lelei ai le aoga faaitumalo.  E pei o se faamalamalamaga 
lea i lau Afioga. 
 
  Tofa MOTUOPUAA UIFAGASA AISOLI VAAI:  Lau Afioga i le 
Fofoga Fetalai, leai leaga o la e faalogologo mai le itumalo. Ou te matea e 
le iloa e le sui usufono mo Vaisigano Nu.1 le mea o la e sa tu ai le matou 
faleaoga faaitumalo. O le faleaoga faaitumalo, na alu atu le afa tele foi 
lele o Valelia ma Ofa talepe i lalo, ua le iloa poo fea a ave i ai, aumai loa i 
Asau aua o la e malu le itu i uta. O le soso atu lea leaga o lea e 
faalogologo mai si ou nuu. Faafetai. 
 
  FOFOGA FETALAI:  O le a le faia se faafinauga i le lua fale Vaisigano, 
ae o le a lafo atu pea i le Afioga i le Minisita le faautautaga poo fea e 
sagatonu i ai. E silafia foi e le taugofie lenei mea o le fesiitaiga o faleaoga, 
ae o le a tuu pea i le Matagaluega o fea le mea e agatonu i ai ma fetaui 
ma a tatou tupe maua, ona faapena lea ona faatino. 
  O le a avatu le avanoa pe a maea le Afioga i se tasi o sui usufono mo 
Aana Alofi Nu.1, Afioga Hon Leaupepe Toleafoa Apulu Faafisi ona tuu 
atu lea o le avanoa mo Alataua Sisifo. Tulai mai le sui usufono mo Aana 
Alofi Nu.1. 
 
  Afioga Hon LEAUPEPE TOLEAFOA APULU FAAFISI (Aana Alofi 
Nu.1):  Malo faafetai. Ou te molimau atu e sao le saunoaga a le sui 
usufono mo Vaisigano Nu.2 ona o matou uma e omai mai le motu lea i le 
itumalo lea. E ui i lea, avea ia lenei avanoa e momoli atu ai le faamalo ma 
le agaga faafetai. O le faafofoga tapuai mai a lou itumalo ia Fasitoouta 
ma Faleasiu, o le paia lava lea aua le Aiga Satuala o Aiono ma Leaupepe, 
o Sua foi ma Toleafoa ma le Taauso, le mamalu i le Falefitu ma le Tuua 
ma le Matua ia Tauauvea, e faapea foi lea itu o le ta itumalo aua le paia i 
Aiga e Tolu e faapea foi le Faletolu ma Fuaifale. Susu foi le Susuga i le 
Toeaina Faatonu faapea foi le mamalu o le Aufaigaluega, lau Susuga Uta 
Muaulu o le Failautusi o le Pulega, malo faafetai. Ia tapuai maia ma le 
manuia. 

  Ae ua ou tulai atu ma le agaga faaaloalo e faailoa ma faamauina le 
matua lagolagoina e lenei sui usufono o le Tala Faatatau Faaopoopo o le 
Tupe, i nisi o nai seleni iti o faapena ona faagasolo ai galuega faaauau a 
le tatou Malo. E momoli foi le faamalo ma le faafetai tele i le Faigamalo i 
lau Afioga i le Palemia e faapea foi le Kapeneta i Minisita uma o le 
Kapeneta faapea Matagaluega ma Faalapotopotoga ona o le faatinoga o 
le atiaeina o le atunuu. O fuafuaga alualumamao a le Malo, o lea ua tali 
mai le Atua. O le vaaiga lava e faigofie ona vaai ai i le siitia o le tulaga o 
le tamaoaiga ua i ai le atunuu, e faigofie lava le vaai. O isi aiga ua taitolu 
taifa taavale a o le meamata latou ua fola i le auala, ua ai e pea ulu ma 
esi. O le vaaiga faigofie lena e maitauina ai le tulai mai o Samoa i se 
tulaga manuia e le pei o le tele o nisi atunuu o lo outou silasila ma tatou 
matamata ma maimoa i ai ia i latou o loo fia taumamafa ma matelaina. E 
momoli atu ai le faafetai ona ua tali le Atua i fuafuaga alualumamao a le 
Malo i Matagaluega uma ma Faalapotopotoga e pei foi ona saunoa le 
Afioga i le Minisita mo le Soifua Maloloina e momoli atu le faafetai. E le 
uma lou fia faalogologo, ua uma lau saunoaga puupuu lea sa fai nei, ae le 
uma lou fia faalogologo, ona talu ai, o le auaunaga la e faatino nei i 
falemai i tua. O Leulumoega lava latou, se leai, e te usu i ai i le taeao e te 
maua atu le fomai pe fai lou oloa ma vaai… e faapena. O le suiga ua i ai, 
e le tau laei atu i tei ua e faapea ua ou nofo lava au ma faafulu le taua 
itumalo, ae to lou pulou i lau Afioga. Aua e te amanaia le pola motu i tua 
e pei ona faaali atu nisi o latou faitioga i le Matagaluega, o lena e lelei le 
taua Matagaluega e pei ona e tulai mai ai. 
  I le Matagaluega mo Aoga, Taaloga ma Aganuu, malo faafetai i le suiga 
ua i ai. E leai lava se upu e fai i tupe e fai ai ai o le taulafoga, a o le 
faamalo ma le agaga faafetai i Matagaluega uma, o le Matagaluega o 
Leoleo, o le Matagaluega o Faatoaga. E maoae le mea ua i ai le 
Matagaluega o Faatoaga i lenei vaitaimi i le tali mai o le talo. E itiiti mea 
na ala ai ona ou fia tulai atu e faaali se manatu, ona o le gagana faapea o 
le maketi. Ou te le iloa po o a faiga faavae ua i ai se fuafuaga a lau Afioga 
i le Minisita ma le Malo, a o le maketi, o le talo, e fai o le talo, a o le fai, o 
le ufi. Na tatou taua Fiti. O Niu Sila, o faleoloa ma pisinisi la e i ai o 
pisinisi a tagata Fiti, Initia mai Fiti. O lena lava e toe faatau e latou ma 
promote e latou le talo Fiti ma mea uma lava e avatu i Fiti. Ua ou 
manatu foi lenei o lenei lava e fai le tatou tauvaga faafaipisinisi i Samoa 
pe afai e tusa ai, aua o lou lava lea manatu faa-sui usufono. Pe mata e le 
mafai ona faatosina, poo ni faipisinisi Samoa poo ni fanau a le atunuu o 
loo mafai ona latou faatinoina pisinisi i Niu Sila, aemaise lava Niu Sila. 
Tatou amata i Niu Sila, e mafai lava ona faatau le tatou talo, aua poo le a 
le lau o le tatou talo e lelei atu i lo le talo a Fiti, e muamua lava faatau e 
Initia le talo a Fiti. Aua foi e ave le latou faamuamua o le isi foi Initia lea 
e i Fiti o lea foi e fai le maumaga i Fiti? Ia, na o sina ata faatupu manatu.  

O lea foi ua toatele foi le aufaipisinisi maoae e pei o Pat Ah Him, o le au 
Ah Liki, o Frankie, poo nisi lava foi oi fafo ma le toe tau… ioe, fai e latou 
ae lau atu i ai le tatou talo ma le fai, ona faatau lava lea e latou a tatou 
meatotino instead o le tatou ui i Initia ma isi tagata faipisinisi, e muamua 
lava ona faatau le latou talo mai Fiti. Aua foi o tagata Fiti, o Initia Fiti. O 
lou lena talitonuga, ae tuu atu i tafatafafuga, ua tatou talanoa soo i lenei 
mea o le maketi, ae na pau na o motuga manatu e avatu e lagolago ai.  
  O lo o faapea mai le Tala Faatatau Faaopoopo o le Tupe… Faafetai atu 
i lau Afioga… 
 
  FOFOGA FETALAI:  Malie lau Afioga i le sui usufono o lo o saunoa, 
sei avatu le avanoa i le Afioga i le Minisita mo Faatoaga ma Faigafaiva. 
 
  Afioga Hon Le Mamea Ropati:  Malo lava i le Afioga i le sui usufono o 
lo o saunoa, tasi lea Tama o lo o lagolago malosi i le tulaga o tatou 
faatoaga. Faamalo saunoa. E ese le manaia o lau saunoaga lena e te 
saunoa ai, e sao lelei oe i mea ia o talo ia e avatu i Fiti, aua o le tulaga 
tonu lava lena, sa alu foi le matou malaga vaavaai i ai i o, o le tele lava o 
le aufaipisinisi lea e lau atua mea ia o le au Fiti, o Fiti foi ia na sosola i 
Niu Sila ina ua fai le tu a Fiti o fai ai a latou pisinisi, a o la e galulue lava 
aua o la e i ai o latou aiga i Fiti. 
  O le mea lea pei ona ou taua muamua lea e faigata ai tatou, o le mea 
muamua lava o le tatou faamai lea sa i ai, aua e vaai muamua lava 
atunuu ia o Niu Sila ma Fiti. E le afaina tele Amerika, a o Niu Sila lava 
ma Fiti ma Ausetalia lea e vaai lava i le tulaga lea o le tatou talo, sina 
tamai mea lava e maua ai se talo e tasi, ia, fumigate atoa le container. A 
fumigate le container, o lona uiga, ua alu i lalo le self life o le tatou talo. 
O le mea la lea e tupu nei i le tatou talo pe a lavea i le tulaga lea, e le umi 
ona i luga o le fata ae aliali mai ua pala le talo. O la e foi e i ai le talosaga, 
o lea sa sau le malaga a le Quarantine a Niu Sila i le faaiuga o le tausaga 
lea na tea nei, pe le mafai ona kilia atu muamua i inei tatou pusatalo, na 
ona alu atu lava i o alu loa i fafo. Ia o mea la na o lea e taumafai lava e oo 
mai i le taimi lenei.  
  Ma le isi mea, o le pack ina o tatou talo i inei. Ia, o le tulaga lea e i ai, o 
lea ua fai e le matou Matagaluega, o le auaunaga lena o lea ua fai nei, e 
lau mai e faasalalau i fafo e le Matagaluega, omai le aufai talo ona fufulu 
uma lea vaeane lava le paia o le Maota, e le Matagaluega ma tuu i taga 
ma taumafai foi lea e ave ma containers i fafo. E le tasi se mea lea e 
faafaigata ai le tatou talo, a o lo o taumafai lava le Matagaluega. E 
manaia foi lena saunoaga ua e oo i ai, atonu o se mea foi lea e faatupu 
manatu foi i le Matagaluega i nai a tatou faipisinisi la e i fafo. O la e ua i 
ai faipisinisi Samoa la e ua i Ausetalia ua matou feiloai nei, ona o le 
naunau lava ma le manao o nai o tatou tagata i le tatou talo. 

O lea foi ua saunoa le Afioga i le Palemia i le tulaga lea sa saunoa ai foi, 
aua sa ou i ai foi i o i le faamanatuina o le 50 o le taunuu atu o le tatou 
Ekalesia i Niu Sila sa saunoa ai le Palemia i faifeau ma tagata Samoa ina 
ia sau lo latou agaga faa-Samoa e fai ai le tatou talo lea e lau atu le talo o 
lea ua tele. Ae na pau foi lava o nai o tatou tagata e i ai lava isi o la e 
manatu mai, a o la e ua masani foi lava isi i talo ia a Fiti. A o se galuega 
tele lava lea e taumafai i ai le Matagaluega e toe liliu atoa le mea lea sa 
masani ona sau ai, aua o lea ua mautu le tatou talo. O le taimi lenei, poo 
le a le tele o le maketi i o, ua mafai ona sustain e tatou. Ua tele le talo lea 
ua i ai, a o le mea aupito sili lava ona taua, e sili atu ia te au le faapea mai 
o sui usufono, se ua pala ua tele le talo, i lo le faapea mai, se ua oge se le 
matou nuu ua leai ni meaai. O lea e le o nofoai le tatou Matagaluega. 
Faafetai fesoasoani mai. 
 
  FOFOGA FETALAI:  Malo faafetai. Tulai mai le sui usufono mamalu e 
faaauau le saunoaga. 
 
  Afioga Hon LEAUPEPE TOLEAFOA APULU FAAFISI:  Malo 
faafetai. E le au ese le lagona, ae momoli atu le faafetai i lau Afioga i le 
Minisita mo Faatoaga. E i ai le upu foi lea e lui ai le agaga tauivi, o le 
mea e i ai le loto e i ai le auala e fai ai. Ma e leai se mea faigata i le Alii, o 
tatou o le atunuu e puipui e le Atua. Ae manatu i le itu lea e faamamafa i 
ai se lagona ona leaga masalo poo le 70% poo le 65% o le atunuu o latou 
e faalagolago mea tau tupe i fua o faaeleeleaga. E pei o itu na e 
faalagolago i ai pili aoga ma mea faapena, aemaise foi o taulaga e tautua 
ai le Ekalesia ma faalavelave fai o aiga. E pei e manatu i le itu lea, ma i 
lou lea talitonuga, vagana lava o i ai se pisinisi Samoa lava ia, se tama 
Samoa, tagata Samoa latou te faatauina a tatou mea na i Niu Sila, 
Ausetalia, Hawaii, i lo le tatou faalagolago, leaga i o atu foi nisi, e pei o le 
mea leaga lea na tupu nei i le tatou ava. O ai na iloa po o bribe e nisi le 
tatou ava faapea mai e maua ai le faamai a o la e lelei le tatou ava, ona 
leaga o la e lelei le ava e sau mai isi atunuu. E tatou te le iloa le mea la e 
taaalo ai tama atamamai ma tama maumea la e i fafo. Ia lafo atu, na o se 
motuga manatu i lea itu. 
  O lo o faapea mai le Tala Faatatau Faaopoopo o le Tupe, e momoli atu 
le faamalo ma le agaga faafetai i lau Afioga i le Minisita o Tupe, malo 
faafetai. Ia leaga o oe o le Peresetene o le Ekalesia malosi. O lo o faapea 
mai e le o i ai se agaga o lau Afioga ma le Malo e faaopoopo ni lafoga e 
faatupe ai a tatou Tala Faatatau Faaopoopo o le Tupe lenei. Malo 
faafetai, o lo o soso ese le finagalo mai le itu lea. Ae na pau o le mea, na 
ona faamanatu atu, ia, o isi foi o le a se fua i o tatou eleele, ona e mafua 
ona ou talanoa atu, o le eleele lea e i gauta o Fasitoouta e tau o Tasala ma 
le eleele lea e i uta o Faleasiu e tau o le Sea. O nei eleele ua uma ona fua, 
ae i ai mea e lei mautu lelei, e lei faamatuuina atu, a o la e fuafua, o tupe 
a le Malo la e i ai, foi lea i lisi ma mea faapena.  

O le uiga o lena mea, faamatuu atu, aumai tupe, avatu atigifagu, aumai 
tupe, tulou le faafofoga a Samoa. E fia afe eleele tatou te sue tupe ai, a o 
la e taatitia... 
 
  FOFOGA FETALAI:  Malie lau Afioga i le sui usufono sei tuu atu le 
avanoa i le faamalamalamaga a le Afioga i le Minisita o Tupe. Tulai mai 
lau Afioga i le Minisita o Tupe. 
 
  Afioga Hon Faumuina Tiatia Faaolatane Liuga:  Faafetai i lau Afioga i 
le Fofoga Fetalai, faafetai foi i le Afioga i se tasi o sui usufono mo Aana 
Alofi Nu.1. O le tulaga lea o lena e te silafia, ua uma ona fai le faaiuga a 
le Kapeneta o fanua nei e i ai fanua ia na e saunoa i ai, e $100 i le eka le 
tausaga. O lona uiga o eleele lava i gauta o Faleasiu, e vaevae lava i nuu o 
tuamaota ma tualaoa i ai ia eleele, le 200+ eka lea e i gauta o Faleasiu. O 
le 800+ eka lea e i gauta o Fasitoouta, e vaevae foi i le tulaga pei ona i ai, 
ona faamatuu atu foi lea, ua uma ona fai i ai le faaiuga a le Kapeneta, e 
$100 i le eka i le tausaga. O lona uiga ua tatau loa... o lea sa ou siakia i le 
Faalapotopotoga o Eleele, ua uma ona fua Faleasiu, a o la e ua faagasolo 
le fuaina o Fasitoouta, ona faagasolo ai loa lea o le lisiina o fanua e fua i 
se faaiuga a alii ma faipule o afioaga e pei ona ou taua. Ma lou faaaloalo 
lava. 
 
  FOFOGA FETALAI:  Malo faafetai. Tulai mai lau Afioga i le sui 
usufono mamalu e faaauau le saunoaga. 
 
  Afioga Hon LEAUPEPE TOLEAFOA APULU FAAFISI:  Malo 
faafetai. Faafetai atu i lau Afioga i le Minisita o Tupe. E ioe i ai le taofi. 
Faafetai atu, ta te faamaualuga lava aua o Oe foi a e afio atu i Faleasiu, o 
Oe o Sauvao ma Fesolai, ioe. Ae pei ua na o se faamanatu, ona maumau 
ia tupe. Aua afai e 800 eka ae $100 i le eka, ia sei faitau ifo po ua fia? E a, 
e le mafai ona faatupe ai se isi mea o lenei Tala Faatatau Faaopoopo o le 
Tupe? Ioe, i lo le tatou toe mafaufau i se isi mea, ona e manaia le finagalo 
o le Malo lea e fai, aua le toe manatu i le faaopoopo o ni lafoga, a o lea 
lava e tele le mau mea e tufi mai ai a tatou seleni. A maitau la i le fia afe 
eka la e i le atunuu ae le o faamaopoopoina mai le tulaga faa-lisi, ia, o 
lona uiga e tele na tupe e sii ai totogi o le aufaigaluega a le Malo e 
fesoasoani i le lima vaivai ma le faasoa a le Malo.  
 
  FOFOGA FETALAI:  Malie le sui usufono o loo saunoa sei tulai atu le 
Afioga i le Palemia e faamalamalama le mataupu. 
 
  Susuga Hon Tuilaepa Fatialofa Lupesoliai Aiono Neioti Sailele 
Malielegaoi:  Lau Afioga i le Fofoga Fetalai, o mea faapea, e galulue 
faatasi ai le Matagaluega ma nuu, e mafai ona tele foi le galuega a le 
Matagaluega e fai ae faiaga foi nuu latou.  

A lea, o le mataupu taua lea o le mataupu a Satapuala, e pei faatoa oso le 
ia o le fau i le Fono a le Palemene, a o la e foi sa nofonofo ai lava, 
nofonofo ai lava. O mea lava nei e tutupu i mea faapenei, a o mea ia e 
tatau ona fono ai nuu ma omai lava latou e lagalaga sao i le Matagaluega 
ma galulue faatasi ai. Ae le faapea o le a uunai tasi mai foi i le Malo, ae i 
ai foi le galuega a alii ma faipule o nuu e tatau ona fai. 
 
  FOFOGA FETALAI:  Ia, tulai maia le sui usufono mamalu e faaiu mai 
le saunoaga. 
 
  Afioga Hon LEAUPEPE TOLEAFOA APULU FAAFISI:  Ou te 
faafetai atu i le saunoaga a le Afioga i le Palemia. E sao lelei le saunoaga 
a le Afioga i le Palemia. O le ala lena e tauanau atu ai, e nonoi ai se 
finagalo o le itumalo lenei o Aana Alofi Nu.1 i Fasitoouta ma Faleasiu, 
matou te mananao ina ia matou amatamea i mea lelei. Ioe. Ana ua 
faamatuu atu ua sau tou tupe, leaga o Satuala la e i o le autu o Satuala e 
le o se Fuaifale, ioe. E leaga o le upu o le Tusi Paia, “E afua mai mauga le 
manuia, a o mauga iti e fua i le amiotonu.” O le ala la lena e manatu ai 
Aiono ma Leaupepe, faamuamua atu ae sei faasau le seleni e fai ai le 
tatou Malo, ioe, ae matou o matou e toto le vao. E pei o nai mea sa ou fia 
tulai atu ai e tau atu nai mea ia, e le o le tau atu, ae faamanatu atu i le 
Malo, aua o lena ua i ai le tofa maualuga i le Malo i ia mea uma ua foi 
mai ai le finagalo o le Malo. Ia na ona faamanatu atu. 
  Ia, o si vaega mulimuli lea o le matou mataupu poo se agaga foi o lenei 
itumalo, o le 800 eka la e i gauta o Fasitoouta, e 300 eka pe 200+ eka lea e 
i gauta o Faleasiu, o le a faamatuu atu faa-lisi i se taimi pe afai e 
talafeagai ai ma se fuafuaga lata mai a le Malo. A faamatuu atu faa-lisi, e 
tatau ona i ai le suavai, e tatau ona i ai le suavai. E tai pei foi o isi fanua 
ia a le NPF ma isi mea ia e tatau ona alu muamua i ai le eletise ma le 
suavai faatoa... O le ala lena e tatalo atu ai, e le mo na o Fasitoouta, ma le 
eleele o le Malo la e i ai e 800 eka, is a must e tatau ona i ai ma se vai e 
taumamafa ai nai tagata. E pei o le mea lea, se i alolofa poo le a le tulaga 
e i ai, e faamanatu atu aua o lea ua uma ona faataoto le polokalame, 
matou te talitali mai lava o le taimi e maua ai le fesoasoani, ia, ona fofoga 
atu lea ae galulue le matou nuu. 
  O le malae taalo o Aana Alofi Nu.1 i le aoga, ia, malo faafetai aua le 
aoga a le itumalo. O mea uma ua faia e le Malo mo lenei itumalo, e 
momoli atu le faafetai ma le faamalo, ma e le au ese, o le mea e aga agai i 
ai le finagalo o lau Afioga i le Palemia ma le Faigamalo, e mulimulitui i le 
paia o Satuala ma le itumalo lenei, leaga ua maitauina ma le agaga fiafia 
le lelei ona faafoe o le atiaeina o le atunuu. 
  Ia, o le matou tala lea ma le agaga faaaloalo, ia faamanuia le Atua i le 
Faigamalo ma le Afioga i le Palemia, aemaise foi o le tapuaiga a Lana 
Afioga Mamalu O Le Ao o le Malo ma le Tafatolu, ma le tapuaiga a le 
Aufaigaluega a le Atua. Ia soifua lou itumalo ae matou malolo faafetai. 

  FOFOGA FETALAI:  Malo faafetai saunoa i lau Afioga i se tasi o sui 
usufono mamalu mo Aana Alofi Nu.1, Afioga Hon Leaupepe Toleafoa 
Apulu Faafisi, o le gogosina e le soa, e talagapasina le saunoaga aua oe le 
toe Ulutaia o le tatou Maota. 
  Ia, tulai maia le sui usufono mo Alataua Sisifo, o lea e maua le tatou 
taimi e maua ai le isi tatou sui usufono e saunoa i le tatou Maota. Tulai 
mai lau Afioga i le sui usufono mamalu. 
 
  Afioga LAFAITELE PATRICK LEIATAUALESA:  Lau Afioga i le 
Fofoga Fetalai, ou te tulai atu ma le agaga faaaloalo e folasia foi se 
lagona o lenei usugafono e tusa ai ma le Tala Faatatau Faaopoopo o le 
Tupe e pei ona taoto i lumamea. Ae le i agai sa matou faamatalaga i nisi 
o vaega e fia taua e lenei sui usufono, e ao ona matou faatalofa atu i lau 
Afioga i le Palemia faapea lau Kapeneta, e faapea foi lau Afioga i le 
Taitai o le Itu Agai, a o lupe na faia mai le fuifui, o sui usufono mamalu 
uma o le Maota o le atunuu. Malo le soifua manuia. E ui ina ifo foi le la i 
lona nofoaga i lona tauafiafi, e ao ona fai atu sa matou tala i lau tapuaiga 
Samoa, i le paia aua Aiga e fia o le atunuu, le usoga a Pule ma Tumua, 
faapea lau faafaleupoluga i Ofisa Sili o Pulega o le tatou Malo, a o Samoa 
i lona aotelega. 
  Masalo e le faagaloina i sa matou tala le tapuaiga a o tatou uso i Sasae, i 
le Afioga i le Peresetene o le Senate ma lou auvaa, faapea foi lau Afioga i 
le Kovana Sili ma le Lutena Kovana ae a lau Afioga i le Fofoga Fetalai 
ma le Maota o Sui. 
  Ou te talitonu o paia faataotooto o le atunuu e amata mai i le Matasaua 
o le Tuimanua seia paia eleele sa o le itumalo lenei e afio ai le 
Tonumaipea faapea foi lau fetalaiga Taatitimanaia ma Tuaiaufai, e siu ia 
te oe fanua ma paia o le tatou atunuu. Ona faapea lea o se matou tala, ia, 
le paia i le Aufaigaluega totofi a le Atua i so o se fatafaitaulaga e fia, 
matou te faatalofa atu i le maualuga o lenei afiafi. 
  Ia, lo ta itumalo, o se taimi ona oo atu lea o se matou faamatalaga i paia 
ma sa o le ta itumalo, a o le tuufesili e tusa ai foi ma tulaga e pei ona i ai 
lenei vaitau ma le faasologa o le polokiki e pei ona i ai. Ona faapea lea o 
se matou tala, lau Afioga i le Fofoga Fetalai faapea foi le maualuga o le 
Maota lenei, e lua lava Minisita e fia oo atu i ai sa matou tala, o lau 
Afioga i le Minisita mo Aoga, Taaloga ma Aganuu faapea foi le Minisita 
mo Fesootaiga ma Faamatalaga Tekonolosi, ona pau lava lea. 
  Lau Afioga i le Fofoga Fetalai, o le lauga a le itumalo lenei, e le tae 
otaota ma e le tae lapisi, e tuusao lava sa matou faamatalaga i nisi o 
atinae e pei ona i ai foi le tuualalo a toeaiina e pei ona matou nofoia ai le 
nofoa o lenei itumalo i lenei foi vaitau. Ae le i agai se matou faamatalaga 
i Matagaluega ia e lua, e ao ona matou faafetai i le Afioga i le Minisita o 
Tupe faapea foi le Ofisa Sili o Pulega ma i latou sa tapenaina lenei Tala 
Faatatau Faaopoopo o le Tupe.  

Ou te talitonu lava o se tupe e le tele lenei vaegatupe, na o le 
$14+miliona, ae talofa i le faasoa utiuti, malo le tofa faatupu ma le uta 
faafaleupolu, o lea lava e tau faasoasoa. O le matou talosaga e le o se 
agaga e talosaga i le vaegatupe, ia po o le tatou Tala Autu o le Tupe e pei 
ona pasi ai le $784miliona, leai o le matou fautuaga e tuu atu i tafatafa o 
lau Afioga i le Minisita mo Aoga, Taaloga ma Aganuu e pei ona i ai foi le 
talosaga a lenei itumalo, e tatalo atu ma le agaga faaaloalo i le faafofoga 
mai a le itumalo lenei, ia pei ona outou silafia ua uma ona tatou feiloai, a 
o le matou fautuaga i le afiafi lenei leaga o la e fia faafofoga mai ia lenei 
foi itumalo, o le a se aso a o se itula e oo ai le faasoa a lau Afioga foi i le 
Minisita ma le Matagaluega e tusa ai ma le kolisi ua faamoemoe e fausia i 
le itumalo lenei.  
  O lea sa matou faalogologo atu i le talosaga a le uso le sui usufono mo 
Vaisigano Nu. 2, ia o Neiafu lava o Sataua lea – ma e leai foi se agaga e 
faataumatatao i le tatou nonofo ai i sui e fa o le faa-Vaisigano, o a lava ia 
tulaga po o fea lava e fausia ai lo tatou kolisi, a o le agaga ma le 
faamoemoe ia manuia ia alo ma fanau e pei ona i ai lo tatou nonofo ai foi 
i lenei vaitaimi e tau fai sina mamao o le kolisi e pei ona saunoa le sui 
usufono mo Vaisigano Nu. 2, e sao lelei lava lea sa faalua e se tasi o sui 
usufono mo Aana Alofi Nu. 1, Afioga Hon Leaupepe Toleafoa Apulu 
Faafisi. E pau lava le lave, ia o le tatou faa-Vaisigano ua uma ona tofi, a 
leai loa le Matua, tuvao fono Fao ae talaifono Taatiti lea e tautala, o le 
tatou nonofo lena, aua o lea ua oulua pisa e leai se mea o i ai, ae pei ona 
ou fai atu lau Afioga i le Minisita mo Aoga, o le matou fautuaga lena ua 
taoto tulaga uma e pei ona i ai ia tulaga foi o tatou fesilafaiga ua 
faamalieina mea uma, ua taoto foi le eleele ma tulaga faapena, o le matou 
tatalo e leai se agaga e faatauanau le itumalo lenei. Pei ona fai atu i le 
taimi ua sola ma fatia ua alu, e le mafai e upu ona faamatala ia le tele o le 
sao o lo tatou Malo e tusa ai ma le fausiaina o le suavai taumafa o le 
itumalo lenei, pei lava ona ou fai atu i le tele o taimi ou te tu ai, e tasi lava 
le mea na ou sau e sue atu, na o se suavai taumafa lava o le itumalo lenei, 
e uma a matou upu e uma foi le olaga ma le soifuaga lenei, e le mafai e 
upu ona faamatala le agaga faafetai. Pei o le agaga lena e faataoto atu i 
tafatafa o lau Afioga i le Minisita mo Aoga, e faapea foi lou tamai 
faleaoga i Falelima, ua uma ona tatou fesilafai ma feiloai.  
  E pau lava se matou fautuaga ia vave se taimi e le faapea foi matou te 
tauanau ia le maualuga o le Kapeneta leaga o lea matou te iloa e 49 
itumalo e tau utiuti le faasoa, pei lava ona ou fai atu e le toe tagi le 
itumalo lea i se mea ua lava ma totoe le matou suavai, ae talu ai ona o 
tulaga pei ona i ai foi le tatou faafesagaiga, o le ala lena o lou taulogologo 
e taoto atu i ou tafatafa se fautuaga po o fea lava se taimi e fausia ai, a o 
lea ua faaleo atu e le tofi o lenei itumalo e ala i le tuualalo a toeaiina e pei 
ona i ai le taeao. Ae ou te lei usu mai i le taeao lenei sa valaau mai lou 
nuu, ia tautuana e talosaga i le Palemia ma le Afioga i le Minisita mo 
Aoga, Taaloga ma Aganuu ia tautuana a tatou kolisi pei ona i ai.  

O lea ua sau foi se taimi feiloai ma tatou nonofo le sui usufono mo 
Falealupo ma le sui usufono mo Vaisigano Nu. 2, o le tatou faleaoga ua 
uma foi ona fai le talosaga i le Afioga i le Palemia faapea foi le Afioga i le 
Minisita mo Aoga, ia o le a le mea o le a faaigoa ai ia Vaisigano Nu. 2, 
afai e tu le faleaoga i Neiafu, Sataua po o Falealupo, faaigoa ai loa, 
Neiafu Falealupo, Papa Sataua? Ae leai se mea o le a faaigoa ai fua i o ia 
Vaisigano Nu. 2 o la e tu i o Asau. Silasila foi i le afioaga o le Afioga i le 
Palemia, manaia ia, so o se taimi lava e te agai atu ai i le kolisi, Lotofaga 
ma Lepa. O le manaia ia o la ua faaigoa sao lava i nuu o la e tu ai le 
faleaoga. Ae pei ona ou fai atu o le matou talosaga lena lau Afioga i le 
Palemia ma le Minisita mo Aoga, ia malie ia o le a i ai se taimi feiloai foi 
le itumalo, o le igoa o lena lava matou te sauni mai ma matou, e leai se 
mea o le a tu ai fua i Asau ia ma faaigoa i Asau, taatia pea Asau ia. 
  Lona lua lea o se matou faamatalaga lau Afioga i le Minisita mo 
Fesootaiga ma Faamatalaga Tekonolosi, matou valuvalusia aa o le fau, 
ua matou tatalo atu e leai foi se agaga e faatauanau, e pau lava le matou 
talosaga pei ona saua foi i le saunoaga a le sui usufono mo Aleipata Itupa 
i Lalo, faapea foi le Afioga i le Palemia lea e manino lelei le matou tilotilo 
tulaga e pei ona i ai le tatou televise ua faatutoatasi, ae pau le matou 
tatalo e sao lelei lava le saunoaga a le Afioga i le Palemia, se matua lau 
mai ia laisene lau mai ia konekarate latou te tauva i le mea lea, a tele ma 
faatauva ia tulaga o le vaega lea, ona manuia lea o Samoa. E faigofie lava 
ona tatou iloa ia tulaga o kamupani e le o ma faasopolia le auaunaga i 
itumalo uma ona faigofie lea, ae a tele la le vaega e faatauva, ia masalo e 
le toe i ai se sui usufono e faitio i vaega ia, masalo lea na saunoa atu le 
Afioga i le sui usufono mo Vaisigano Nu. 2, so o se taimi lava e fai ai se 
matou tala faapea foi ia manaoga o lenei itumalo, masalo e le maua foi ia 
matou le 2AP e faalogologo i le Talofa FM a o le agaga o le itumalo lenei, 
maimau e, e le manino foi le Talofa ae o la e maua ia sina alaleo e 
faalogologo mai ai. E pei o le tele o taimi sa matou tatalo foi i le Paeaiga 
ua tuanai atu, ia sei alofagia le tulaga o leitio ma televise a lenei itumalo 
faapea foi lo ta nuu, ina ia faasopolia uma le auaunaga, pei ona i ai le 
mau faavae a le tatou Vaega Faaupufai, afai e lelei i le talafatai i Apia e 
matou te fia taumamafa foi Savaii i se mea lelei. E pei ona ou fai atu i lau 
Afioga i le Fofoga Fetalai, e le tae otaota le lauga a le itumalo, pau lava le 
agaga ma le faamoemoe o le afiafi lenei, o le matou faafetai i lau Afioga i 
le Palemia faapea foi le Pulega o le Suavai lau Afioga i le Minisita, 
faafetai foi i lau Afioga i le Minisita mo Fesootaiga ma Faamatalaga 
Tekonolosi, sa pau ia te au le vaega lea, ae e manino lelei lau tilotilo i le 
tulaga sa tau amata mai ai le galuega lenei, o le matou faafetai e le uma. 
Lau Afioga a o e seei foi i le nofoa i le taumafaiga o le galuega lenei ae ua 
faaauau e le Afioga i le Minisita o lo o i ai nei, ia po o ai lava sa togimaa i 
le fausiaina o le suavai taumafa o lenei itumalo, ia e le vale so matou taui. 

  Ona oo mai lea o se matou faamatalaga Moefaauo, faafetai o lea ua 
faaola atu le isi vaega o Tufutafoe, tatou nuu o Falelima ma Tutufafoe ne 
i te i ua outou maitau mai, ua sua loa le vaitaumafa o Neiafu ona matou 
nofonofo lea, leai, o lea matou te tuitui lava ma matou faafesagai foi ma 
le Afioga i le alii pule i le tele o taimi, ia e malamalama foi Moefaauo i 
uiga o lenei usugafono, a i ai lava mea e faaletonu, e le mafai ona tuua e 
valuvalusia aa o le fau ma avatu le tuualalo e faufau ai le taitaiga o le 
tatou sa a le atunuu. 
  Ona faapea lea o se matou tala e fia faamauina foi le matou faafetai tele 
i lau Afioga i le Komesina i lenei foi vaitau lau fetalaiga Nafoitoa faapea 
foi le Matagaluega o Leoleo i le tauaveina o le tatou Kerisimasi ma le 
Tausaga Fou, e leai lava ni faalavelave tele sa i ai, faamalo le faatoatoa 
pei ona maua foi i saunoaga a nisi o sui usufono ia tulaga pei ona i ai nisi 
o Matagaluega, ua leva ona matou galulue foi ma le Afioga i le Minisita e 
sao lelei, ae e le o aofia ai le aotelega o le Matagaluega, e i ai lava nisi laiti 
e vaivai lo latou vafealoai ma le atunuu, ae safea ai fua le maaveave le 
fua, e i ai foi nisi o le aufaigaluega e le aofia ai ia tulaga o le faatinoina o 
tiute. O le matou tala i le afiafi lenei, lau Afioga i le Fofoga Fetalai pei 
lava ona ou fai atu, ua vevela le fala, ua faagasea foi taitai o le tatou 
atunuu i le feagai ai ma fonotaga pei ona i ai foi lo tatou valaaulia. 
  Ona faapea lea o se matou tala ae le seu i fanua le lauga a le Alataua 
Sisifo, ou te faatalofa atu i le tapuaiga a lo tatou itumalo e amata mai i 
Falelima i Siuosava le nofo a Faalupea ma Aiga, lau Folasa ia faapea le la 
itu o le ta nuu. E faatalofa atu foi i faatoatoa e alaalatai ai lau fetalaiga 
Momoemausu faapea foi le Usoalii ma le Tama a le Malo ma lena itu o le 
Alataua. E faapitoaugafa sa matou tala i lou nuu pele o Neiafu, lau 
susuga i le Matua Tauiliili faapea foi le paia o le Aiga Samoaleoi le aiga 
na mua i malae, e faatalofa atu i le tapuaiga a le Alataua i ona tulaga 
faalupea lau afioga Valasi ma Tilomai faapea foi le aumaga a Toleafoa, 
malo le tapuai. E i ai le agaga e le mafai ona faagaloina la outou tapuaiga 
a o feagai foi ma le usugafono. Ona i ai lea o le taofi leaga ua e tuufesili i 
tulaga pei ona faamalolo le tumau ai ia au nei o lo o tauavea le nofoa o le 
itumalo, lau tapuaiga Neiafu faapea Falelima ma Tufutafoe, ia e faapena 
le soifuaga, e lei solia e Lafai se tulafono pe gaoi se mea, ia se o 
mulumulugaveve, e faapena ia polokiki e pei ona i ai lenei vaitau, e i ai 
foi taimi e siisii ai foi sa matou tala i le Afioga i le Palemia, e faamalulu 
atu e poto lava le tautai e i ai taimi e le atoa ai foi atu i liu o lona vaa. O le 
a foi sau silasila i tulaga e pei ona tatou i ai lo tatou nonofo i le tatou faa-
Faletui, ia o le agaga moni ma le faamoemoe o lenei usugafono, e leai lava 
se manatu e oti i tua, afai o le a sau silasila i se le auau foi po o tulaga ua 
sala se matou pati, ia e faapena lo tatou nonofo ai, a o le matou tala i le 
afiafi nei e pei ona ou faamanino vaega ia leaga sa saunoa i ai le sui 
usufono mo Faasaleleaga Nu. 4, talofa i le tapuaiga a le itumalo o aiga 
faapea foi uo ma e masani.  

Ia na ou malaga nei e asi lou tama i Florida, ou te alu atu o lo o pito lava 
i luma le faasalalauga faapea, ‘ua faatea Lafaitele ma le HRPP.’ Lau 
tapuaiga le Alataua Sisifo, e le faatea au ma le HRPP e iloa lelei e le 
Afioga i le Palemia o au ou te maupaolo i o i Lepa, e pau lava lenei o le 
faiava e tu i le tootoo, a o faiava uma lava e tu i le afi, ioe, e le sese se 
matou tala, ia e faapena mea a le toeaina ma lona atalii, ia masalo o se 
taimi foi Alataua outou faafofoga mai ou te masalo o le vaiaso lenei ou te 
iloa po o e tatau ona ou ae nei i le afiafi. 
  Ia lau Afioga i le Fofoga Fetalai…. 
 
  Afioga Hon Leaupepe Toleafoa Apulu Faafisi:  Lau Afioga i le Fofoga 
Fetalai e i ai le mea e fia faamalamalama ma faasao. 
 
  FOFOGA FETALAI:  Sei tulai mai le mea e fia faamalamalama lau 
Afioga i se tasi o sui usufono mo Aana Alofi Nu. 1, Afioga Hon Leaupepe 
Toleafoa Apulu Faafisi, ia sei tulai mai i le mea fia faamalamalama le sui 
usufono. 
 
  Afioga Hon Leaupepe Toleafoa Apulu Faafisi:  Leai o saunoaga faapaia 
mata o saunoaga ia o saunoaga faapaia mata, ae moni lava, ai o le alofa i 
ai o le Afioga i le Palemia i le faiava le la, ae leaga e faapena foi le ma 
faiava ma le Afioga i le Palemia i le Afioga i le Taitai o le Itu Agai, e ma 
te le tuua la i le afi ae ma te faaaloalo i ai e faapaolo lelei lava ia i 
se….ioe, e ma te faaaloalo i ai ma te alolofa i ai i le ma faiava lea le 
Afioga i le Taitai o le Itu Agai pe a afio atu i Fasitoo. 
 
  FOFOGA FETALAI:  Ia le sui usufono mamalu mo Alataua Sisifo, o 
lea ua faafofoga le Maota i lau saunoaga i lenei itula afiafi o lea ua ta 
tonu lava le tatou taimi malolo, ae faaiu maia le saunoaga ia ona tatou 
tolopo ai lea. 
 
  Afioga LAFAITELE PATRICK LEIATAUALESA:  O lena ua 
faalogologo foi le tapuaiga a lo ta itumalo le Alataua Sisifo, ia e le fai atu 
se matou tala ua autausaga foi le tatou mafutaga o a foi tulaga pei ona 
faafofoga mai ai i mulumulugaveve a toeaiina, ia o mulumulugaveve la 
nei e le avea i le faamasinoga e ave lava i luga e fai mai ai le tali o mea 
uma nei, ae ua vaaia ma le faanoanoa i le sui usufono mo Faasaleleaga 
Nu. 4 ua atugalu lava ae lelei ia o la e saoloto a o lea e faasala au.  
  Ona faapea lea o sa matou tala faatai lea o se matou leo lau Afioga i le 
Fofoga Fetalai…. 
 
  Afioga Peseta Vaifou Tevaga:  Lau Afioga i le Fofoga Fetalai…. 

  FOFOGA FETALAI:  Ia lau Afioga i le sui usufono e le o ni ai i avea o 
lea ou faia le faatonuga i le sui usufono mo Alataua Sisifo e faaiu maia, ia 
outou alofagia ona o tatou e alu i le taimi, o le a le i ai se atugaluga i lena 
tulaga o lea foi sa lavelavea le tulaga i le sui usufono mo Alataua Sisifo e 
tusa ma au saunoaga e faamalie atu. 
  Tulai mai le sui usufono mo Alataua Sisifo e faaiu mai le saunoaga. 
 
  Afioga LAFAITELE PATRICK LEIATAUALESA:  Ia ona faapea lea o 
sa matou tala lau Afioga i le Fofoga Fetalai faapea foi le maualuga o lenei 
Maota i ona tulaga faalupe lau Afioga i le Palemia, o lena ua faafofoga 
mai le itumalo, o le tala a Taatiti ma Tuaiaufai nei i le taeao, Lafai, ia e 
faatoese i le Palemia, ona ou fesili lea i ai pe ou te faatoese e a? Fai mai 
pau lava lena o le tala. Ae ou te talitonu o lea ua avatu foi sa matou tala i 
le afiafi lenei, ia faapea lava tulaga o le tatou nonofo ma 
mulumulugaveve pei ona i ai foi tatou i lenei vaitau. 
  Lau Afioga i le Fofoga Fetalai, e faafetai foi mo le taitaiina o le Fonousu 
a le atunuu, e i ai foi taimi e siisii ai se matou tala, e faapena e pei ona 
saunoa foi le Afioga i le Tui Atua, po o fea lava e faataotooto ai le atunuu 
lenei i ona vaega ma tulaga maualuluga ma tulaga o tulafono, e le mafai 
lava ona aveesea le ivi a ia a le atunuu le tofa faatupu ma le uta 
faafaleupolu, ia e masani ai lo tatou vafealoai. O a foi taimi e fesiitai ai ia 
upu o le Maota lenei i le Afioga i le Palemia faapea foi le Taitai o le Itu 
Agai, se o polokiki ia e fai fai lava uma i i, a o le tatou nonofo ma le 
vafealoai e masani ai le atunuu lenei, e le mafai ona aveesea. 
  Ona faapea lea o sa matou faamatalaga, le paia o le tapuaiga a Samoa i 
ona tulaga faalupe faapea foi ia le Aufaigaluega totogi a le Atua o lo o 
faanonomanu i fata faitaulaga e fia. Lau tapuaiga le Alataua Sisifo, o 
lena ua uma ona fai atu sa matou tala, e pei lava ona ou fai atu e le tae 
otaota le lauga a le sui usufono, o a foi tulaga pei ona i ai tulaga o 
faasalalauga ma nusipepa, e lei faia lava se tala a la outou sui usufono i 
se nusipepa, ua tau fai foi sina matua o le polokiki e le maimauina o 
matou taimi i tulaga e pei ona i ai saunoaga a isi sui usufono, o auga lava 
ia o tulaga o faasalalauga e ….mea, a o lenei afiafi, lau tapuaiga Samoa, o 
le a sau faafofogaaga i se pati ua sala po o se gagana e le tautamaliia, e 
matou te faamoemoe atu i le tofa faatupu ma le ute faafaleupolu e 
magalo ai so matou sese ma se faaletonu leaga e le faigofie lape o upu. 
Lau Afioga i le Fofoga Fetalai ia manuia le Fonousu a le atunuu. 
 
  FOFOGA FETALAI:  Malo. E momoli atu le faafetai tele i le saunoaga 
matagofie a lau Afioga i le sui usufono mamalu. E manatu foi o lea ua 
logoā logoī le faafofogaaga ua tamuli i ai tuleiga ma saunoaga o lenei aso. 
  E momoli atu le faafetai tele i sui usufono uma o le Maota na tulei 
saunoa i lenei taeao, mai lava i le amataina o le tatou Fonousu e tau mai i 
lenei taimi, ua maitauina ua 16 sui usufono, o se laasaga sili lea ma taua i 
le faasologa o le tatou Fono.  

E momoli atu ai le faafetai tele i tuleiga ma saunoaga aemaise foi o mea e 
fia faamalamalama ma faasao tali mai a Minisita ma le Malo, ou te 
manatu ua tele ma anoanoai le tele o le pasene o le tatou galuega ua 
ausia, e momoli atu ai le faafetai tele i lenei aso ona o le tatou galuega. 
  Faafetai atu foi i le tapuaiga a taitai o Matagaluega ma 
Faalapotopotoga a le Malo, e i ai le talitonuga ua tatou taunuu i le tatou 
taimi malolo, ia ua tatau ona fai se tatou mapu, sei tatou toe potopoto i le 
aso a taeao, ia ona faaauau ai lea o le tatou Fonotaga. 
  Ae lei faaiuina le tatou Fonotaga i lenei afiafi ou te tatalo atu i le sui 
usufono mamalu mo Faleata Sisifo ia tulai mai e faaiu le tatou Fonotaga i 
se tatalo. 
 
Tatalo. 
 
 
 
  Na tolopo Taualumaga a le Fono Aoao i le itula e 7:00 i le po seia aulia le 
itula e 9:00 i le taeao o le Aso Lulu, 22 Ianuari 2014. 
 


